
ᐃᖃᓗᐃᑦ, ᓄᓇᕗᑦ 
ᓇᒃᑲᔾᔭᐅ, ᒫᔾᔨ 10, 2003 

 
ᒪᓕᒐᓕᐅᖅᑏᑦ ᐅᐸᒃᑐᑦ: 
 
ᒥᓂᔅᑕ ᐅᓛᔪᒃ ᐊᑭᓱᒃ, ᐆᕕᑎ ᐊᓚᑲᓐᓄᐊᖅ, ᔭᐃᒥᓯ ᐊᕐᕚᕐᓗᒃ, ᑖᓄᑦ ᕼᐊᕕᐅᔭᖅ, ᑕᐃᕕᑎ ᐃᒃᑲᕐᕆᐊᓗᒃ, ᒥᓂᔅᑕ 
ᐲᑕ ᑲᑦᑐᒃ, ᒥᓂᔅᑕ ᐲᑕ ᕿᓚᕝᕙᖅ, ᔫᐱ ᓄᑕᕋᖅ, ᒥᓂᔅᑕ ᑭᐅᓪᕙᓐ ᐃᖕ, ᒋᓕᓐ ᒪᒃᓖᓐ, ᒥᓂᔅᑕ ᑭᐊᕙᓐ 
ᐆᐳᕋᐃᔭᓐ, ᒥᓂᔅᑕ ᐸᐅᓗᓯ ᐅᑲᓕᖅ, ᒥᓂᔅᑕ ᐄᑐᐊᖅ ᐲᑯ, ᔪᕋᐃᔭᔅ ᐳᑭᕐᓇᖅ, ᒥᓂᔅᑕ ᒪᓃᑦᑐᖅ ᑖᒻᓴᓐ, ᕼᐊᓐᑐ 
ᑐᑐ, ᕇᐱᑲ ᒪᐃᒃ. 
 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 
 
ᐅᖃᖅᑎ (ᐅᐳᕋᐃᔭᓐ): ᐊᓚᑲᓐᓄᐊᖅ ᒪᑐᐃᕐᓯᕐᓂᕐᒧᑦ ᑐᒃᓯᐊᖁᓂᐊᕋᒃᑯ. 
 
>>ᑐᒃᓯᐊᕐᓂᖅ 
 
ᐅᖃᖅᑎ (ᑐᓵᔨᑎᒍᑦ): ᑲᑎᒪᔾᔪᑎᒃᓴᖅ 2. ᒥᓂᔅᑕᐃᑦ ᐅᖃᐅᓯᖏᑦ. ᐲᑯ. 
 

ᑲᑎᒪᔾᔪᑎᒃᓴᖅ 2: ᒥᓂᔅᑕᐃᑦ ᐅᖃᐅᓯᖏᑦ 
 
ᒥᓂᔅᑕᐃᑦ ᐅᖃᐅᓯᖏᑦ 116-1(6): ᓯᒡᒐᓕᐊᖅᑐᖅᑕᐃᓕᒪᓂᕐᒧᑦ ᐊᒃᓱᕈᖅᑐᒻᒪᕆᐅᔪᖅ ᐃᖃᓗᓐᓂᑦᑐᖅ 
 
ᒥᓂᔅᑕ ᐄᑐᐊᖅ ᐲᑯ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᐊᒃᓱᐊᓗᒃ ᖁᕕᐊᓱᒃᐳᖓ ᐃᓕᓐᓄᑦ ᖃᐅᔨᒪᒃᑲᐃᔪᒪᓪᓗᖓ 
ᑭᓇᐅᓂᖓᓂᒃ ᒪᓕᒐᓕᐅᕐᕕᒦᑦᑐᖅ. ᑖᓐᓇ ᐊᕐᓇᐅᔪᖅ ᐊᒃᓱᕈᑦᑎᐊᖅᑐᖅ ᐊᒻᒪᓗ ᑐᓱᓇᖅᑐᓂ. ᐊᕐᓇᐅᔪᖅ 
ᐃᒃᐱᒍᓱᑦᑎᑦᑎᐊᕋᓱᐊᖅᑐᖅ ᑐᖁᓐᓇᓂᖅᐸᐅᔪᒥᒃ, ᑭᓯᐊᓂᓕ ᐊᒃᑕᕐᓇᓂᖅᐸᐅᓪᓗᓂ ᐃᖅᑲᓇᐃᔭᕐᕕᐅᔪᓂ. 
ᖃᐅᔨᒃᑲᕈᒪᕙᓯ ᕼᐃᐊᑐ ᑯᕈ. ᕼᐃᐊᑐ ᐅᕙᑦᑎᓐᓄᑦ ᐃᓚᓕᐅᑎᓚᐅᖅᑐᖅ ᑲᓇᑕᓕᒫᒥ ᐅᔾᔨᕐᓱᑦᑎᐊᕐᓂᕐᒧᑦ 
ᐊᒃᑕᕐᓇᓂᖓᓐᓄᑦ ᓯᒡᒐᓕᐊᒧᑦ ᐳᔫᔪᖅ. 
 
ᐅᖃᖅᑦᑎ, ᒥᔅᑕ ᑰᕈ ᓯᒡᒐᓕᐊᖅᑐᓚᐅᕐᓯᒪᓐᖏᑦᑐᖅ. ᑭᓯᐊᓂᓕ ᐳᕙᒥᑎᒍᑦ ᐋᖅᑭᒃᑕᐅᔪᓐᓇᖏᑦᑐᓕᒃ ᓯᒡᒐᓕᐊᑉ 
ᐳᔪᖓᓄᑦ ᐱᔭᒥᓂᕐᒥᓂ ᓂᕆᕕᐅᔪᒥ ᐱᓯᑦᔨᕋᖅᑎᐅᓪᓗᓂ ᐅᑭᐅᓄᑦ 40-ᓄᑦ. ᑕᐃᒪᓕ ᐊᓐᑎᐅᕆᐅᒥ 
ᐃᖅᑲᓇᐃᔭᕐᕕᐅᔪᓂ ᐊᒃᑕᓇᓐᖏᑦᑐᒥᒋᐊᖃᕐᓂᕐᒧᑦ ᐊᒻᒪᓗ ᓇᓪᓕᐅᒃᑯ `ᒪᖃᕐᓂᕐᒧᑦ ᑲᑎᒪᔨᐅᔪᑦ ᐊᖏᓚᐅᕐᒪᑕ 
ᐊᑭᓕᖅᑕᐅᔾᔪᑎᒋᓇᓱᐊᖅᑕᖓᓂᒃ ᐃᖅᑲᓇᐃᔭᕐᕕᖓᓂ ᐳᔪᕐᒧᑦ ᑕᐃᒪᐃᓕᓯᒪᔭᕆᐊᖓᓂ. 
 
ᐅᖃᖅᑎ, ᒥᔅᑕ ᑰᕈ ᖃᓄᐃᓐᖏᐅᔭᖅᑐᓂ ᓴᓐᖏᔾᔪᑎᒋᒻᒪᒍ ᐊᓐᓂᐊᕐᓂᕆᔭᓂ ᖃᐅᔨᕙᓪᓕᖅᑎᑦᑎᓇᓱᐊᖅᑐᓂ 
ᑕᒪᒃᑯᐊ ᐊᓯᖏᑦ ᑕᐃᒪᐃᑦᑐᑰᕆᐊᖃᕐᓂᐊᖏᒻᒪᑦ ᐊᒃᑕᕐᓇᕐᓂᖏᑦᑎᒍᑦ ᐃᖅᑲᓇᐃᔭᖅᑎᓪᓗᒋᑦ ᐳᔪᖅᑐᓂᖃᑦᑕᕐᓗᑎᒃ. 
 
ᐅᖃᖅᑎ, ᐃᖃᓗᓐᓂᓂᕐᒥᓂ ᑲᑎᒪᖃᑎᖃᕐᓂᐊᖅᑐᖅ ᐊᔾᔨᒌᓐᖏᑦᑐᓂᒃ ᑲᑐᑦᔨᖃᑎᒌᖑᔪᓂᒃ ᑕᒪᒃᓱᒧᖓ ᓯᒡᒐᓕᐊᑉ 
ᐳᔪᖓᑕ ᐊᒃᑕᕐᓇᕐᓂᖓᓂᒃ ᐊᒻᒪᓗ ᐃᓄᓕᒫᖅᑎᑦᑎᔪᖃᖅᑎᓪᓗᒍ ᐅᖃᖅᑎᐅᓛᖅᑐᓂ ᐃᓄᒃᓱᒻᒥ 
ᐃᓕᓐᓂᐊᕐᕕᐊᓗᒻᒥ. 
 
ᐅᖃᖅᑎ, ᐊᐃᒃᐸᖃᖅᑐᖅ ᓘᒃᑖᖅ ᓂᐅᓪ ᑲᓕᓵᒥ ᓘᒃᑖᖑᔪᖅ ᓂᒡᒐᓕᐊᖅᑐᖅᑕᐃᓕᒪᓇᓱᐊᕐᓂᕐᒧᑦ ᑲᓇᑕᒥ. 
ᐅᖃᖅᑎ, ᐅᓪᓗᒥ ᐅᓪᓗᕈᒻᒥᑕᕐᓇᕈᖅᑎᓪᓗᒍ, ᐱᒋᖃᖅᑲᐅᔪᒍ, ᒪᓕᒐᓕᐅᖅᑎᐅᔪᑦ, ᒪᐃᔭᖓ ᐃᖃᓗᐃᑦ, ᒪᐃᔭᐅᑉ 
ᑐᖏᓕᖓ ᐃᖃᓗᓐᓂ ᐊᒻᒪᓗ ᐊᒥᓱ ᑲᑎᒪᔨᐅᔪᑦ ᐅᖃᖃᑎᒋᑦᑐᑕ ᖃᓄᖅ ᐃᒃᐱᓐᓇᕐᓂᖃᖅᑐᒥᒃ 
ᐊᓂᕐᓴᖅᑐᖃᑦᑕᕐᓗᓂ ᓯᒡᒐᓕᐊᖅᑐᕕᐅᕙᒃᑐᒥ ᐳᔪᕐᒥᒃ. 

ᐱᓕᕆᑦᑎᐊᓂᒃᑯᑦ, ᐱᓕᕆᐊᖑᓪᓗᐊᑕᖅᑕᐅᔪᑦ ᑖᒃᓱᒪ ᒐᕙᒪᐅᑉ ᐊᑐᖅᓯᒪᔭᖓ ᓯᒡᒐᓕᐊᖅᑐᖅᑕᐃᓕᒪᓂᕐᒧᑦ 
ᐱᓕᕆᐊᖑᓂᖓ ᐊᒻᒪᓗ ᓂᕆᐅᑉᐳᒍᓪᓗ ᐱᓇᓱᐊᕈᓯᐅᓂᐊᖅᑑᒃ ᒪᕐᕉᒃ ᖃᐃᔫᓐᓂ, ᓯᒡᒐᓕᐊᖅᑐᖅᑕᐃᓕᒪᓂᕐᒧᑦ 
ᒪᓕᒐᖓ. 
 
ᐅᖃᖅᑏ, ᐅᕙᓐᓃᖔᕐᓗᓂ ᐊᒻᒪᓗ ᒥᓂᔅᑕᐅᔪᖅ ᐋᓐᓂᐊᖅᑕᐃᓕᕆᔨᒃᑯᑦ ᐊᒻᒪᓗ ᐃᖕ ᑲᒪᒋᔭᖃᑦᑐᖅ 
ᐃᖅᑲᓇᐃᔭᖅᑎᓄᑦ ᐋᓐᓂᖅᑐᓄᑦ ᓇᓪᓕᐅᒃᑯᒫᓕᕆᔩᑦ, ᖁᔭᓐᓇᒦᕈᒪᑦᑎᐊᖅᑕᕗᑦ ᒥᔅᓯᔅ ᑯᕈ ᖃᐃᑦᑎᒍᓐᓇᕐᒪᑦ 
ᐅᖃᐅᓯᕆᔭᒥᓂᑦ ᓄᓇᕗᑦᒧᑦ ᐊᒻᒪᓗ ᖁᔭᓐᓇᒦᖅᑐᒍ ᐊᒃᓱᐊᓗᒃ ᐊᒻᓗ ᐃᑲᔪᖅᑐᑎᐊᖅᑲᕗᑦ 
ᐅᖃᐅᓯᕆᖃᑦᑕᓂᐊᖅᑕᖏᓐᓂᑦ ᓱᓕᔪᓂᒃ ᐊᒻᒪᓗ ᐱᔪᒪᓂᖃᑦᑎᐊᕐᓂᖓᓄᑦ ᐃᓅᓱᒃᑐᓄᑦ ᓄᓇᕗᑦᒥ. ᖁᔭᓐᓇᒦᒃ, 
ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ ᐲᑯ. ᑐᓂᖓᓱᒋᑦ ᑲᑎᒪᕕᒻᒧᑦ ᒥᔅ ᑯᕉ ᐊᒻᒪᓗ ᓘᑖᖅ. ᑐᓐᖓᓱᒋᑦ ᓄᓇᕗᑦᒧᑦ. 
ᑲᑎᒪᐅᑎᒃᓴᖅ 2. ᒥᓂᔅᑕᐅᑉ ᐅᖃᐅᓯᖏᑦ. ᕿᓚᕝᕙᖅ. 
 
ᒥᓂᔅᑕᐃᑦ ᐅᖃᐅᓯᖏᑦ 117-1(6): ᓄᓇᕗᑦ ᐃᓕᓴᐃᔩᑦ ᑲᑎᒪᓂᖓ 
 
ᒥᓂᔅᑕ ᐲᑕ ᕿᓚᕝᕙᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏᑦ. ᑐᓐᖓᓱᒃᑎᒍᒪᓪᓗᓯ ᐃᓘᓇᓯ. ᐅᖃᖅᑏ, 
ᖁᕕᐊᓱᒃᐳᖓ ᑐᓴᖅᑎᑦᑎᔭᕆᐊᖅᓴᖅ 2002/2003 ᐃᓕᓴᐃᔩᑦ ᑲᑎᒪᓂᖏᑦ ᑲᔪᓯᓂᐊᖅᑐᑦ ᐱᖑᓱᓂ 
ᐊᕕᑦᑐᖅᓯᒪᓂᕐᒥ ᓄᓇᕗᑦᒥ. 
 
ᓂᕆᐅᒋᔭᐅᔪᖅ ᐃᓘᓇᑲᓴᖏᑦ ᒪᓂᖃᐃ 600 ᐃᓕᓴᐃᔩᑦ ᓄᓇᕗᑦᒥ ᐃᓚᐅᔪᓐᓇᕐᓂᐊᕐᒪᑕ ᑖᒃᑯᓇᓂ ᑎᓴᒪᐅᔪᓂ 
ᓄᓇᓕᓐᓂ ᑲᑎᒪᓂᐅᓂᐊᖅᑐᓂ. ᐃᓕᐃᓴᔩᑦ ᐱᓕᕆᖃᑦᑕᖅᑐᑦ ᓄᓇᓕᓐᓂ ᓇᓕᐊᓐᓂᑐᐃᓐᓇᖅ ᐋᖅᑭᒃᓱᐃᓚᐅᖅᑐᑦ 
ᑲᑎᒪᓂᐅᔪᓂᒃ. ᑲᔪᓯᑦᑎᐊᕐᓂᐅᕐᔪᖅ ᐊᒻᒪᓗ ᐱᓕᕆᔾᔪᐊᕐᓂᕆᔭᖏᑦ ᐃᓕᓴᐃᔨᖁᑎᑦᑕ ᑕᒪᑐᒧᖓ 
ᑲᑎᒪᓂᐅᓂᐊᖅᑐᓄᑦ ᖃᐅᔨᔾᔪᑎᒋᔪᓐᓇᖅᑲᕗᑦ ᐱᔭᒃᓴᕆᒃᑲᓂᖅᐸᑦᑕᖏᓐᓂᒃ ᐊᓯᐊᒍᑦ ᐃᓕᓴᐃᓂᐅᑉ ᐱᑦᔪᑎᒋᓪᓗᒋᑦ 
ᐃᓕᓐᓂᐊᖅᑎᖁᑎᓂ ᓯᓚᑖᒍᑦ ᐃᓕᓴᐃᓂᖓᑕ. 
 
“ᑲᑎᓐᖔᑦᑐᑦ”, ᖃᒪᓂᖅᑐᐊᒥ ᑲᑎᒪᓂᐅᓚᐅᖅᑐᖅ ᑭᕙᓪᓕᕐᒥᐅᓄᑦ ᐱᓇᓱᐊᕈᓯᐊᓂ ᕖᕗᐊᕆ 17-21-ᒧᑦ, 2003. 
ᖃᐃᖁᔭᐅᓯᒪᔪᑦ ᐅᖃᑦᑎᓪᓗᐊᑕᖓ, ᕼᐊᑎ ᕚᓐ ᒎᕐᑉ ᐅᖃᐅᓯᖃᓚᐅᖅᑐᖅ “ᓴᐃᓕᔪᑦ ᐃᓕᓐᓂᐊᖅᕖᑦ”. 
 
“ᐊᑕᐅᑦᑎᒧᑦ ᕼᕙᑯᒍᑦ”, ᑖᓐᓇᓕ ᑐᕿᖃᓚᐅᖅᑐᖅ ᕿᑎᕐᒥᐅᑦ ᑲᑎᒪᓂᐅᓚᐅᖅᑐᖅ ᐃᖃᓗᑦᑑᑎᐊᕐᒥ 
ᐱᓇᓱᐊᕈᓯᖓᓂ ᕖᕗᐊᕆ 24-28-ᒧᑦ. ᐅᖃᑦᑎᓪᓗᐊᑕᐅᓗᓂ ᖃᐅᔨᒪᔭᐅᒻᒪᕆᑦᑐᖅ ᐊᕙᑎᓕᕆᔨ ᐊᒻᒪᓗ 
ᓱᓇᕈᓘᔭᓐᓄᑦ , ᑕᐃᕕᑦ ᓴᔫᑭ ᐅᖃᐅᓯᖃᓚᐅᖅᑐᖅ ᐆᒥᖓ “The Sacred Balance”. ᒥᔅ ᓕᓐᑕ ᒥᓗᕐ 
ᐅᖃᐅᓯᖃᓚᐅᕐᒥᔪᖅ ᐆᒥᖓ “ᓱᕈᓰ ᐊᒻᒪᓗ ᑐᓴᕋᔅᓴᓕᕆᔨᒃᑯᑦ”. 
 
“ᑐᓴᑑᑦ”, ᑐᑭᒋᔭᐅᓪᓗᓂ ᖁᖅᑎᓂᖅᓴᒥᐅᓄᑦ ᕿᑭᖅᑖᓗᒥᐅᓄᑦ ᑲᑎᒪᓂᕆᔭᐅᔪᖅ ᐱᓇᓱᐊᕈᓯᐊᓂ ᒫᑦᓯ 3 7-ᐸᒧᑦ 
ᖃᐅᓱᐃᑦᑐᒥ. ᓄᓇᕗᑦ ᐅᖃᐅᓯᓕᕆᓂᕐᒧᑦ ᑲᒥᓴᓇᖓ, ᒥᔅ ᐄᕙ ᐊᕆᐊᖅ, ᐅᖃᐅᓯᖃᓚᐅᖅᑐᖅ ᐆᒥᖓ 
“ᐅᖃᐅᓯᓕᕆᓂᖅ, ᐃᓕᖅᑯᓯᓕᕆᓂᖅ, ᐊᒻᒪᓗ ᐃᓕᓐᓂᐊᖅᑐᓕᕆᓂᖅ”. 
 
ᐅᖃᖅᑏ, ᓂᒡᒋᖓᓃᖔᑦᑐᑦ ᑲᑎᒪᓂᐅᓛᖅᑐᖅ ᐃᖃᓗᓐᓂ ᑐᑭᖃᑦᑐᓂ “ᑕᐅᖅᓰᖃᑎᒌᑦ”. ᐅᖃᑦᑎᓪᓗᐊᑕᐅᔪᖅ, 
ᔭᐃᐱᑎ ᓅᓐᖓᖅ ᓄᓇᕕᒃᒦᖔᖅᑐᖅ ᐅᖃᐅᓯᖃᓪᓗᓂ “ᐃᓄᐃᑦ ᐅᖃᐅᓯᖓ, ᐃᓕᖅᑯᓯᖓ, ᐊᒻᒪᓗ 
ᐃᓕᓐᓂᐊᖅᕖᑦ”. ᐊᒻᒪᓗᑦᑕᐅᖅ ᓗᑖᖅ ᒍᐊᕐᑕᓐ ᓂᐅᕕᐅᓪᑦ ᐅᖃᐅᓯᖃᓪᓗᓂ ᑐᑭᖃᑦᑐᒥᒃ “Reaching Out to 
Kids”. ᓄᓇᕗᑦᒥ ᐅᖃᐅᓯᓕᕆᓂᕐᒧᑦ ᑲᒥᓴᓇ, ᐄᕙ ᐋᕆᐊᖅ ᐅᖃᐅᓯᖃᒻᒥᓗᓂ “ᐅᖃᐅᓯᓕᕆᓂᖅ, 
ᐃᓕᖅᑯᓯᓕᕆᓂᖅ ᐊᒻᒪᓗ ᐃᓕᓐᓂᐊᖅᑐᓕᕆᓂᖅ”. ᖁᔭᓐᓇᒦᒃ, ᐅᖃᖅᑎ. 

>>ᐸᑦᑕᑐᑦᑐᐃᑦ 
 
ᐅᖃᖅᑎ: ᖁᔭᓐᓇᒦᒃ, ᐱᑰ. ᒥᓂᔅᑕᐃᑦ ᐅᖃᐅᓯᑦᓴᖏᑦ. ᐊᑭᓱ. 
 
ᒥᓂᔅᑕᐃᑦ ᐅᖃᐅᓯᖏᑦ 118–1(6): ᓇᑦᓯᕋᔭᐃᑦ ᕿᓰᑦ ᓂᐅᕕᐊᑦᓴᐅᓂᖏᓄ ᐊᒻᒪ ᐱᕙᓪᓕᐊᓂᕆᔭᖏᓄ 
 
ᒥᓂᔅᑕ ᐅᓛᔪ ᐊᑭᓱ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑏ. ᐅᓪᓗᒃᑯᑦᑕᐅᖅ ᑲᑎᒪᔨᐅᖃᑎᑳ ᐃᓄᐃᓪᓗ ᑕᖄᓂ 
ᑕᐅᑐᑦᑐᓂ ᑕᓚᕖᓴᒃᑯᑦ. 
 
ᐅᖃᖅᑏ, ᐅᓪᓗᒥ ᓇᖏᑦᓯᕗᖓ ᑕᐃᒎᔾᔨᓗᖓ ᐃᒪᐃᒻᒪ ᐱᓕᕆᕕᒋᔭᕋ ᐊᐅᓚᓂᖃᑎᑦᓯᒻᒪᑕ ᐱᔭᑦᓴᒥ ᑕᐃᒍᖅᑕ 
ᐊᒥᖅᓄ ᐊᑭᒋᔭᖏᓐᓄ ᐱᔭᑦᓴᐅᔪᒥ. ᐱᓕᕆᔭᑦᓴᕆᔭᖏ ᑕᒪᑐᒧ ᐱᔭᑦᓴᐅᑉ ᐃᒪᐃᑦᑑᓱᓂ ᓴᕿᑎᑦᓯᓗᑎ ᓄᓇᕗᒥ 
ᓇᑦᓯᕋᔭᓄ ᕿᓯᖕᓂ ᐱᕙᓪᓕᐊᔾᔪᑎᐅᓂᐊᕐᓗᓂ ᓂᐅᕕᐊᑦᓴᕆᓂᐊᖅᓂᑎᒍ ᐃᓕᖁᓯᖅᓄ ᐊᖑᓇᓱᓐᓂᐅᔪᓄ 
ᐱᕙᓪᓕᐊᔾᔪᑎᐅᓂᐊᕐᓗᑎ. ᑕᐃᒪᖓᓂ ᐱᕙᓪᓕᐊᔪᒻᒪᓂ ᑕᒪᓐᓇ ᐱᔭᑦᓴᐅᔪᖅ, ᐊᑭᑦᑐᕋᐅᑎᓂᖅᓄ ᓄᓇᕗᒥ 
ᓇᑦᓯᕋᔭᓄ ᕿᓯᓄ ᐳᖅᑐᓯᒋᐊᖅᓯᒪᓪᓗᑎ ᒥᑦᓯᑎᖕᓂ 20ᑖᓚᒥ ᐊᑯᓐᓂᐊᓂ 1990ᖏᓐᓂ ᐅᑯᓄᖓ ᒫᓐᓇᓂᓴᐅᔪ 
ᐊᑭᖏᓄ ᐅᖓᑎᐊᓄ 60ᑖᓚᐅᑉ ᐊᑕᐅᓯᖅᒧ ᕿᓯᖕᒧ. 
 
ᐅᐱᑉᐳᖓ ᑕᐃᒎᔾᔨᒋᐊᒧ ᑲᑎᒪᔨᐅᖃᑎᒃᑲᓄ ᐅᓪᓗᒥ ᐃᒪᐃᒻᒪ ᖃᓄᐃᓯᒪᓂᕆᔭᖅᑎᖕᓄ ᐱᓇᓱᐊᖅᓯᒪᓂᕆᔭᑎᖕᓄ, 
ᐊᑑᑎᓯᒪᔭᑎᖕᓄ ᓱᓕᒃᑲᓐᓂᖅ ᑲᔪᓯᖃᑦᓯᐊᕐᑐᓂ ᐊᕐᕌᒍᒧ ᓇᑦᓯᕋᔭᖅᓂ ᓂᐅᕕᐊᑦᓴᖃᓂᕐᓄ. ᑎᓰᕝᕙ 2002ᒥ 
ᐊᒥᖅᓄ ᐊᑭᑦᑐᕋᐅᑎᓂᖅ ᐊᑑᑎᔭᐅᓂᑰᑦᓱᓂ ᓄᐊᔅ ᕙᐄ ᐋᓐᑎᐅᕆᐅᓪᒥ, ᐊᑭᑦᑐᕋᐅᑎᓂᕆᔭᖏᓐᓂ 
ᐅᖓᑎᐊᓅᖅᑐᒥᓂᐅᓪᓗᑎ 500 ᑕᐅᓴᓐ ᑖᓚᓄᑦ. ᓯᖅᓛᐱ 10,000 ᕿᓰᑦ ᐊᐅᓪᓚᖅᑎᑕᐅᓪᓗᑎ 
ᐊᑭᑦᑐᕋᐅᑎᐅᓂᐊᕐᓱᑎ. ᑕᒪᖅᒥ ᐊᑭᑦᑐᕋᐅᑎᒍᑎᓄ ᐊᒻᒪ ᖃᑦᓯᐅᓯᒪᓂᖏᓄ ᓴᕿᑎᑦᓯᓯᒪᔪ 10ᓄ ᐊᕐᕌᒍᓄ 
ᐳᖅᑐᓯᕙᓪᓕᐊᓂᐊᕐᓂᖏᓄ ᐅᑯᓄᖓ ᓇᑦᓯᕋᔭᐃᑦ ᕿᓯᖏᓐᓄ ᓄᓇᕗᒥ. 
 
ᐅᖃᖅᑏ, ᐅᐱᑉᐳᖓ ᐅᖃᕆᐊᒧ ᐃᒪᐃᒻᒪ ᐱᓕᕆᓂᕆᔭᕗ ᕿᓯᖅᓄ ᐃᓱᓕᑦᓯᒪᓂᖃᖏᑦᑐᐃᑦ ᐊᖑᓇᓱᓐᓂᐅᔪᓄ. 
ᐃᑲᔪᖅᓱᕐᓱᑎᒍ ᐱᕙᓪᓕᐊᓂᕆᔭᖏᓄ ᐅᕙᓂ "ᓄᓇᕗᒥ ᐃᓄᐃᑦ ᓄᐊᓯᒪᔭᖏᓐᓄ" ᐃᒪᐃᑑᑦᓱᓂ ᓄᐊᑦᓯᓂᖃᓂᐅᔪᑦ 
ᕿᑐᒻᒪᓴᖅᓯᒪᔪᓂ ᓇᑦᓯᕋᔭᖅᓂ ᕿᓯᖕᓂ ᑕᒫᓂ ᓄᓇᕗᒥ ᐊᒻᒪ ᓴᕿᑎᑦᓯᓯᒪᓗᑎ ᐅᐱᖅᖔᑕᒫᑦ ᑲᓇᑕᒥ 
ᒥᐊᓕᒐᖅᓂᓗ ᐊᒥᖅᓄ ᐊᒻᒪ ᑕᑯᓇᑦᑎᓯᓂᖅᓂ ᓴᕿᐅᒪᑎᑦᓯᓂᖏᓐᓂ ᒪᓐᑐᕆᐊᓪᒥ. 
 
ᐱᓕᑦᓯᖃᓯᐅᑎᓂᐊᕐᒥᑦᓱᑕ ᐃᑲᔪᖅᓱᕈᑎᖏᓄ ᓂᔾᔭᐅᓯᔭᖅᑎᐅᔪᒧ ᐆᒻᒧᖓ ᓘᓯ ᐃᓪᓚᐅᑦ, ᐊᓐᓄᕌᖅᓯᒪᕙᑦᑐᖅ 
ᓄᓇᕗᒥ ᕿᓯᕋᔭᓂ ᓴᕿᓯᒪᓂᖅᒥᓂ ᑕᓚᕖᓴᑎᒍ, "ᐸᕙᓘ ᑐᕌᒃᑎᒍᑦ". ᐱᓕᑦᓯᓯᒪᓂᑰᓪᓗᑕ ᖃᑦᓯᓂ ᕿᓯᖕᓂ 
ᐊᑐᕈᓐᓇᖃᑕᓂᐊᕐᑕᖏᓐᓄ ᓘᓯᒧ ᓯᕗᓪᓕᖅᐹᒥ ᐊᕐᕌᒍᒋᔭᖓᓄ ᓴᕿᓯᒪᕙᓐᓂᐊᕐᑐᓄ ᐸᕙᓘ ᑐᕌᒃᑯᑦ ᐊᒻᒪ 
ᓂᕆᐅᑦᓯᒪᓪᓗᑕ ᐱᓕᑦᓯᒋᐊᑲᓂᕐᓂᐊᕆᐊᒧ ᐃᑲᔪᖅᓱᓗᑕ ᓴᕿᓯᒪᓂᕆᓂᐊᕐᑕᖓᓄ ᑖᑦᓱᒪ ᐊᒡᒋᖅᑐᒥ ᐊᕐᕌᒍᒥ. 
 
ᐅᖃᖅᑎ, ᕿᓯᔭᖁᑎᕗ ᓴᕿᓯᒪᓂᑰᓪᓗᑎ ᓯᓚᖅᔪᐊᖅᒥ ᓄᓇᓕᖅᔪᐊᖏᓐᓂ ᐃᒪᐃᑐᓂ ᒪᔅᓯᖕ, ᕘᓕᖕ, ᒫᔅᓯᑳᐅᓪ, 
ᕙᐃᔨᖕᓗ. ᑲᔪᓯᖏᓐᓇᖅᑐᒍ ᓱᓕ ᑕᒪᑐᒧᖓ ᐱᕙᓪᓕᐊᑎᓐᓂᐊᕐᓗᒋ ᐊᒡᒋᖅᑐᓂ ᐊᕐᕌᒍᒥ ᖃᓄᐃᓐᓂᖃᓐᓂᐅᔪᓂ, 
ᐃᒪᐃᑐᓂ ᑲᓇᑕᒥ ᑕᑯᓇᑦᑎᑦᓯᔪᓂ ᑲᑐᑎᖃᑎᒌᓄ ᐊᑑᑎᓂᐊᖅᑐᓂ ᐸᖅᓇᑕᐅᓯᒪᔪᓂ ᒥᓚᓐ, ᐃᑕᓕᒥ. 
 
ᐅᖃᖅᑎ, ᑲᔪᓯᖏᓐᓇᓂᐊᕐᓱᑕ ᐱᕙᓪᓕᐊᑎᖏᓐᓇᓂᐊᕐᓗᒋ ᐅᓇ ᓄᑖ ᐊᑭᑦᑐᕋᐅᑎᓂᖅᓄ ᐱᔭᑦᓴᐅᔪᓂ ᓄᓇᕗᒥ 
ᕿᓯᖕᓄ ᑕᒪᐃᓂ ᐊᖑᓇᓱᓐᓂᐅᔪᓂ ᐊᒻᒪ ᐱᕙᓪᓕᐊᑎᑕᐅᓂᖏᓄ ᐱᕙᓪᓕᐊᓂᕆᔭᖅᑎᖕᓄ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᑦᑐᐃᑦ 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᒥᓂᔅᑕᐃᑦ ᐅᖃᐅᓯᑦᓴᖏᑦ. ᒥᓂᔅᑕ ᕿᓚᕝᕙᖅ. 

ᒥᓂᔅᑕᐃᑦ ᐅᖃᐅᓯᖏᑦ 119–1(6): ᐃᑲᔫᓯᐊᖅᐸᑦᑐᐃᑦ ᑐᑭᓯᔾᔪᑎᒋᔭᖏᓐᓄ ᐃᓕᖓᓂᖃᕐᑐᐃᑦ 
 
ᒥᓂᔅᑕ ᐲᑕ ᕿᓚᕝᕙᖅ (ᑐᓵᔨᑎᒍ) ᖁᔭᓐᓇᒦᒃ, ᐅᖃᖅᑎ. ᑲᐅᔨᒃᑲᐃᔪᒪᑦᓱᖓ ᑲᑎᒪᔨᐅᖃᑎᒃᑲᓂ ᒥᑦᓵᓄ 
ᐃᑲᔫᓯᐊᖅᐸᑦᑐᐃᑦ ᑐᑭᓯᔾᔪᑎᑦᓴᖏᓄ ᓴᕿᑕᐅᓯᒪᓂᑯᓂ ᐱᓕᕆᕕᒋᔭᖅᑎᒍ. 
 
ᑐᓴᐅᒪᑦᓱᑕ ᐃᑲᔫᓯᐊᖅᐸᑦᑐᓄ ᐊᑐᐊᒐᖅ ᖃᐅᔨᓴᖅᑕᐅᓂᖏᓄ ᐃᒪᐃᒻᒪ ᐊᒥᓱᐃᑦ ᐃᓄᐃᑦ ᑐᑭᓯᓯᒪᖏᒻᒪᑕ 
ᐱᔭᑦᓴᒧ ᐅᕝᕙᓗ ᖃᐅᔨᒪᖏᒻᒪᑕ ᖃᓄᐃᑦᑐᓄ ᐊᑐᐃᓐᓇᐅᔪᓄ ᐱᔭᑦᓴᐅᔪᒧ ᐃᑲᔪᕈᑎᑦᓴᕆᔭᖏᓐᓄ. 
ᖃᓄᐃᑑᓂᕆᔭᖏᓄ ᑐᑭᓯᒍᑎᒋᔭᖏᓐᓄ ᐃᓕᖓᑦᓱᑎ ᑐᑭᓯᒪᓂᐊᕐᒪᑕ ᓄᓇᕗᒥᐅᑦ ᒥᑦᓵᓄ ᐱᔭᑦᓴᐃᑦ 
ᐊᑐᐃᓐᓇᐅᔪᐃᑦ ᐊᑎᐊᓂ ᐃᓄᓕᕆᔨᒃᑯᑎᒍ. ᑕᒪᒃᑯᐊ ᑐᑭᓯᒍᑎᐅᔪᐃᑦ ᐃᒪᐃᑑᓪᓗᑎ ᓯᕗᓕᕐᓱᕈᑎᐅᓪᓗᑎ 
ᑲᑎᒪᓂᐅᔪᒧ ᖃᓄᐃᒋᐊᕐᓯᒪᔭᑎᖕᓄ ᐊᒻᒪ ᖃᓄᐃᒍᒪᓯᒪᔭᑎᖕᓄ ᐊᑎᐊᓂ ᕿᓐᖓᐅᑦ ᐊᑐᐊᒐᖅᒧ ᖃᐅᔨᒪᒃᑲᐃᓗᑎ 
ᐃᓄᖕᓂ ᒥᑦᓵᓄ ᐱᔭᑦᓴᐅᔪᐃᑦ ᐃᒪᐃᒍᓐᓇᓂᐊᕐᓱᑎ ᖃᐅᔨᓴᖅᐸᓪᓗᒋ, ᐃᑲᔪᖅᐸᒐᓗᐊᕐᓗᒋ ᐱᕙᓪᓕᐊᓂᕆᔭᖏᓄ 
ᐃᓕᖓᔪᓂ ᐃᒻᒥᓂᖅᓱᕈᓐᓇᕐᓂᐅᔪᓄ. 
 
ᖃᓄᐃᓕᓂᕆᔭᖏᓄ ᐃᓚᒋᓕᐅᑎᓯᒪᔪᐃ ᑐᑭᓯᔾᔪᑎᑦᓴᖏᓄ ᐃᒪᐃᑐᖃᕐᓱᑎ ᐃᑲᔫᓯᐊᖅᓂᐅᔪᓄ ᕿᒥᖅᕈᐊᒐ 
ᐃᓚᒋᑦᓱᓂᒋ ᑕᓪᓕᒪᑦ ᐅᖃᓕᒫᒐᑦᓴᖏᑦ. ᐅᖃᓕᒫᒐᑦᓴᕆᔭᖏ ᐃᓗᓕᖃᕐᓱᑎ ᐃᒪᐃᑦᑐᓂ ᐱᔭᑦᓴᓂ ᐅᑯᓄᖓ 
ᐃᖕᓇᖅᓄ, ᐱᔭᑦᓴᐃᑦ ᐃᑲᔪᕈᑎᒋᔭᐅᔪᐃᑦ ᓱᕈᓯᖅᓄ, ᐃᓕᓐᓂᐊᑎᑦᓯᒍᑎᓄ ᖃᓄᐃᑕᐅᒋᐊᓕᖕᓄ, ᐃᓚᐅᓂᖅᓄ ᐊᒻᒪ 
ᐱᓕᕆᖃᑎᒌᑦᓯᐊᕐᓗᒋ, ᐊᒻᒪ ᐱᔭᑦᓴᕆᔭᖏᓄᓪᓗ ᐊᒻᒪ ᖃᓄᐃᑑᓂᕆᔭᖏᓄ ᐱᔭᑦᓴᐅᑉ ᑐᑭᓯᔾᔪᑎᖏᓄ. 
 
ᓇᓗᓇᖓᓗ ᓄᓇᕗᒥᐅᑦ, ᐱᓗᐊᖅᑐᒥ ᐃᑲᔫᓯᐊᖅᐸᑦᑐᐃᑦ, ᖃᐅᔨᓂᐊᖅᒪᑕ ᖃᓄᐃᑑᓂᕆᔭᖏᓄ ᑐᑭᓯᔾᔪᑎᐅᔪᐃᑦ 
ᑐᑭᓯᒪᓇᑦᓯᐊᕐᓱᑎ ᐊᒻᒪ ᐃᑲᔫᑎᖃᕐᓱᑎᓪᓗ. 
 
ᑐᖓᓱᑦᑎᑦᓱᓯ ᑕᑯᓇᒋᐊᖁᓪᓗᓯ ᑕᑯᑦᓴᐅᑎᑕᖏᓐᓄ ᓴᕿᑎᓯᒪᔭᖏᓄ ᐃᓯᐸᓯᒋᐊᖅᒥ. ᓴᕿᑎᑦᓯᓯᒪᓪᓗᑎ 
ᓄᓇᕗᒥᐅᑦ ᐱᔪᓐᓇᓂᕆᔭᖏᓄ ᖃᓄᑐᐃᓐᓇᖅ ᐃᓱᒪᒋᓯᒪᔭᖏᓄ. ᐃᓕᓐᓂᐊᑎᑦᓯᓂᖅ ᐃᓱᒪᒋᔭᐅᓯᒪᔪᓄ: 
ᐅᐱᒍᔾᔨᓂᖅ ᐊᒻᒪ ᐃᓕᖁᓯᕆᔭᖏᓐᓄ ᐃᖕᓇᕆᔭᑦᑕ, ᐊᒻᒪ ᑲᔪᓯᑎᑦᓯᓂ ᓯᕗᓂᕆᓂᐊᖅᑕᑎᖕᓄ ᐃᑲᔪᖅᓱᕐᓗᒋ 
ᐃᓚᒌᑦ. 
 
ᑐᑭᓯᒍᑎᖏᓄ ᖃᓄᐃᑑᓂᕆᔭᖏᓄ ᐊᐅᓪᓚᑎᑕᐅᓯᒪᓂᑰᓕᕐᓱᑎ ᐅᑯᓄᖓ ᐱᖓᓱᐃᓕᖓᔪᓄ ᐊᓪᓚᕕᐅᔪᓄ 
ᐅᑯᓇᓂ ᐱᓕᕆᐊᑦᓴᓄ ᐊᒻᒪ ᐸᐃᕆᕕᖕᓄ ᐱᔨᑦᓯᖅᑕᐅᓂᖏᓄ ᐱᓕᑦᓯᓂᐊᖅᓱᑎ ᐅᑯᓄᖓ ᐃᑲᔫᓯᐊᖅᑎᑦᓯᔩᑦ 
ᐊᓪᓚᕕᖏᓐᓄ ᑕᒪᐃᓂ ᓄᓇᕗᒥ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᑦᑐᐃᑦ 
 
ᐅᖃᖅᑎ (ᑐᓵᔨᑎᒍ): ᒥᓂᔅᑕᐃᑦ ᐅᖃᐅᓯᑦᓴᖏ. ᒥᓂᔅᑕ ᑲᑦᑐ. 
 
ᒥᓂᔅᑕᐃᑦ ᐅᖃᐅᓯᓴᖏᑦ 120-1(6): ᐸᓂᖅᑐᓄᑦ ᐅᒥᐊᖅᔪᐊᒃᑰᖅᑎᑦᑎᓂᕐᒧᑦ ᑳᓐᑐᕌᑦ 
 
ᒥᓂᔅᑕ ᐲᑕ ᑲᑦᑐ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. 7 ᑲᑉᐸᓂᐅᔪᐃᑦ ᐊᒻᒪ ᐱᓕᑕᒥᓂᐅᓪᓗᑎ ᑐᑦᓯᕋᕈᑎᓄ 
ᐃᓕᖓᔪ ᐊᒥᐊᖅᔪᐊᑰᑕᐅᓂᖏᓄ ᓂᕿᑦᓴᓄ ᕿᑭᖅᑖᓗᖕᒧ ᐊᒻᒪ ᕿᕙᓪᓕᖅᐸᒥ ᓄᓇᓕᐅᔪᓄ. ᑕᓪᓕᒪᑦ 
ᑲᑉᐸᓂᐅᔪᐃᑦ ᐊᑑᑎᔪᒥᓂᐅᑦᓱᑎ ᑐᑭᓯᒋᐊᕈᑎᑦᓴᐅᔪᓄ ᑲᑎᒪᓂᖅᒧ ᔭᓐᓄᐊᓕᒥ. ᐱᖓᓱᑦ ᑖᒃᑯᓇᓂ ᑲᑉᐸᓂᓂ 
ᐱᓕᑦᓯᑦᓱᑎ ᑐᑦᓯᕋᕈᑎᖏᓐᓄ. 
 
ᖃᐅᔨᓴᖅᓂ ᐊᒻᒪ ᖃᐅᔨᓴᖅᓂᕆᔭᖏᓄ ᑖᒃᑯᓇᓂ ᑐᑦᓯᕋᐅᑎᓄ ᐱᔭᕇᖅᓯᒪᓕᕐᑐᐃᑦ ᐊᒻᒪ ᐅᐱᑦᓱᖓᓗ 
ᐅᖃᐅᑎᒋᒋᐊᒧ ᓄᑖᖅ ᓂᕿᑕᖅᓂᐅᔪᓄ ᑳᓐᑐᕌᒃᖑᔪᒥ ᕿᑭᖅᑖᓗᖕᒧ ᐊᒻᒪ ᑭᕙᓪᓕᖅᒧ ᓄᓇᓕᒋᔭᖏᓄ. 

(ᑐᓵᔨᑎᒍ ᐃᓱᓕᑦᑐ) ᐅᖃᖅᑏ, ᑳᓐᑐᕌᒃᖑᔪᖅ ᓂᕿᑕᖅᓂᐅᔪᓄ ᐅᒥᐊᖅᔪᐊᑎᒍ ᐱᔨᑦᓯᖅᑕᐅᓂᖏᓄ 
ᕿᑭᖅᑖᓗᐸᓯᖕᒥ ᓄᓇᓕᐅᔪᓂ, ᐃᓚᒋᔭᐅᔾᔭᓇᓂ ᐃᖃᓗᐃᑦ, ᐱᓕᑕᐅᓯᒪᓪᓗᑎ ᓄᓇᕗ ᑲᓇᓐᓇᖓᓄ 
ᐅᑭᐅᖅᑕᖅᑐᒥ ᐅᒥᐊᖅᔪᐊᖁᑎᖏᓐᓄ. 
 
ᐊᐱᕆᓯᒪᑦᓱᑎᒍ ᑖᒃᑯᐊ ᓄᓇᕗᒥ ᐱᓕᕆᕙᑦᑐᐃᑦ, ᔭᒐᔾᔭᐃᑯᓯᖅᓱᒋ ᑐᖓᕕᑎᒍᑦ, ᐊᑑᑎᓂᖃᖅᓂᖏᓄ 
ᐊᐅᓚᓂᕆᔭᖏᓄ ᐅᑭᐅᖅᑕᖅᑐᒥ. ᓇᓗᒋᓇᒋᓪᓗ ᐱᓕᕆᑦᓯᐊᓂᐊᖅᓂᖏᓄ ᐱᔨᑦᓯᖅᕆᓗᑎ ᕿᑭᖅᑖᓗᐸᓯᖕᒥ 
ᓄᓇᓕᐅᔪᓂ. 
 
ᐅᖃᖅᑏ, ᑳᓐᑐᕌᒃᖑᔪᖅ ᓂᕿᑕᖅᑕᐅᓂᖏᓄ ᐅᒥᐊᖅᔪᐊᑎᒍ ᐱᔨᑦᓯᖅᑕᐅᓂᖏᓄ ᑭᕙᓪᓕᖅᐸᓯᖕᒥ ᓄᓇᓕᒋᔭᖏᓄ, 
ᐊᒻᒪ ᐃᖃᓗᖕᓄ ᐱᔨᑦᓯᖅᑕᐅᓂᐊᕐᓱᑎ ᓄᓇᕗᒥ ᐃᒪᖅᒥᐅᑕᓕᕆᔨᓄ ᐱᔨᑦᓯᓂᕆᔭᖏᓄ ᑯᐊᐳᕇᓴᖏᓐᓄ. 
 
ᓄᓇᕗᒥ ᐃᒪᖅᒥᐅᑕᓕᕆᔨᓄ ᐱᔨᑦᓯᓂᕆᔭᖏᓄ ᑯᐊᐳᕇᓴᖏ ᐃᓚᒋᑦᓱᓂᐅᑦ ᓄᓇᕗᒥ ᐱᓕᕆᕙᑦᑐᐃᑦ ᐊᒻᒪ 
ᐃᓄᐃᑦ ᑲᑐᔾᔨᖃᑎᒌᖏᓄ ᓇᓗᓇᐃᖅᓯᒪᓂᖃᕐᓯᒪᓪᓗᑎ ᐃᓚᒋᑦᓱᒋ ᑐᖓᕕᒃᑯ. ᐊᑦᑕᕕᖃᑦᓯᐊᖅᓱᑎ 
ᐱᔨᑦᓯᖅᑕᐅᓂᖏᓄ ᐅᑭᐅᖅᑕᖅᑐᒥ. ᓱᓕᔪᕆᔭᒃᑯᓪᓕ ᓄᓇᕗᒥ ᐃᒪᖅᒥᐅᑕᓕᕆᔨᓄ ᐱᔨᑦᓯᓂᕆᔭᖏᓄ ᑯᐊᐳᕇᓴᖏ 
ᐱᔨᑦᓯᑦᓯᐊᕆᐊᖏᓐᓄ ᐱᔨᑦᓯᖅᓯᐊᕐᓱᑎ ᐅᑯᓄᖓ ᑭᕙᓪᓕᖅᐸᓯᖕᒧ ᐃᖃᓗᓐᓄᓪᓗ. 
 
ᑕᒪᒃᑯᐊ ᓄᑖᑦ ᑳᓐᑐᕌᒃᓂᐅᔪᐃᑦ ᐊᑑᑎᓂᖃᓂᐊᕐᒪᑕ ᐅᒥᐊᖅᔪᐊᑎᒍᓂᖏᓄ ᐊᒻᒪ ᐳᖅᑐᓯᕙᓪᓕᐊᔪ 
ᐱᔨᑦᓯᖅᑕᐅᓂᖏᓄ ᐃᒪᐃᒻᒪ ᓄᓇᕗ ᓄᓇᓕᒋᔭᖏ ᑭᖒᒪᓯᒪᔭᖏᓄ, ᐱᓕᑦᓯᓗᑎ ᐱᔨᑦᓯᖅᑕᐅᓂᖏᓄ ᖃᑦᓯᓄ 
ᓄᓇᓕᐅᔪᓄ. ᐱᓕᕆᖃᑎᖃᕐᓯᒪᓪᓗᑕ ᐃᓚᒋᓕᐅᑎᓪᓗᑎ ᐱᑦᑕᓯᐊᕐᓗᑎ ᐱᔨᑦᓯᖅᑕᐅᑦᓯᐊᓂᖏᓄ 
ᐊᑭᓕᖅᓱᓯᒪᑦᓯᐊᕐᓱᑎ ᐱᔾᔪᑎᖓᓗ ᑕᒪᓐᓇ ᑭᖒᒪᓯᒪᓗᓂᒋ ᓄᓇᕗᒥᐅᑦ. 
 
ᐅᖃᖅᑎ, ᑕᒪᒃᑯᐊ ᓄᑖᖑᔪᑦ ᑳᓐᑐᕌᖑᔪᑦ ᐱᔭᐅᔪᓐᓇᑐᐃᓐᓇᕆᐊᖃᖅᑐᑦ ᖃᓄᖅ ᓄᓇᓕᐅᔪᑦ ᐱᖃᑦᑕᕐᒪᖔᑕ 
ᐆᒥᐊᕐᔪᐊᑰᖅᑐᓂᒃ. ᑕᒪᒃᑯᐊ ᐅᓯᔭᐅᔪᓕᒫᑦ ᐊᐅᓪᓚᖅᑎᑕᐅᖃᑦᑕᕐᓂᐊᖅᑐᑦ ᒪᓐᑐᕆᐊᒥᑦ. ᐊᑕᖏᔪᑦ ᒪᓂᒪᐅᑎᐅᔪᑦ 
ᓇᓗᓇᐃᕐᓯᓯᒪᔪᑦ ᐅᓯᔭᐅᔾᔪᑎᖏᑕ ᐊᑭᖏᓐᓄᑦ, ᖃᖓᒃᑯᑦ ᑎᑭᑦᑐᒃᓴᒪᐅᑕᐅᒻᒪᖔᑕ ᐊᒻᒪᓗ ᑳᓐᑐᕌᖑᔪᓄᑦ 
ᑐᑭᓯᒋᐊᕈᑎᒃᓴᐅᔪᑦ ᓄᑖᒧᑦ ᐸᓂᖅᑎᓄᑦ ᐅᒥᐊᕐᔪᐊᒃᑯᑦ ᑐᓂᐅᖅᑲᖅᑕᐅᓂᐊᖅᑐᑦ ᑕᒫᓂ ᐱᓇᓱᐊᕈᓯᕐᒥ. 
 
ᒫᓐᓇᐅᔪᕐᓕ, ᑐᑭᓯᒋᐊᕈᑎᒃᓴᐅᔪᖅ ᐊᑐᐃᓐᓇᐅᑎᑕᐅᓂᐊᖅᑐᑦ ᒪᓕᒐᓕᐅᖅᑎᐅᔪᓄᑦ, ᕼᐊᒻᓚᒃᑯᓐᓄᑦ, 
ᑐᓴᒐᒃᓴᓕᕆᔨᒃᑯᓐᓄᑦ, ᓄᓇᓕᐅᔪᓄᑦ ᐊᒻᒪᓗ ᐅᐊᓂᐸᐃᒻᒥ ᑎᑭᓴᐃᕕᐅᕙᒃᑐᓄᑦ. ᓇᓚᐅᑎᒃᑯᑦ ᑐᓴᖅᑎᑕᐅᓛᕐᒥᔪᑦ 
ᓄᓇᓕᐅᔪᓕᒫᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕᐃᑦ ᐅᖃᐅᓯᖏᑦ. ᓱᓕ ᒥᓂᔅᑕᓄᑦ ᐅᖃᐅᓯᒃᓴᐃᑦ? ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ. 
ᐃᒃᑲᕐᕆᐊᓗᒃ. 
 

ᑲᑎᒻᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 373-1(6): ᐃᓕᓐᓂᐊᖅᑐᓕᕆᓂᕐᒧᑦ ᐃᓱᒫᓗᒍᑕᐅᔪᑦ 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᓪᓗᒥ ᓇᖏᕐᓯᕗᖓ ᐱᔾᔪᑎᖃᖅᑐᖓ 
ᐃᓕᓐᓂᐊᖅᑐᓕᕆᓂᐅᔪᒥ ᓄᓇᕗᒻ. ᐊᒥᓱᐊᖅᑎᖅᑐᖓ ᓇᖏᕐᓯᒪᖃᑦᑕᕐᓯᒪᔪᖓ ᒪᓕᒐᓕᐅᕐᕕᒻᒥ ᐅᖃᐅᓯᖃᖅᑐᖓ 
ᐃᓱᒫᓗᒍᑎᒋᔭᕐᓂᒃ ᐃᓕᓐᓂᐊᖅᑐᓕᕆᓂᕐᒥᒃ ᓄᓇᕗᒻᒥ. 
  
ᐊᒥᓱᑦ ᓄᓇᕗᒻᒥᐅᑦ ᐃᓕᓐᓂᐊᖅᑕᒥᓐᓂᒃ ᓄᖃᑐᐃᓐᓇᖃᑦᑕᕐᒪᑕ ᐊᒻᒪ ᓄᖅᑲᕐᓯᒪᓕᕋᐃᒐᒥᒃ, 
ᑭᓱᓕᕆᐊᒃᓴᖃᖅᐸᒐᑎᒃ. ᖃᓄᐃᒻᒪᑦ ᑕᐃᒪᐃᑦᑐᕙ? ᑕᒪᓐᓇᖃᐃ ᐃᓕᓐᓂᐊᕐᓂᐅᔪᑉ ᐃᓕᖅᑯᓯᖓ ᓇᒻᒪᓐᖏᒻᒪᑦ 
ᓄᓇᕗᒻᒥᐅᓄᑦ? 

ᐃᓕᓐᓂᐊᖅᑐᓕᕆᓂᐅᔪᖅ ᓇᒻᒪᓐᓂᖅᐸᑦ, ᐊᒥᓱᓗᐊᕋᔭᓐᖏᑦᑐᑦ ᓄᖅᑲᑐᐃᓐᓇᖅᐸᑦᑐᑦ ᐊᒻᒪᓗ ᑕᒪᓐᓇ ᒫᓐᓇᐅᔪᖅ 
ᕿᒥᕐᕈᔭᕆᐊᖃᓕᖅᑕᕗᑦ. ᐊᒥᓱᐊᓗᐃᑦ ᐃᓕᓐᓂᐊᕐᕕᒻᒥ ᓄᖅᑲᑐᐃᓐᓇᕐᓂᑰᔪᑦ ᐃᒻᒥᓃᖅᐸᒻᒪᑕ ᐊᒻᒪᓗ ᑕᒪᓐᓇ 
ᐅᕙᑦᑎᓄᑦ ᓄᓇᕗᒻᒥᐅᕗᑦ, ᐊᒃᓱᕈᕐᓇᕐᒪᑦ ᓄᓇᕗᒻᒥᐅᓄᑦ. 
 
ᐊᖓᔪᖅᑳᕆᔭᐅᓪᓗᑕ, ᕿᓚᒻᒥᐅᓂᕐᓴᐅᔪᖅ ᐱᕈᕐᓴᐃᓇᓱᐊᖅᐸᓕᕋᑦᑕ ᑕᐃᒪᓐᖓᐅᕙᓚᐅᕐᒪᑦ ᐊᖃᒻᒪᓗ ᑕᒪᓐᓇ 
ᐱᔾᔪᑎᒋᔭᐅᕙᓪᓚᐃᔪᖅ ᕿᒥᕐᕈᔭᕆᐊᖃᖅᐸᕗᑦ ᖃᓄᐃᒻᒪᑦ ᐃᓕᓐᓂᐊᖅᑐᓕᕆᓂᐅᔪᖅ ᕿᑐᕐᖓᑎᓐᓄᑦ 
ᓇᒻᒪᒃᐸᓪᓚᐃᖏᒻᒪᑦ. ᓯᕗᓂᒃᓴᖓᑦ ᓄᓇᕗᒻᒥᐅᑦ, ᐱᓗᐊᖅᑐᒥᒃ ᑕᒪᒃᑯᐊ ᓇᓪᓕᒋᔭᕗᑦ 
ᐱᐅᓂᕐᓴᐅᔭᕆᐊᖃᓕᕋᓗᐊᕐᒪᑦ. 
 
ᖁᕕᐊᓱᒃᑐᖓ ᑐᓴᕆᐊᒃᓴᖅ ᒥᓂᔅᑕᐅᔪᒥᒃ ᐅᓪᓗᒥᐅᔪᖅ ᑕᐃᒃᑯᐊ ᐃᓕᓐᓂᐊᖅᑎᐅᔪᑦ ᑲᑎᒪᓂᖃᕐᓂᐊᕐᒪᑕ 
ᐃᖃᓗᓐᓂ ᑕᒪᒃᑯᓂᖓ ᑲᒪᒋᔭᖃᕐᓂᐊᕐᓗᑎᒃ. 
 
ᑕᒪᒃᑯᐊ ᐃᒃᐱᒋᔭᐅᓗᐊᓐᖑᐊᖁᒻᒥᔭᒃᑲ ᐃᓄᐃᑦ ᑲᑎᒪᖃᑕᐅᓂᐊᖅᑐᑦ ᑕᕝᕙᓂ ᑕᒪᓐᓇ ᐃᓕᓐᓂᐊᖅᑐᓕᕆᓂᕐᒧᑦ 
ᒪᓕᒐᐅᔪᖅ ᐊᒻᒪᓗ ᐃᓕᓐᓂᐊᖅᑐᓕᕆᔨᐅᔪᑦ ᐃᓕᖅᑯᓯᖓ ᓄᑖᖑᓪᓗᓂ ᐃᓄᓐᓄᑦ ᕿᒥᕐᕈᔭᐅᑦᑎᐊᖁᓪᓗᒍ, 
ᓴᓂᕐᕙᖅᑕᐅᓯᒪᓗᓂ ᐊᒻᒪᓗ ᓇᓚᒃᑕᐅᓗᑎᒃ ᐱᔪᒪᔭᕆᔭᖏᑦ ᓄᓇᕗᒻᒥᐅᑦ. ᑕᒪᓐᓇ ᐱᒻᒪᕆᐅᒻᒪᑦ ᐅᐱᓐᓇᕋᓂ 
ᐅᐸᓗᖓᐃᔭᐃᕙᓪᓕᐊᒐᑦᑕ ᐅᕕᒃᑲᐅᖁᑎᑦᑎᓐᓂᒃ ᐃᓄᓯᒃᓴᖏᓐᓄᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᖏᑦ, ᐳᑭᕐᓇᖅ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 374-1(6): ᕿᑎᕐᒥᐅᓂ ᓇᓐᓂᐊᕐᓂᖅ ᓄᖅᑲᖓᑎᑕᐅᓂᖓ 
 
ᐳᑭᕐᓇᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᖁᕕᐊᓱᒃᐳᖓ ᐅᓪᓗᒥ ᓇᖏᕐᓯᔭᕆᐊᒃᓴᖅ ᐊᒻᒪᓗ ᑐᓐᖓᓱᒋᑦ, 
ᐅᖃᖅᑎ. ᐅᖃᖅᑎ, ᐅᓪᓗᒥ ᓇᖏᕐᓯᕗᖓ ᐅᓪᓗᒥᐅᔪᖅ ᐊᒃᓱᐊᓗᒃ ᐃᓱᒫᓗᒋᔭᑦᑎᓐᓂᒃ ᐃᓄᖁᑎᒃᑲᓗ ᐅᓗᖅᓴᖅᑑᒥ 
ᐊᒻᒪᓗ ᑕᓗᕐᔪᐊᓂ. ᖃᐅᔨᒪᔭᐅᒋᐊᕐᓂᐊᕆᕗᖓ ᓇᒻᒪᒃᓯᔾᔭᐅᓂᕈᒪ 
 
ᐅᖃᖅᑎ, ᐅᓪᓗᒥ ᓇᖏᕐᓯᕗᖓ ᓄᓇᖁᑎᒋᔭᑦᑎᓐᓂᒃ ᐃᓱᒪᓗᒋᔭᐅᔪᒥᒃ ᐅᖅᓱᖅᑐᒥ ᐊᒻᒪᓗ ᑕᓗᕐᔪᐊᓂ. 
ᒪᓕᒐᓕᐅᖅᑎᓕᒫᑦ ᖃᐅᔨᒪᔪᑦ ᑕᒪᓐᓇ ᓄᖃᖓᑎᑕᐅᓯᒪᓕᕐᒪᑦ ᐊᑯᓂᑲᓪᓚᐅᔪᖅ ᓇᓐᓂᐊᕈᓐᓇᕐᓂᖅ ᕿᑎᕐᒥᐅᓂᒃ. 
 
ᐅᖃᖅᑎ, ᐃᓅᓪᓗᖓ, ᑐᑭᓯᐅᒪᔪᖓ ᐅᖃᐅᓯᕆᔭᐅᔪᒥᒃ. ᓱᕈᓯᒃᑲ ᐊᒻᒪᓗ ᐃᓐᖑᑕᒃᑲ ᐊᖑᓇᓱᒍᓐᓇᖁᔭᒃᑲ 
ᓇᓐᓂᐊᕐᓗᑎᒃ ᓯᕗᓂᑦᑎᓐᓂ ᐊᒻᒪᓗ ᑕᑯᓕᑕᐃᓐᓇᖃᑦᑕᖏᓪᓗᑎᒃ ᐅᒪᔪᖃᕝᕕᒻᒥ ᑭᓯᐊᓂ ᖃᓪᓗᓈᓂ. 
 
ᐅᖃᖅᑎ, ᐊᑲᐅᖏᓕᐅᕈᑎᑕᖃᒻᒪᑦ ᓄᖅᑲᖓᑎᑕᐅᓂᕐᒧᑦ ᑐᕌᖓᖏᑦᑐᒥᒃ ᐃᓄᐃᑦ ᖃᐅᔨᒪᔭᑐᖃᖏᒍᑦ, ᑕᒪᓐᓇ 
ᐅᖃᐅᓯᓪᓗᐊᑕᐅᖏᓐᓇᖅᑐᖅ ᐃᓄᓐᓄᑦ. ᓇᓗᓇᐃᖅᓯᑲᓐᓂᕐᓗᖓ ᐅᕙᒍᑦ ᐃᓅᔪᒍᑦ ᐅᐊᑦᑎᓯᒪᐃᓐᓇᕋᑦᑕ ᓇᓄᕐᓂᒃ 
ᕿᑎᒥᐅᑦ ᐊᖑᓇᓱᒃᕕᐊᓂ ᓇᓄᕐᓄᑦ ᐊᒥᓲᓕᖅᑐᓄᑦ ᐱᐅᓯᖃᑎᒌᖏᑦᑐᓄᑦ. 
 
ᐊᕐᕌᒍᓪᓗᐊᖑᓕᖅᑐᖅ, ᓇᖏᖅᓯᓚᐅᖅᓯᒪᒻᒥᒐᒪ ᑕᕝᕙᓂ ᒪᓕᒐᓕᐅᖅᕕᒻᒥ ᐅᕙᓂᒃᓴᐃᓐᓇᖅ ᓇᖏᖅᕕᒋᔭᓐᓂ 
ᐅᓪᓗᒥ ᐅᖃᐅᔾᔨᓪᓗᖓ ᑲᑎᒪᔨᐅᔪᓂᒃ ᐱᓕᕆᐊᖑᔪᒥᒃ ᑕᕝᕙᓂ ᓇᓐᓂᐊᖅᕕᐅᕙᑦᑐᒥ ᕿᑎᕐᒥᐅᓄᑦ 
ᕿᒥᕐᕈᔭᐅᓂᖃᖁᔨᓪᓗᖓ ᓇᓄᖏᓐᓂᑦ ᑕᐃᑲᓂ. ᑕᐃᒃᓱᒪᓂ, ᓂᕆᐅᓐᓂᖃᓚᐅᖅᑯᖓ ᐃᓱᓕᒃᕕᒃᓴᖃᑦᑎᐊᖅᑐᒥᒃ 
ᓇᓄᕐᓄᑦ ᐅᑎᖅᑎᑕᐅᓂᖏᓐᓄᑦ ᑕᐃᑲᓂ ᓇᓐᓄᒐᓱᐊᕐᕕᐅᓲᒥᒃ ᕿᑎᕐᒥᐅᓂ. 

ᑕᐃᒪᓕ, ᐅᖃᖅᑏ, ᑎᑎᖅᑲᓂᒃ ᖃᐃᕙᓪᓕᐊᔪᖃᒻᒪᑦ ᐅᖅᓱᖅᑑᑉ ᐊᖑᓇᓱᒃᑐᓕᕆᔨᒃᑯᖏᑕ ᑲᑐᔾᔨᖃᑎᒌᖏᓐᓂᑦ 
ᐊᐱᖅᓱᖅᑐᑎᒃ ᓇᓗᓇᐃᖅᓯᕕᐅᔪᒪᓪᓗᑎᒃ ᖃᓄᐃᓕᖓᓕᕐᒪᖔᖅ ᑕᐃᑲᓂ ᕿᑎᕐᒥᐅᑦ ᓇᓐᓂᐊᕕᒋᓲᖓᓂ. 
ᐅᖃᖅᑏ, ᐃᓱᒪᒋᕙᕋ, ᐊᑐᖅᑕᐅᔪᖅ ᒫᓐᓇ ᑎᑭᐅᑎᓇᓱᐊᕐᒪᑦ ᐊᒻᒪᓗ ᒪᓕᑦᑐᓂ ᓄᖅᑲᖓᑎᑕᐅᓂᕐᒧᑦ 
ᓇᓗᓇᐃᖅᑕᐅᓗᐊᖅᓯᒪᖏᒻᒪᑦ ᐊᒻᒪᓗ ᓴᖅᑭᐅᒪᑎᑕᐅᒐᓂᓗ. 
 
ᐃᓱᒪᒐᒪ ᑕᑎᖃᓗᐊᕆᐊᖃᑉᐸᓚᐃᖏᓇᑦᑕ ᓴᖅᑭᑕᐅᓯᒪᔪᓂᒃ ᐅᒪᔪᓕᕆᓂᕐᒧᑦ ᖃᐅᔨᓴᐅᑎᒥᓂᕐᓂᒃ 
ᐱᐊᓂᒃᑕᐅᓯᒪᖏᑦᑐᒥᒃ. ᐅᖃᑏ, ᐊᖏᖅᑕᐅᔪᒪᕗᖓ ᑖᒃᑯᓄᖓ ᐃᓱᓕᓪᓗᒋᑦ ᐅᖃᐅᓯᕆᔭᒃᑲ. ᖁᔭᓐᓇᒦᒃ. 
 
ᐅᖃᖅᑎ: ᑲᑎᒪᔨᐅᔪᖅ ᐊᖏᖅᑕᐅᔪᒪᕗᑦ ᐅᖃᐅᓯᕆᔭᒥᓂᒃ ᐃᓱᓕᑦᑎᒍᒪᓪᓗᓂ, ᐋᒡᖔᖅᑐᖃᖅᑳ? ᐱᑕᖃᖏᑦᑐᖅ. 
ᑲᔪᓯᓕᕆᑦ. ᐳᑭᓐᓈᖅ. 
 
ᐳᑭᓐᓇᖅ (ᑐᓵᔨᑎᒍᑦ): ᖁᔭᓐᓇᒦᒃ, ᑲᑎᒪᔨᐅᖃᑎᒃᑳ. ᐅᖃᖅᑏ, ᐱᑕᖃᕆᐊᖃᑦᑑᑎᒋᒐᒃᑯ ᑕᑯᒃᓴᐅᓂᖅᓴᐅᔪᒥᒃ 
ᐃᓱᒪᓕᐅᕈᑎᖃᑦᑐᖃᑦᑎᓪᓗᒍ ᐱᓕᕆᐊᖑᓂᖓᒍᑦ ᐃᑯᐱᑦᑐᓕᕆᔨᒃᑯᑦ, ᓄᓇᕗᑦ ᐅᒪᔪᓕᕆᔨᒃᑯᖏᑕ ᑲᑎᒪᔨᖏᑦ 
ᐊᒻᒪᓗ ᓄᓇᕗᑦ ᑐᓐᖓᕕᒃᑯᑦ ᑲᑎᒪᔨᖏᑦ. 
 
ᑖᒃᑯᐊ ᑲᑐᔾᔨᖃᑎᒌᖑᔪᑦ ᓄᓇᓕᓐᓄᑦ ᐊᔩᖃᑎᖃᖃᑦᑕᕐᓂᐊᕐᒪᑕ ᓯᕗᓂᑦᑎᓐᓂ. ᑭᓯᐊᓂ, ᐅᖃᖅᑎ, 
ᓇᓗᓇᐃᖅᓯᒪᖏᑐᖅᓱᓕ ᖃᓄᖅ ᐅᖃᕈᑎᐅᖃᑦᑕᓂᐊᕐᒪᖔᑕ ᒫᓐᓇᐅᔪᖅ ᓱᓕ ᓇᓗᓇᕐᒪᑦ. ᑕᐃᑲᓂ ᓈᒻᒪᓯᑉᐸᑦ, 
ᐊᐱᕆᓛᖅᑕᕋ ᒥᓂᔅᑕᖓᑦ ᐃᑯᐱᑦᑐᓕᕆᔨᒃᑯᑦ ᑕᒪᑐᒥᖓ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᑲᑎᒪᔩᑦ ᐅᖃᐅᓯᖏᑦ, ᐊᕐᕚᓪᓗᒃ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 375–1(6): ᑐᑦᑐᒐᓱᐊᕐᓂᖅ ᓴᓪᓕᕐᒥ ᐊᒻᒪᓗ ᔭᒐᐃᔭᐅᖃᑦᑕᕐᓂᖏᑦ ᓇᔾᔪᐃᑦ 
ᐊᒻᒪᓗ ᐃᓯᒐᖏᑦ 
 
ᐊᕐᕚᓪᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐱᓇᓱᐊᕈᓯᐅᕋᑖᖅᑐᒥ, ᐅᖃᓚᐅᕋᒪᑕᐃᒪ ᐊᒻᒪᓗ ᐊᐱᕆᓪᓗᒍ 
ᓯᕗᓕᐅᖅᑎ ᒪᑐᒥᖓ ᑭᓇᐅᔭᓕᐅᕋᓱᐊᕐᓂᕐᒧᑦ ᐱᕕᒃᓴᐅᕙᑦᑐᑦ ᓄᓇᓕᓐᓂ, ᐱᓗᐊᖅᑐᒥ ᑕᐃᒃᑯᐊ ᓄᓇᓖᑦ 
ᓴᖅᑭᖅᕕᐅᖏᑦᑐᑦ ᐊᕕᑦᑐᖅᑕᐅᓂᐅᔪᒧᑦ ᐊᒻᒪᓗ ᑎᓕᐅᕈᑕᐅᔪᓄᑦ ᐱᓕᕆᐊᖑᔪᒪᔪᓄᑦ, ᐱᓗᐊᖅᑐᒥᒃ 
ᑮᓇᐅᔭᖃᖅᑎᑕᐅᓂᒃᑯᑦ ᐊᑐᐃᓐᓇᐅᓕᖅᑎᑕᐅᓂᐊᖅᑐᑦ ᑕᐃᒃᑯᓄᖓ ᓄᓇᓕᓐᓄᑦ ᐊᒻᒪᓗ ᖃᓄᖅᑕᐃᒪ ᐸᕐᓇᐃᕙᑦ? 
 
ᑕᒪᓐᓇ ᒪᓕᑐᐃᓐᓇᖅᑐᖅ ᐊᐱᖅᑯᑎᐅᕙᑦᑐᓂᒃ, ᓯᕗᓕᐅᖅᑎ ᐅᖃᖅᑲᐅᒻᒪ ᑎᑭᕋᔾᔪᐊᒥᐅᓄᑦ ᐊᒻᒪᓗ ᓴᓪᓕᒥᐅᑦ 
ᑕᒪᒃᑯᐊ ᐊᐅᓛᖅᑕᐅᕕᐅᔾᔮᖏᑦᑐᑦ ᐃᑲᔫᓯᐊᕐᓂᐊᖅᑐᑦ ᒐᕙᒪᒃᑯᓐᓂᑦ ᑮᓇᐅᔭᖃᑦᑎᑕᐅᓗᑎᒃ 
ᑮᓇᐅᔭᓕᐅᕆᐊᖃᓐᓂᒃᑯᑦ ᐊᒻᒪᓗ ᐃᖅᑲᓇᐃᔮᒃᓴᐅᔪᓄᑦ. ᑕᐃᒪᓕ ᐊᕐᕌᒍᑦ ᐱᖓᓲᓕᖅᑐᑦ ᐅᖃᑦᑐᖃᓚᐅᕐᒪᑦ, 
ᑭᓯᐊᓂ ᐅᓪᓗᒥᓕ, ᑕᑯᔭᕆᐊᖃᖅᑯᒍᑦ ᓱᓕ ᑕᒪᑐᒥᖓ ᐅᖃᐅᓯᐅᓚᐅᖅᑐᒥᒃ ᓯᕗᓕᐅᖅᑎᒧᑦ ᐊᑐᖅᑕᐅᒐᔭᖅᑐᒥᒃ 
ᑖᒃᑯᓇᓂ ᓄᓇᓕᓐᓂ. 
 
ᒫᓐᓇᐅᔪᖅ, ᓂᓪᓕᐅᑎᖃᕈᒪᔪᖓ ᑮᓇᐅᔭᓕᐅᕈᑕᐅᒍᓐᓇᖅᑐᒥᒃ ᐱᑕᖃᑦᑐᓂᒃ ᑖᒃᑯᓇᓂ ᓄᓇᓕᓐᓂ. ᐅᓇ 
ᐆᑑᑎᒋᓗᒍ, ᑐᑦᑐᒐᓱᐊᕐᓂᖅ ᑮᓇᐅᔭᓕᐅᕈᑕᐅᔪᓂᒃ ᓴᓪᓕᓂ, ᑐᑦᑐᓯᒪᓕᖅᑐᑦ ᐃᒪᓐᓇᓂᒃ 3,500 ᐊᕐᕌᒍᑕᒫᑦ 
ᑐᑦᑐᑕᐅᕙᑦᑐᓂ ᐃᓛᓐᓂᒃᑯᑦ ᑲᑎᑦᑐᒋᑦ 6,000-ᓂᒃ ᐃᓱᖃᖅᑐᓂ. ᑕᐃᒪᓕ ᖃᐅᔨᒪᓇᖅᐳᖅ ᑕᐃᒃᑯᐊ 3,500 
ᓂᕕᖓᑖᖑᔪᑦ ᖁᔭᓇᖅᑕᐅᑐᐃᓐᓇᖅᑐᑎᒃ. ᐊᒻᒪᓗ 3,500-ᑲᓐᓂᑦ ᓇᔾᔪᐃᑦ, ᑎᑭᓯᒪᔪᑦ 7,000 ᓇᔾᔪᐃᑦ 
ᐃᒋᑕᐅᑐᐃᓐᓇᖅᐸᒃᑐᑎᒃ. 

ᐅᖃᖅᑎ, ᑕᑯᖃᑦᑕᕐᓯᒪᒐᒪ ᓴᓇᓐᖑᐊᒐᑦᑎᐊᕙᓪᓗᓐᓂᒃ ᐃᖃᓗᓐᓂ ᓴᓇᔭᐅᓯᒪᔪᑦ ᑐᒃᑐᐃᑦ ᑯᑭᖏᓐᓂᒃ, 
ᖃᐅᔨᒪᓐᖑᐊᕐᓂᓐᖏᓐᓇᑕᑦ 56,000 ᐃᓯᒐᐃᑦ ᑐᒃᑐᓂᑦ, ᐃᓯᒐᖏᑦ ᐃᒋᑕᐅᑐᐃᓐᓇᖅᐸᒃᑐᑦ. ᖁᔭᓐᓇᒦᒃ. 
 
ᐅᖃᖅᑎ: ᐊᕐᕚᕐᓗᒃ 
 
ᐊᕐᕚᕐᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐱᔭᕇᑦᑎᐊᓕᖅᑲᐅᔪᖓ, ᐊᖏᖅᑕᐅᔪᒪᕗᖓ ᐅᖃᐅᓯᕆᔭᕋ ᐱᔭᕇᕈᒪᓪᓗᒍ. 
 
ᐅᖃᖅᑎ: ᒪᓕᒐᓕᐅᖅᑎᐅᔪᖅ ᐊᖏᖅᑕᐅᔪᒪᔪᖅ ᐅᖃᐅᓯᕆᔭᓂ ᐱᔭᕇᕈᒪᓪᓗᓂᐅᒃ. ᐊᒡᒐᖅᑐᖃᖅᐸ? 
ᐊᒡᒐᖅᑐᖃᓐᖏᒻᒪᑦ? ᑲᔪᓯᒋᑦ. ᐊᕐᕚᕐᓗᒃ. 
 
ᐊᕐᕚᕐᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐊᒻᒪᓗ ᒪᓕᒐᓕᐅᖅᑎᐅᖃᑎᒃᑲ. ᒥᓂᔅᑕᐅᔪᖅ 
ᐃᓕᓐᓂᐊᖅᑐᓕᕆᔨᒃᑯᓐᓄᑦ ᑲᒪᔪᖅ ᓱᒃᑯᐊᕿᕙᒃᑐᓄᑦ ᐅᖃᐅᓯᖃᖅᑲᐅᒻᒪᑦ ᑐᑭᓯᒋᐊᕈᑎᒃᓴᐅᔪᒥᒃ. ᑕᒪᒃᑯᑎᒍᓇ 
ᓱᒃᑯᐊᕿᕙᒃᑐᓕᕆᔨᒃᑯᑎᒍᑦ, ᐊᑐᐃᓐᓇᐅᑎᑦᑎᕙᒻᒪᑕ 22 ᒥᓕᐊᓐᓂᒃ ᑕᕝᕙᓂ. 
 
ᑕᒪᓐᓇ ᐱᓕᕆᐊᖑᔪᖅ ᐊᖅᑯᑎᒋᓗᒍ, ᑕᒪᓐᓇ ᐱᒋᐊᖅᑕᐅᔪᓐᓇᖅᐸᓪᓚᐃᔪᖅ ᐅᕙᖓ ᓄᓇᖓᓐᓂ 
ᐃᑯᐱᒡᕕᓕᕆᔨᒃᑯᓪᓗ ᐅᖃᖅᑲᐅᓪᓗᑎᒃᑦ ᑐᑭᓯᕋᐅᑕᐅᔪᓂᒃ ᐱᔪᓐᓇᕐᒪᑕ ᐃᓄᓐᓂᒃ ᓴᓪᓕᓂᑦ. 
 
700-ᖏᓐᓂᑐᐃᓐᓇᕐᒪᑕ ᐃᓄᐃᑦ ᓴᓪᓕᓂ ᐊᒻᒪᓗ ᐊᐅᓚᑕᐅᓂᖏᓐᓄᑦ ᐃᑲᔪᖅᑕᐅᔾᔪᑎᖃᓗᐊᓐᖏᓇᑦᑕ 
ᐊᔪᕐᓇᖏᔾᔪᑎᖓᓂᒃ ᓴᖅᑭᓂᕐᒧᑦ ᑐᒃᓯᕋᐅᑕᐅᔪᓂᒃ ᑕᒪᒃᑯᓇᓐᖓ ᓄᓇᓕᐅᔪᑦ, ᐅᕝᕙᓘᓐᓃᑦ ᓴᖅᑭᓂᕐᒧᑦ 
ᓂᐅᕐᕈᑎᖃᕈᒪᓂᕐᒧᑦ ᑲᒪᒋᔭᐅᔪᓐᓇᖅᑐᓂᒃ ᓄᓇᓕᐅᔪᓂ. ᖁᔭᓐᓇᒦᒃ, ᐅᖃᖅᑎ. 
 
>>ᐸᒃᑕᖅᑐᖅᑐ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐅᐃᓕᐊᒻᔅ 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 376-1(6): ᐅᐱᒋᔭᐅᓂᖏᑦ ᐊᑐᕙᒥ ᑐᔪᕐᒥᕕᐅᔪᒥ ᐋᓐᓂᐊᕐᕕᓕᐊᕐᓯᒪᔪᓄᑦ 
ᐃᖅᑲᓇᐃᔭᖅᑎᖏᓐᓄᑦ. 
 
ᐅᐃᓕᐊᒻᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᓪᓗᒥ ᓇᖏᕐᓯᕗᖓ ᖁᔭᓕᔪᒪᓪᓗᖓ ᐊᒻᒪᓗ ᑐᓴᕈᒥᓇᖅᑐᓂᒃ, 
ᑕᐃᒪᐃᒐᔪᐃᒃᑲᑦᑕ. 
 
ᐊᑐᕙᒥᓚᐅᕋᒪ ᑐᔪᕐᒥᕕᐅᔪᒥ, ᐊᐃᒃᐸᕆᓚᐅᕋᒃᑯᑦ ᐊᓈᓇᒐ. ᖁᔭᓐᓇᒦᕈᒪᔭᒃᑲ ᐃᖅᑲᓇᐃᔭᖅᑎᐅᔪᑦ ᑕᐃᑲᓂ ᓛᒐ 
ᑐᔪᕐᒥᕕᑦ. ᑐᕉᑎ ᒥᐊᑦᑲᕝ, ᔨᐊᓯᑲ ᐸᑉᓴ. ᐅᓱᓚ ᕆᐊᑕᓐ, ᓖᓇ ᐊᓕᕙᖅᑕᖅ-ᐴᕐᓐᔅ, ᔨᐊᓯ ᑲᖑᒃ, ᓕᓐᑕ ᐅᕕᓗᖅ, 
ᒪᓚᑲᐃ ᑭᒍᑦᑕᖅ, ᐅᓖᐸ ᐳᕋᐅᓐ, ᐅᕋᐃᒡᒋᓕ ᐊᒫᖅ, ᔫ ᓴᐱᐅᓪᑦ, ᐅᓖᐱᑲ ᓲ, ᔭᐃᓴᓐ ᑕᖃᐅᒐᖅ, ᓴᑎᐊᓇ ᐊᒻᒪᓗ 
ᑭᓕᒪ ᒍᐱᓪ, ᕋᐃᕼᐅᑉ ᒪᓴᐃ, ᔫᓇ ᑲᖑᖅ, ᐋᒥ ᐲ, ᓴᐃᕋ ᐴᕐᒥᖕᕼᐊᒻ, ᐃᖃᓗᒻᒥᐅᑕᒃᓴᔭᐅᔪᖅ, ᐊᒻᒪ 
ᖁᔭᓐᓇᒦᖅᑐᒍ, ᔩᓂ ᖁᐊᕋᖅ, ᑯᕇᓐ ᕕᓕᑉᔅ, ᓯᐅᕋ ᑖᒻᓴᓐ, ᑭᐅᕈᓪ ᒧᐊᕆᔅ ᐊᒻᒪᓗ ᕌᑦᓂ ᑯᐊᓂᐅᓪ. 
 
ᐊᒃᓱᐊᓗᒃ ᐃᑲᔪᖅᑐᐃᔪᒪᕗᖓ ᑕᐃᒃᑯᓂᖓ ᐊᐅᓪᓚᖅᐸᒃᑐᓂ ᐊᑐᕙᒧᑦ. ᓂᕆᑎᑕᐅᕙᒃᑐᑦ ᐊᒻᒪᓗ 
ᐃᑲᔪᖅᑕᐅᕙᒃᑐᑎᒃ ᐃᑲᔪᖅᑕᐅᔭᕆᐊᖃᖅᑐᑦ ᕿᑭᖅᑖᓗᒻᒥ ᐊᓐᓂᐊᕕᓕᐊᕐᓯᒪᔪᑦ. ᖁᔭᓐᓇᒦᖅᑕᐃᓐᓇᕆᔪᒪᕙᒃᑲ. 
ᖁᔭᓐᓇᒦᒃ, ᐅᖃᖅᑎ. 

>>ᐸᒃᑕᖅᑐᖅᑐᑦ 
 
ᐅᖃᖅᑎ: ᑐᑐ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 377-1(6): ᓂᕆᐅᒋᔭᐅᔪᑦ ᓯᕗᓪᓕᐅᑦᔭᐅᓂᐊᖅᑐᒋᔭᐅᔪᑦ ᑮᓇᐅᔭᐃᑦ 
ᐊᑐᖅᑐᒃᓴᐃᑦ ᐅᖃᐅᓯᐅᑎᓪᓗᒋᑦ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᐅᓪᓗᒥ ᓇᖏᕐᓯᕗᖓ ᐅᖃᐅᓯᖃᕐᓂᐊᕐᓗᖓ ᓂᕆᐅᒋᔭᕐᓂ ᖃᐅᑉᐸᑦ 
ᑮᓇᐅᔭᐃᑦ ᐊᑐᖅᑐᒃᓴᐅᔪᑦ ᐅᖃᐅᓯᐅᓂᐊᖅᑐᓂ. ᖃᐅᑉᐸᑎᑐ ᑕᐃᓐᓇᑐᐊᖅ ᓲᕐᓗ ᓇᒧᓐᖓᖅᑐᖃᕈᓐᓇᐃᓕᖃᑦᑕᕐᒪᑦ 
ᒪᓕᒐᓕᐅᕐᕕᒻᒥ ᖃᐅᑉᐸᑦ ᐅᓪᓛᒃᑯᑦ. ᖁᓚᓐᖏᑦᑐᖓ ᑕᒪᓐᓇ ᓂᕆᐅᒋᔭᐃᓐᓇᕆᒐᑦᑎᒍᑦ. 
 
ᐅᖃᖅᑎ, ᖃᐅᔨᒪᔪᐃᓐᓇᐅᔪᒍ ᐃᒪᐃᒐᓗᐊᕐᓱᓂ ᐃᓄᐃᓴᓗᐊᖅᓂᖏᓄ ᐃᑲᔪᕈᑎᓄ ᓄᓇᕗᒥ, ᐃᓄᐃᓴᓗᐊᖅᓱᑎ 
ᑭᖒᒪᓯᒪᔭᕗ ᓄᓇᓕᒋᔭᑎᖕᓂ. ᐃᓕᖓᔪ ᓯᑕᒪᓄ ᐊᕐᕌᒍᓄ ᒫᓐᓇᐅᔪᖅ, ᐅᖃᖃᑎᒌᑦᓯᒪᓂᑰᓪᓗᑕ ᑕᒪᑐᒧᖓ 
ᑲᒪᑎᕕᖕᒥ ᒥᑦᓵᓄ ᖃᓄᐃᒋᐊᖃᓐᓂᐅᔪᓄ. 
 
ᐅᕙᓐᓄᓪᓕ, ᖃᓄᐃᓂᐊᖅᓂᖏᓄ ᑐᓴᕈᒪᔭᒃᑲᓂ ᑮᓇᐅᔭᑦᓴᒫᓄ ᐅᖃᐅᓯᖃᑎᓪᓗᒋ ᑐᑭᓯᓐᓇᓯᐊᖅᓗᑎ. ᑐᓴᕈᒪᑦᓱᖓ 
ᐊᑑᑎᒍᑎᑦᓴᓪᓚᕆᐊᓄ ᑭᒡᒐᑐᑦᓯᐊᓂᐊᕋᑦᑎᒍ ᐃᓄᐃᑦ ᑭᖒᒪᓯᒪᔭᖏᓄ ᐃᓕᖓᔪᐃ ᐃᓪᓗᓕᕆᓂᖅᓄ, 
ᐃᓕᓐᓂᐊᓂᖅᓄ, ᐊᒻᒪ ᐋᓐᓂᐊᖃᓐᓇᖏᑦᑐᓕᕆᓂᖅᓄ ᐃᓱᒪᒋᔭᐅᔪᓄ. 
 
ᐅᖃᖅᑎ, ᐱᓇᓱᐊᕈᓯᐅᔪᔪᒥ ᐅᖃᖃᑎᒌᓐᓂᖃᔪᔪᒍ ᐃᒻᒥᓃᓐᓂᐅᔪᓄ ᓄᓇᕗᒥ. ᐅᖃᕆᐊᑲᓐᓂᕈᒪᑦᓱᖓ 
ᖃᓄᐃᓕᓂᕆᔭᖅᓅᕙᖓ ᑕᐃᑦᓱᒪᓂᐅᓚᐅᕐᑐ. ᐱᔭᕆᐊᖃᕋᓗᐊᕋᑦᑕ ᓄᑲᖅᑎᖁᑎᑎᖕᓄ ᐃᓄᖕᓄ 
ᐃᓱᒪᒋᐊᕈᑎᑦᓴᑲᓂᖏᓄ. ᐱᕙᓪᓕᐊᑎᒍᓐᓇᕋᓗᐊᕐᑕᕗ ᐃᒪᐃᓪᓗᑕ ᐃᓱᒪᒋᓯᒪᔭᖅᑎᖕᓄ ᑖᓚᑦᓴᓄ ᐃᓱᒪᒋᔭᐅᔪᓄ 
ᐅᖃᐅᓯᕆᕋᑖᖅᑕᒃᑲᓄ. 
 
ᐃᓪᓗᑦᓴᖃᑦᓯᐊᖅᓂ ᐊᒻᒪ ᐃᓕᓐᓂᐊᒐᖃᑦᓯᐊᖅᓂᓪᓗ, ᖃᓄᐃᖏᓐᓂᕆᔭᕗᓪᓗ ᐋᓐᓂᐊᖃᖏᓂᑎᒍᑦ ᑕᒪᖅᒥ 
ᑲᔪᓯᒍᑎᑦᓯᐊᕙᐅᒻᒪᑕ ᐃᓱᒪᒋᔭᓯᔭᑎᖕᓄ ᐃᓗᐊᓂ ᐊᕕᑦᓯᒪᓂᖏᑎᒍ ᐃᒪᐃᓕᓯᒪᓂᖃᕐᑐᒥ ᐃᒻᒥᓂᖅᓱᕈᓐᓇᖅᑐᓂ 
ᓇᔫᑎᔪᓂ ᐊᑲᖅᕆᑦᓱᑎ, ᓴᐃᓕᔪᓂ ᓄᓇᓕᐅᔪᓂ. 
 
ᐅᖃᖅᑎ, ᐅᖃᐅᓯᖃᕆᐊᒐᓛᒍᒪᑦᓱᖓ ᖃᐅᑉᐸᑦ ᑐᓴᖅᕕᒋᔪᒪᖏᑕᒃᑲᓂ ᑮᓇᐅᔭᓕᕆᓂᐊᖃᖅᑎᓪᓗᒋ. 
ᑐᓴᕈᒪᓛᔾᔭᖏᑦᑐᖓ ᐱᓕᕆᕕᐋ ᐃᓕᖁᓯᓕᕆᔨᑯ, ᐅᖃᐅᓯᓕᕆᓂᖅᓄ, ᐃᖕᓇᖅᓄ ᐊᒻᒪ ᒪᒃᑯᑦᑐᓄᓪᓗ 
ᐱᑕᖃᖏᒋᐊᖓᓄ ᐃᑲᔪᖅᓱᕈᑎᑦᓴᓄ ᒪᒃᑯᑦᑐᐃᑦ ᐱᔭᑦᓴᕆᔭᖏᓄ. 
 
ᑐᓴᓛᕈᒪᔾᔭᒍᓐᓃᖅᑐᖓ ᐃᒪᐃᒻᒪ ᐱᑕᖃᑲᓐᓂᕆᐊᑦᑕ ᑖᓚᓂ ᐱᓕᕆᕕᐊᓄ ᐃᖃᓇᐃᔭᖅᑐᓕᕆᔨᑯ, ᐅᕝᕙᓗ ᐊᓯᖏ 
ᑲᑐᔾᔨᖃᑎᒌᓂ ᑭᓯᒥ ᐃᓚᒋᓂᐊᕐᓗᒋ ᐃᓄᐃᓴᓐᓂᖅᓴᐃᑦ ᑕᓚᐃᑦ ᐅᑯᓄᖓ ᐃᓕᓐᓂᐊᑎᑦᓯᔨᑎᖕᓄ 
ᐃᓕᓐᓂᐊᕕᒋᔭᑎᖕᓂ. 
 
ᑐᓴᕈᒪᔾᔭᖏᑦᑐᖓ ᐃᒪᐃᓐᓂᐊᓄ ᖃᓄᐃᓪᓗᐊᖅᑎᒋᓂᐊᓄ ᒐᕙᒪᓕᕆᓂᖅᓂ ᐳᖅᑐᓯᕙᓪᓕᐊᓂᐊᓂᖏᓄ 
ᐃᒪᐃᒐᓗᐊᖅᓱᓂ ᐱᕙᓪᓕᐊᑎᓪᓗᒋ ᐃᖃᓇᐃᔭᖅᑎᓂ ᐱᑕᖃᕇᕋᑦᑕᓗ ᐃᖃᓇᐃᔮᓂ ᐊᑦᓱᕈᕈᑎᑦᓴᒋᐊᑲᓂᖅᓄ 
ᐃᓕᖓᓗᑎ ᓄᓇᖃᖄᖅᓯᒪᔪᓄ ᐊᖏᕈᑎᒋᓯᒪᔭᖏᓄ. 
 
ᐅᖃᖅᑎ, ᐱᒻᒪᕆᐅᑦᓱᓂᓗ ᐃᒪᐃᒻᒪ ᖃᐅᑉᐸ ᑮᓇᐅᔭᓕᕆᓂᖅᓂ ᓴᕿᐅᑎᐅᓂᐊᕐᑐ ᐅᕙᑎᖕᓄ, ᓂᕈᐊᖅᑕᐅᓯᒪᔪᐃ 
ᑲᒪᑎᔩᑦ ᒪᓕᒐᓕᐅᖅᕕᖕᒧ ᑐᑭᓯᓐᓇᓯᐊᖅᓯᒪᓗᑎ ᓴᕿᓯᒪᓂᖃᕐᓗᑎ ᓄᓇᕗᒥ ᐊᕐᕌᒍᒧ ᐃᓂᑦᓴᒧ. 
 
ᐅᖃᐅᓯᖃᓯᒪᒌᖅᓱᖓᓗ ᑕᕝᕙᓂ ᑲᒪᑎᕕᖕᒥ ᐃᓕᖓᔪᓂ ᖃᓄᐃᑑᒍᑎᑦᓴᖏᓄ ᐊᒻᒪ ᐃᑲᔪᕈᑎᑦᓴᒋᐊᑲᓂᖏᓄ 
ᐅᑯᓇᓂ ᐃᒪᐃᒻᒪ ᒐᕙᒪᑯ ᐅᖓᑖᓄᕈᑎᒋᓗᐊᖅᓯᒪᔭᖏ ᐃᒪᐃᑑᔮᖅᒪᑕ ᐃᓚᒋᐊᖅᑐᒥᓂᐅᔮᕐᓱᑎ ᐃᒪᐃᑲᓂᓯᑦᓱᑎ 
ᐅᖓᑖᓅᓗᐊᖅᑐᒥᓂᐅᔮᖅᓱᑎ. 
 

 



ᓇᒃᑲᔾᔭᐅ, ᒫᔾᔨ 10, 2003 ᓄᓇᕗᒻᒥ ᒪᓕᒐᓕᐅᕐᕕᖕᒧᑦ ᑲᑎᒻᒪᔾᔪᑏᑦ   
 

2448

ᑲᑎᒪᔨᒋᔭᖅᐳᑦ ᒪᓕᒐᓕᐅᖅᕕᖕᒥ ᐱᔪᓐᓇᖅᒪᑕ ᐅᑯᓄᖓ ᑐᑭᓯᔾᔪᑎᓄ ᓴᕿᑕᐅᓯᒪᔪᒧ ᑐᑭᓯᓐᓇᓯᐊᖅᓗᑎ ᐊᒻᒪ 
ᐋᕿᓯᐊᖅᓯᒪᓂᖃᕐᓗᑎ, ᐅᕙᒍ ᐱᓪᓚᑦᑖᕗ ᐊᕐᕌᒍᖅᒧ ᐃᓂᕗᑦ. ᐱᔭᕆᐊᖃᕐᑐᒍ ᑕᒪᒃᑯᓄᖓ ᑐᑭᓯᔾᔪᑎᖏᓄ 
ᐃᒪᐃᓂᐊᕐᓗᑎ ᖃᓄᖅᑑᕈᑎᑦᓴᐅᓗᑎ ᐱᐅᔪᓄ ᑭᒡᒐᑐᖅᑕᑎᖕᓄ ᐊᒻᒪ ᓄᓇᓕᒋᔭᖅᑎᖕᓄ. 
 
ᐃᒪᐃᓕᑲᓐᓂᕈᒪᑦᓱᖓᓗ, ᓂᕆᐅᓐᓂᖃᖁᖓ ᖃᐅᑉᐸᑦ ᑮᓇᐅᔭᓕᕆᓂᖅᑎᖕᓂ ᐊᒻᒪ ᐃᓱᒪᒋᑦᓱᒍᓗ ᐃᒪᐃᒻᒪ 
ᓂᕆᐅᒋᔭᖏᓐᓄ ᑭᒃᑯᑐᐃᓐᓇᖅᓄ ᑭᖒᒪᓯᒪᔭᖏᓄ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᑦᑐᐃᑦ 
 
ᐅᖃᖅᑎ: ᖁᔭᓐᓇᒦᒃ, ᑐᑐ. ᑲᑎᒪᔩᑦ ᐅᖃᐅᓯᑦᓴᖏᑦ. ᐊᓚᑲᓐᓄᐊᖅ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 378-1(6): ᐃᓅᓇᓱᓐᓂᕐᒧᑦ ᐊᑭᑦᑐᕆᐊᕐᓂᖅ 
 
ᐊᓚᑲᓐᓄᐊᖅ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᓇᖏᖅᓯᕗᖓ ᐅᓪᓗᒥ ᐅᖃᐅᑎᖃᓂᕐᓱᖓ 
ᐳᖅᑐᓯᕙᓪᓕᐊᑐᐃᓐᓇᖅᑐᐃᑦ ᐃᓅᔪᑎᒋᔭᖅᐳ ᓄᓇᕗᒥᐅᑦ ᐊᒻᒪ ᐱᔭᕆᐊᑑᑎᓂᕆᔭᖏᓄ ᓄᓇᕗᒥᐅ 
ᐱᓇᓱᐊᖅᑎᓪᓗᒋᑦ ᑕᒪᒃᑯᓄᐊ ᐃᓱᒪᒋᓯᒪᔭᖏᓄ ᑕᒪᓐᓇᓗ ᐱᕙᓪᓕᐊᑐᐃᓐᓇᖅᒪ ᐃᓱᒫᓘᑎᒋᔭᐅᑦᓱᓂ. 
 
ᐱᓗᐊᖅᑐᒥ ᐱᔭᕆᐊᑐᓂᕐᓴᐅᓪᓗᓂ ᑖᒃᑯᓄᖓ ᐃᓄᖕᓄ ᓇᒻᒥᓂᖃᖅᑐᓄ ᐃᓪᓗᒥ ᐊᒻᒪ ᐊᑦᓱᕈᕐᑎᑕᐅᕙᑦᑐᓄ 
ᐃᒪᐃᓂᖃᕐᓗᑎ ᐱᕙᓪᓕᐊᑎᓐᓂᐊᕐᓗᒋ ᑲᔪᓯᓂᐊᖁᓪᓗᒋ ᑕᒪᒃᑯᐊ ᐃᓅᔪᑎᒋᔭᖅᑎᖕᓄ. ᐃᓚᖓᓐᓂ ᐃᓄᐃᑦ 
ᐊᑑᑎᕙᑦᓱᑎ ᑲᕙᓕᖅᓱᑎ ᐱᔾᔪᑎᒋᑦᓱᒋ ᑕᒪᒃᑯᐊ ᐊᑦᓱᕈᕈᑎᐅᔪᐃᑦ ᐊᒻᒪ ᐊᑦᑐᐃᓂᖃᖅᑐᒋᐊᓪᓚᐅᕙᑦᓱᑎ. ᑕᒪᒃᑯᐊ 
ᐃᓱᒫᓘᑏᑦ ᐊᑑᑎᔭᐅᓂᖃᕐᐸᑦᓱᑎ ᐅᓪᓗᑕᒫᑦ ᐃᓄᖕᓄ. 
 
ᐃᓕᖓᓂᖃᕐᑐᐃᑦ ᐊᑭᑐᓂᖏᓄ ᐃᓅᔪᑎᒋᔭᖅᓄ, ᑕᒪᐃᓂ ᓂᕿᓄ ᐊᐅᓪᓚᕈᑎᖏᓐᓄ ᐊᒻᒪ ᐊᒥᓱᒋᐊᓪᓚᐃᑦ 
ᐃᓄᐃᑦ ᐱᔭᕆᐊᑐᑦᓴᖅᐸᒻᒪᑕ ᐊᖑᒻᒪᑎᒐᓗᐊᖅᓱᑎ, ᐱᓗᐊᖅᑐᒥ ᑕᐃᒪᖓ ᑮᓇᐅᔾᔭᓴᖅᐸᖏᑦᑐᐃᑦ. ᐊᒻᒪᓗᑦᑕᐅᖅ, 
ᐊᒥᓱᐃ ᓄᓇᕗᒥᐅᑦ ᐃᓱᒫᓘᑎᖃᕐᒪᑕ ᐃᖃᓇᐃᔮᑦᓴᖃᑦᓯᐊᓂᖏᓂᖅᓄ ᓄᓇᓕᐅᔪᓂ ᐃᒪᐃᑑᑦᓱᓂ ᐃᓚᒋᓕᐅᑎᔪᑦ 
ᐃᓱᒫᓘᑎᐅᔪᓄ ᑕᒪᒃᑯᓄᖓ. 
 
ᐅᖃᖅᑎ, ᖃᓄᒋᐊᑲᓐᓂᖅ ᐱᕙᓪᓕᐊᑎᓐᓂᐊᖅᓗᒋᑦ ᐱᔭᑦᓴᐅᔪᐃᑦ ᓄᓇᓕᒋᔭᖅᑎᖕᓂ ᐊᒻᒪ ᓇᓪᓕᐊᓄ 
ᐊᑭᑦᑐᕋᕈᑎᓄ ᓴᓇᐅᒐᖅᓄ ᓴᓇᖑᐊᖅᑕᐅᓯᒪᔪᓄ ᓄᓇᕗᒥ. ᐱᔭᕆᐊᑐᔪᒋᐊᓪᓚ ᐊᒥᓱᓄ ᓄᓇᕗᒥᐅᓄ ᐊᒻᒪ 
ᖃᑦᓯᐅᓪᓗᑎ ᐃᓄᐃᑦ ᐊᑦᓱᕉᑎᖃᖅᑐᐃᑦ. ᖁᔭᓐᓇᒦᒃ, ᐅᖃᖅᑎ. ᑕᒪᓐᓇ ᐅᖃᐅᓯᕆᑲᓐᓂᕈᒪᕋᑖᕋᒃᑯ. ᖁᔭᓐᓇᒦᒃ. 
 
>>ᐸᑦᑕᑐᑦᑐᐃᑦ 
 
ᐅᖃᖅᑎ: ᖁᔭᓐᓇᒦᒃ, ᐊᓚᑲᓐᓄᐊᖅ. ᑲᑎᒪᔩᑦ ᐅᖃᐅᓯᑦᓴᖏ. ᒥᓂᔅᑕ ᐱᑰ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 3791(6): ᖃᖓᑕᓲᖅᑎᑦ ᐃᐊ ᓛᐳᕆᑐᐊᑉ ᖃᖓᑦᑕᕆᐅᕐᓂᖓᑦ 
 
ᒥᓂᔅᑕ ᐲᑯ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᓯᕙᑖᕐᕕᐅᓚᐅᖅᑐᒥ ᓚᐳᕋᑐᐊᒃᑯᑦ ᖃᖓᑕᔫᖁᑎᖓ 
ᐱᒋᐊᖅᑎᑦᑎᓚᐅᖅᑯᑦ ᐊᐅᓚᓂᐅᖃᑦᑕᓂᐊᖅᑐᖅ ᒎᔅ ᕙᐃ, ᓛᐳᕋᑐᐋᒥ ᐃᖃᓗᓐᓄ. ᐅᖃᖅᑏ, ᐊᖏᔪᖅᑲᐅᑎᐅᔪᑦ 
ᑕᒫᓂᓚᐅᖅᑯᑦ ᐸᕐᕆᐊᑕᐅᓪᓗᓂᑦ ᑕᒪᓐᓇ ᓯᕗᓪᓕᖅᐹᖑᔪᖅ ᖃᖓᑕᓂᐅᔪᖅ. ᐊᒻᒪᓗᑦᑕᐅᖅ, ᓛᐳᕋᑐᐊᒃᑯᑦ 
ᖃᖓᖑᑕᔫᖁᑎᖓ ᓂᕆᑎᑦᑎᔪᓐᓇᓚᐅᖅᑯᑦ ᑕᕝᕙᓃᑦᑐᓂᑦ ᖃᖓᑕᓲᒃᑯᕕᒻᒥ ᐃᖃᓗᓐᓂ. 
 

 



ᓇᒃᑲᔾᔭᐅ, ᒫᔾᔨ 10, 2003 ᓄᓇᕗᒻᒥ ᒪᓕᒐᓕᐅᕐᕕᖕᒧᑦ ᑲᑎᒻᒪᔾᔪᑏᑦ   
 

2449

ᐅᖃᖅᑏ, ᒥᓂᔅᑕ ᕚᓕ ᐋᓐᑐᓴᓐ, ᐃᓅᓪᓗᓂ ᒥᓂᔅᑕᐅᔪᖅ ᓂᐅᕙᓪᓛᒥᑦ ᐊᒻᒪᓗ ᓛᐸᑐᐊᕆᒃᑯᑦ ᒐᕙᒪᖓᓐᓂ, 
ᓛᐸᑐᐊᕆᒥ ᓇᒻᒥᓂᖃᕐᑐᑦ ᑲᑐᔾᔨᔨᖏᑦ ᐊᒻᒪᓗ ᐊᖏᔪᖅᑳᖑᔪᖅ ᒎᔅ ᕙᐃ ᓇᒻᒥᓂᖅᑲᕐᑐᑦ ᐃᓚᒌᑦᑐᖁᑎᖏᑦ 
ᑕᕝᕙᓃᖃᑕᐅᓚᐅᕆᕗᑦ ᑎᑭᒻᒪᑦ ᖃᖓᑕᔫᖑᔪᖅ. 
 
ᑕᒪᓐᓇ ᐊᐅᓚᓂᐅᓂᐊᕐᑐᖅ ᒪᑐᐃᕐᓯᒋᕗᖅ ᖃᓄᐃᓕᐅᕈᑎᐅᔪᓐᓇᕐᓗᓂ ᑎᑭᑎᑦᑎᖃᑦᑕᕐᓗᑎᑦ ᑭᓱᑐᐃᓐᓇᕐᓂᑦ 
ᓂᐅᕕᐊᖑᔪᓂᑦ, ᐳᓚᕋᑦᑎᖃᕐᓂᖅᓴᐅᓗᑎᑦ ᐊᒻᒪᓗ ᐊᐅᓪᓚᑎᑦᑎᓂᕐᒥᑦ ᓂᐅᕕᐊᔅᓴᐅᔪᓂᑦ. ᐅᖃᖅᑏ, ᐱᖓᓐᓇᕐᒥᑦ 
ᐊᒻᒪᓗ ᓂᒡᒐᕐᒥ. ᐊᒻᒪᓗᑦᑕᐅᖅ ᑕᒪᓐᓇ ᐊᑐᖅᑕᐅᔪᓐᓇᖃᑦᑕᕐᓂᐊᕆᓪᓗᓂᑦ ᐊᐅᓪᓚᕋᓱᑦᑐᓄᑦ ᓴᐃᓐ ᔮᓐ-ᒧᑦ, 
ᐊᒻᒪᓗᑦᑕᐅᖅ ᑕᒪᓐᓇ ᐱᐅᓯᕚᓪᓕᑎᑦᑎᓂᐊᖅᑯ ᖃᓂᒌᓂᖓᓂᑦ ᓛᐸᑐᐊᕆᒥᐅ ᐃᓄᐃᑦ ᑲᑐᔾᔨᖃᑎᒌᖏᑦ ᐊᒻᒪᓗ 
ᓄᓇᕗᒻᒥ. 
 
ᐅᖃᖅᑏ, ᐱᔭᐅᕙᓪᓕᐊᓂᖓ ᕗᐃᓯᔅ ᕙᐃ, ᑕᒪᓐᓇ ᑲᔪᓯᓂᖓ ᐅᔭᕋᓐᓂᐊᕐᓂᖅ ᕿᑭᖅᑖᓗᒻᒥ, ᐊᒻᒪᓗ ᐃᓚᖏᑦ 
ᐱᔭᐅᕙᓪᓕᐊᔪᑦ ᐊᑲᐅᓈᖅᓯᓂᐊᖅᑯᑦ ᑕᒪᔅᓱᒪ ᖃᖓᑕᓲᒃᑯᑦ ᐊᑐᖅᑕᐅᖃᑦᑕᕐᓂᐊᓕᖅᑐ ᐊᒻᒪᓗ ᐃᓚᖏᓐᓄᑦ 
ᖃᖓᑕᓲᓄᑦ ᑕᒫᓂ ᐅᑭᐅᖅᑕᕐᑐᒥ, ᐃᖃᓗᓐᓂ ᐊᒻᒪᓗ ᓄᓇᕗᒻᒥ. 
 
ᒫᓐᓇ ᐱᔪᓐᓇᓂᓐᓂ, ᐅᖃᖅᑏ, ᖁᔭᓐᓇᒦᕈᒪᕙᕋ ᓛᐳᕋᑐᐊᒃᑯᑦ ᖃᖓᑕᓲᖁᑎᖓ, ᐃᐊ ᓛᐳᕋᑐᐊ, ᐊᒻᒪᓗ 
ᐱᓗᐊᖅᑐᒥ ᓇᒻᒥᓂᖃᖅᑑᒃ ᐃᐊ ᓛᐳᕋᑐᐊᒥ, ᕚᑦ ᐊᒻᒪᓗ ᕌᔾᔪ ᐸᐃᒃ, ᑕᐅᑦᑐᒋᔭᖏᓐᓂ ᐊᒻᒪᓗ ᖃᐅᔨᓴᕐᓂᖓᓂᑦ 
ᐃᖃᓗᓐᓂ ᐊᒻᒪᓗ ᓄᓇᕗᒻᒥ, ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ ᐲᑯ. ᑲᑎᒪᔩᑦ ᐅᖃᐅᓯᖏᑦ. ᒥᓂᔅᑕ ᑖᒻᓴᓐ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 380-1(6): ᑭᕙᓪᓕᕐᒥ ᐸᓂᖅᑐᓂᑦ ᐅᒥᐊᖅᔪᐊᖅᑰᕈᑎᓄᑦ ᑳᓐᑐᕌᒃ 
 
ᒥᓂᔅᑕ ᑖᒻᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᕕᐊᒻᒪᕆᑉᐳᖓ ᐅᑎᕈᓐᓇᕋᕕᑦ. ᑐᓐᖓᓱᒋᑦ. ᑐᓐᖓᓱᖁᔨᕗᖓ 
ᐳᓛᕆᐊᖅᑐᓂ. ᐱᖅᓯᕐᓂᖓᓅᕙᓪᓚᐃᔫᖅ ᐳᓛᕐᕕᒍᑦ ᑕᑕᓕᖅᑐᑦ ᐳᓛᕆᐊᖅᑐᓄᑦ. 
 
ᐅᖃᖅᑏ, ᐅᖃᕈᒪᕗᖓ ᐲᑕ ᑲᑦᑑᑉ ᐅᖃᐅᓯᖏᓐᓄ ᒥᓂᔅᑕᐅᑉ ᐅᖃᐅᓯᖏᓐᓂ. ᐱᔾᔪᑎᖃᕐᓗᒍ ᐅᒥᐊᕐᔪᐊᒃᑯᑦ 
ᐅᓯᑲᖅᑕᐃᓂᕐᒥᑦ, ᑭᕙᓪᓕᕐᒥᐅᑕᐃᑦ ᖃᐅᔨᒍᒪᓯᒪᒻᒪᕆᑉᐳᑦ ᑳᓐᑐᕌᑖᑎᑦᑎᓂᕐᒥᑦ ᐅᓯᑲᖅᑕᐃᓂᕐᒧᑦ ᐅᒥᐊᕐᔪᐊᒃᑯᑦ 
ᑭᕙᓪᓕᕐᒥ ᓄᓇᓕᓐᓂ. ᐃᖅᑲᓇᐃᔭᖃᑎᒐ , ᒥᓂᔅᑕ ᑲᑦᑐᖅ ᐅᖃᐅᓯᖃᖅᑲᐅᒻᒪᑦ ᒥᓂᔅᑕᓄᑦ ᐅᖃᐅᓯᐅᔪᓂᑦ ᑕᒪᔅᓱᒪ 
ᒥᔅᓵᓄᑦ ᐅᓯᑲᖅᑕᓂᕐᒥᑦ ᐅᒥᐊᕐᔪᐊᒃᑯᑦ. 
 
ᐅᖃᖅᑏ, ᒪᑉᐱᐅᑎᒋᔭᖏᓐᓂ ᐅᖃᐅᓯᒃᑯᑦ, ᐅᖃᖅᑲᐅᒻᒪᑦ ᐅᒥᐊᕐᔪᐊᒃᑯᑦ ᐅᓯᑲᖅᑕᓂᕐᒥᑦ ᕿᑭᖅᑖᓗᒻᒧᑦ ᐊᒻᒪᓗ 
ᑭᕙᓪᓕᕐᒧᑦ ᐊᒻᒪᓗ ᐅᖃᐅᓯᖃᕐᑐᓂᑦ ᑭᓱᒥᑦ ᓂᕆᐅᒍᓐᓇᕐᒪᖔᑕ ᑕᒪᓐᓇ ᓄᑖᖑᔪᒥᑦ ᑳᓐᑐᕌᖑᔪᒥᑦ. ᐅᖃᖅᑐᓂ 
ᑐᓂᔭᐅᓐᓂᕐᖓᑦ ᒫᓐᑐᕆᐊᒥᐅᒧᑦ ᐊᒻᒪᓗ ᐅᖃᐅᓯᖏᑦ ᑐᑭᓯᔭᐅᑦᑎᐊᕋᓗᐊᕐᒪᖔᑕ, ᐅᖃᖅᑲᐅᒻᒪᑦ ᐅᒥᐊᕐᔪᐊᖑᔪᑦ 
ᑕᒪᔅᓱᒧᖓ ᐱᔨᑦᑎᕋᕐᓂᐊᖅᑐᑦ ᓄᓇᓕᓐᓄᑦ ᑭᕙᓪᓕᕐᒧᑦ. 
 
ᐅᖃᖅᑲᐅᒻᒪᑦ ᑖᓐᓇ ᑳᒻᐸᓂᐅᔪᖅ ᐊᑯᓂᒻᒪᕆᒃ ᐊᑐᕐᓂᖃᕐᓂᑰᕗᖅ ᐅᑭᐅᖅᑕᕐᑕᒧᑦ, ᖃᐅᔨᒪᑦᑎᐊᕐᓂᕋᖅᑲᐅᒻᒪᑦ 
ᓈᒻᒪᑎᐊᖅᑐᒻᒪᕆᓐᓂᑦ ᐱᔨᑦᑎᕋᑎᑦᑎᓂᐊᕐᖓᑕ ᓄᓇᓕᓐᓄᑦ, ᐱᖃᓯᐅᑎᓗᒍ ᐊᑭᑭᓐᓂᖅᓴᐅᓂᐊᕐᒪᖔᑕ ᑭᕙᓪᓕᕐᒥᑦ 
ᐱᓗᐊᖅᑐᒥᑦ, ᓱᕐᓗ ᑕᒪᓐᓇ ᐊᕕᑦᑐᕐᓯᒪᓂᐅᔪᖅ ᐃᓱᒫᓗᔅᓯᒪᒻᒪᕆᒻᒪᑕ ᑕᒪᔅᓱᒪᓐᖓᑦ ᑳᓐᑐᕌᖑᓂᐊᖅᑐᒥᑦ. 

ᐊᒻᒪᓗᑦᑕᐅᖅ ᒥᓂᔅᑕᐅᔪᖅ ᐅᖃᖅᑲᐅᒋᕗᖅ ᑕᒪᒃᑯᐊ ᐅᓯᓂᐊᖅᑕᖏᑦ ᒫᓐᑐᕆᐊᒦᓐᖔᓂᐊᕐᖓᑕ. ᑕᒪᓐᓇ 
ᐃᓱᒫᓘᑎᒻᒪᕆᐅᓚᐅᕐᖓᑦ ᑭᕙᓪᓕᕐᒥᐅᑕᓄᑦ ᐊᒻᒪᓗ ᒪᐃᔭ-ᓄᑦ ᑭᒡᒐᑐᕐᑕᓐᓂᐃᒃᓯᕙᐅᑖᖅ. ᒥᓂᔅᑕᐅᑉ 
ᒪᑐᐃᕈᑎᖏᓐᓂ, ᑐᓴᕈᒥᓇᒻᒪᕆᖅᑲᐅᕗᖅ ᐅᒥᐊᕐᔪᐊᒃᑯᑦ ᐅᓯᓂᐅᔪᓄᑦ ᑳᓐᑐᕌᖑᓂᐊᖅᑐᖅ ᑭᓲᓂᖓᓂᑦ ᓄᓇᓕᐅᔪᑦ 
ᖃᐅᔨᒪᓂᐊᕐᖓᑕ ᖃᖓᒃᑯᑦ ᑎᑭᖃᑦᑕᓂᐊᕐᒪᖔᖅ ᐅᒥᐊᕐᔪᐊᖑᔪᖅ. 
 
ᐊᒻᒪᓗᑦᑕᐅ ᖃᐅᔨᒪᑎᑦᑎᖃᑦᑕᓂᐊᖅᑯᑦ ᑐᓴᐅᑎᐅᔪᓄᑦ ᕼᐊᒻᒪᓚᒃᑯᑦ ᑐᓴᐅᑎᖏᑎᒍ. ᒪᓕᒐᓕᐅᖅᑎᐅᔪᖅ 
ᖃᐅᒃᑲᐃᖃᑦᑕᓂᐊᖅᑯᑦ ᕕᓂᐸᐃᒃ-ᒥᑦ ᓂᐅᕕᕐᕕᐅᕙᑦᑐᑦ, ᐃᓄᓐᓄᑦ ᑐᓴᕋᔅᓴᐅᔪᓂᑦ ᓈᓚᐅᑎᒃᑯᑦ. ᑭᕙᓪᓕᕐᒥᑦ 
ᐃᓄᐃᑦ ᓂᕆᐅᑉᐳᑦ ᑐᓴᖅᑎᑕᐅᒋᐊᔅᓴᖅ, ᐃᓱᒫᓘᓐᓂᖏᓐᓄᑦ ᑕᒪᔅᓱᒪ ᒥᔅᓵᓄᑦ ᐱᔨᑦᑎᕋᕐᓂᐅᔪᒧᑦ ᐅᒥᐊᕐᔪᐊᒃᑯᑦ 
ᐅᓯᑲᖅᑕᕐᓂᐅᔪᖅ. 
 
ᐃᖅᑲᓇᐃᔭᖃᑎᒐ ᖁᕕᐊᓇᒻᒪᕆᑦᑐᒥᑦ ᒥᓂᔅᑕᐅᑉ ᐅᖃᐅᓯᖏᓐᓂ ᐅᖃᖅᑲᐅᕗᖅ, ᐊᒻᒪᓗ ᐃᖅᑲᓇᐃᔭᖅᑎᖏᑦ 
ᖃᐅᔨᒃᑲᐃᓂᐊᖅᑯ ᓄᓇᓕᐅᔪᓄᑦ ᑭᕙᓪᓕᕐᒥᑦ ᓇᑭᑦ ᓂᐅᕕᖃᑦᑕᓂᐊᕐᒪᖔᑦᑕ ᕕᓂᐸᐃᒡ-ᒥᑦ ᐅᕝᕙᓘᓐᓃᑦ ᐊᓯᐊᓂ 
ᓄᓇᓕᐸᐅᔭᒥᑦ ᐊᒻᒪᓗ ᑕᒪᒃᑯᐊ ᐊᑭᑭᓐᓂᖅᓴᐅᓂᐊᕐᒪᖔᑕ ᒫᓐᑐᕆᐊ-ᒧᖅᑎᑕᐅᓚᐅᖅᑎᓪᓗᒋᑦ. 
 
ᐅᖃᖅᑏ, ᖁᔭᓕᔪᒪᕙᕋ ᓇᐃᓈᕐᓗᒍ ᑲᑎᒪᔨᒧᑦ ᑐᔅᓯᕋᓕᖅᑯᖓ ᐊᖏᖅᑕᐅᔪᒪᓪᓗᖓ ᑕᒪᓐᓇ ᐅᖃᐅᓯᕆᔭᕋ 
ᓄᖑᖁᓪᓗᒍ. ᖁᔭᓐᓇᒦᒃ. 
 
ᐅᖃᖅᑎ: ᑲᑎᒪᔨᐅᔪᖅ ᑐᔅᓯᕋᖅᑯ ᐊᖏᖅᑕᐅᔪᒪᓪᓗᓂᑦ ᓄᖅᑲᐅᑎᒍᒪᓪᓗᓂᐅᖅ ᐅᖃᐅᓯᕆᔭᖓ. ᐋᒡᒑᖅᑕᐅᕚ? 
ᐋᒡᒑᑕᐅᓐᖏᑦᑐᖅ. ᑲᔪᓯᑐᐃᓐᓇᕆᖅ, ᒥᓂᔅᑕ ᑖᒻᓴᓐ. 
 
ᒥᓂᔅᑕ ᑖᒻᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᕈᒪᕗᖓ ᑕᒪᓐᓇ ᐃᓱᒪᓕᐅᕈᑎᐅᔪᖅ ᑲᔪᓯᑦᑎᐊᓂᐊᖅᑯ. 
ᖃᐅᔨᒪᕗᖓ ᑭᕙᓪᓕᕐᒥᑦ ᓄᓇᓖᑦ ᑎᑭᓴᐃᖃᑦᑕᕈᒪᓂᐊᖅᑯᑦ ᐅᐊᓂᐸᐃᒡᒥᒃ ᐅᐱᓐᓇᕋᓂ ᖃᐅᔨᒪᔪᑦ 
ᑎᑭᓴᐃᕕᒋᖃᑦᑕᓲᒥᓂᒃ ᐊᒻᒪᓗ ᐃᓕᓐᖓᓕᖅᑐᑎᒃ ᑎᑭᓴᐃᖃᑦᑕᕆᐊᒃᓴᖅ ᑕᐅᕙᓐᖓ ᐅᐊᓂᐸᐃᒡᒥᑦ. 
 
ᓯᕗᓂᑦᑎᓐᓂ, ᑎᑭᓴᐅᕕᐅᔪᑦ ᐊᐅᓪᓚᖅᑎᑦᑎᖃᑦᑕᓚᐅᖅᑐᑦ ᓄᓇᓯᐅᑎᓕᑯᑖᒃᑯᑦ ᐅᐊᓂᐸᐃᒡᒥᒃ ᑰᔾᔪᐊᕋᓗᒻᒧᑦ 
ᐊᒻᒪᓗ ᐅᒥᐊᕐᔪᐊᒧᖅᑕᐅᕙᒃᑐᑎᒃ ᑰᔾᔪᐊᕋᓗᒻᒥᑦ ᐊᒻᒪᓗ ᖃᐅᔨᒪᔪᒐᑦᑕ ᐊᓯᑦᔨᕐᓂᐅᔪᓂ ᐊᐅᓚᓂᖏᓐᓄᑦ, 
ᐱᔾᔪᑎᒋᔭᖏᑦ ᓇᓴᐅᑎᑎᒍᓪᓗ. ᒥᓂᔅᑕᐅᔪᖅ ᐅᖃᖅᑲᐅᒻᒪᑦ ᑐᓴᖅᑎᑦᑎᓂᐊᖅᑐᓂ ᐊᒻᒪᓗ ᒫᓐᓇᐅᔪᖅ 
ᖃᓄᐃᓕᖓᓕᕐᒪᖔᑕ ᐊᒻᒪᓗ ᐊᑐᐃᓐᓇᐅᑎᓪᓗᓂᒋᑦ ᐅᐊᓂᐸᐃᒡᒥ ᑎᑭᓴᐃᕕᐅᕙᒃᑐᑯᓄᑦ. 
 
ᖃᐅᔨᒪᓐᖏᑦᑐᖓ ᖃᓄᖅ ᐊᑎᖃᖅᑎᑕᐅᒻᒪᖔᑕ ᐃᓄᒃᑎᑐ, ᖃᒧᑎᑯᑕ - ᓄᓇᓯᐅᑎᑯᑖᖑᔪᑦ. ᓇᓗᓇᐃᕐᓯᒪᓂᖏᑦ 
ᑕᕝᕙᐅᔪᐃᑦ ᐃᒪᐃᑦᑐᖃᑦᑕᓚᐅᖅᑐ ᐅᐊᓂᐸᐃᒻᒧᑕᐅᓗᑎᒃ ᒪᓐᑐᕆᐊᒧᑦ ᐊᒻᒪᓗ ᒪᓐᑐᕆᐊᒥᑦ, 
ᐊᐅᓪᓚᖅᑎᑕᐅᓕᕐᓗᑎᒃ ᑭᕙᓪᓕᕐᒧᑦ ᐅᒥᐊᕐᔪᐊᒃᑯᑦ ᐊᒻᒪᓗ ᑕᒪᐅᓇ ᐊᑭᑭᓐᓇᕐᓂᕐᓴᐅᔪᓐᓇᖅᐳᑦ. ᑭᕙᓪᓕᖅ ᐊᒻᒪᓗ 
ᑭᕙᓪᓕᕐᒥᐅᑕᐅᔪᑦ ᕿᒥᕐᕈᒋᐊᕋᔭᖅᐳᑦ ᑕᒪᓐᓇ ᑕᐃᒪᐃᓪᓚᕆᓐᓂᐊᕐᒪᖔᖅ ᐊᒡᒐᓘᓐᓃᑦ. 
 
ᑕᐃᒪᓕ, ᖁᔭᓕᕕᒋᔪᒪᕙᒃᑲ ᒪᓕᒐᓕᐅᖅᑎᐅᖃᑎᒃᑲ ᑐᓴᖅᑎᑦᑎᓂᐊᕐᒪᑕ ᓄᓇᓕᐅᔪᓕᒫᓂᑦ, ᑲᑐᑦᔨᖃᑎᒋᓂᑦ, 
ᐃᓄᓐᓂᒃ ᐊᒻᒪᓗ ᑎᑭᓴᐃᕕᐅᕙᒃᑐᓂᒃ ᑕᐅᕙᓂ ᑭᕙᓪᓕᕐᒥ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᖏᑦ. ᓄᑕᕋᖅ. 

 



ᓇᒃᑲᔾᔭᐅ, ᒫᔾᔨ 10, 2003 ᓄᓇᕗᒻᒥ ᒪᓕᒐᓕᐅᕐᕕᖕᒧᑦ ᑲᑎᒻᒪᔾᔪᑏᑦ   
 

2451

 
ᒪᓕᒐᓕᐅᖅᑏᑦ ᐅᖃᐅᓯᖏᑦ 381-1(6): ᖃᖓᑕᔅᓲᔭᕐᓂᖅ ᐃᐊ ᑳᓇᑕᒃᑯᑦ ᑲᑎᒪᓂᕐᒧᑦ 
 
ᓄᑕᕋᖅ (ᑐᓵᔨᑎᒍᑦ): ᐅᖃᐅᓯᖃᓗᐊᔾᔭᖏᑦᑐᖓ ᐅᕗᖓ ᒪᓕᒐᓕᐅᕐᕕᒻᒧᑦ ᑐᕌᖓᓪᓚᕆᓐᖏᑦᑐᒥᒃ ᒫᓐᓇᐅᔪᖅ. 
ᑭᓯᐊᓂᓕ, ᑕᐃᒪᓐᖓ ᒪᓕᒐᓕᐅᖅᑎᓐᖑᓚᐅᕐᓯᒪᒐᒪ ᑲᑎᒪᔭᖅᑐᕆᐊᖃᖅᑐᖓ, ᑕᒪᓐᓇ ᓯᕗᓪᓕᖅᐸᐅᒻᒪᑦ 
ᑲᑎᒪᔭᖅᑐᓚᐅᖅᑐᖓ ᐅᖓᓯᑦᑐᒻᒪᕆᒻᒧᑦ ᒪᓕᒐᓕᐅᕐᕕᒻᒥᑦ. 
 
ᐅᑎᕋᑖᖅᑲᐅᒐᑦᑕ ᑐᕌᓐᑐᒥᑦ ᐊᒻᒪᓗ ᒪᑭᑕᒐᒪ 3:00-ᒥᓂ ᐅᓐᓄᐊᖅ, ᖃᐅᔨᒪᓪᓗᖓ ᒪᓕᒐᓕᐅᕐᕕᒻᒧᑦ 
ᑲᑎᒪᔭᕆᐊᖃᕐᓂᐊᕐᒥᒐᑦᑕ. ᐃᖏᕐᕋᖅᑲᐅᒐᑦᑕ ᐃᐅᕐ ᑲᓇᑕᒃᑯᓐᓂᑦ ᑐᕌᓐᑐᒥᒃ ᐊᒻᒪᓗ ᖃᖓᑕᓱᕗᑦ 
ᐊᓯᑦᔨᕆᐊᖃᖅᑐᓂ ᑲᓇᐃᑎᐊᓐ ᓄᐊᑦᒧᑦ ᐅᑎᕋᓱᐊᖅᑐᑕ ᐃᖃᓗᓐᓄᑦ. 
 
ᑕᐃᒪᓕ, ᓯᕗᓪᓕᖅᐸᐅᒻᒪᑦ ᒪᓕᒐᓕᐅᕐᕕᒻᒧᑦ ᑲᑎᒪᓂᐊᖅᑐᖓ ᑕᐃᒪᑎᒋᑦ ᐅᖓᓯᑦᑎᒋᔪᒧᑦ ᖃᖓᑕᖅᑲᐅᒐᒪ, 
ᑕᒪᓐᓇᓗ ᐅᐱᒋᔾᔭᓇᒍ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐃᖅᑭᑦᑐᖅ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 382-1(6): ᑮᓇᐅᔭᓂᑦ ᓄᐊᓴᐃᓂᖅ ᕿᒧᑦᑎᖃᑦᑕᐅᑎᓂᐊᖅᑐᓄᑦ 
 
ᐃᖅᑭᑦᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᓪᓗᒥ ᓇᖏᕐᓯᕗᖓ ᐅᖃᐅᓯᖃᓗᐊᔾᔭᖏᑦᑐᖓ, ᑭᓯᐊᓂᓕ 
ᐅᐱᕐᖓᒃᓴᑕᒪᑦ ᕿᒧᒃᓯᐅᕐᔪᐊᖅᑐᖃᖅᐸᒻᒪᑦ ᕿᑭᖅᑖᓗᑉ ᐱᖓᓐᓇᖅᐸᓯᐊᓂ. ᑲᑎᒪᔨᕋᓄᓛᖑᔪᑦ 
ᑮᓇᐅᔭᓕᐅᕋᓱᐊᖅᐸᒃᑐᑦ ᐊᐅᓚᑦᑎᔾᔪᑎᒃᓴᒥᓐᓂᒃ ᓄᓇᓕᐅᔪᓂ ᐃᒃᐱᐊᕐᔪᒻᒥ, ᑲᖏᖅᑐᒑᐱᒻᒥ, ᒥᑦᑎᒪᑕᓕᒻᒥ, 
ᐃᓪᓗᓕᒻᒥ ᐊᒻᒪᓗ ᓴᓂᕋᔭᒻᒥ. 
 
ᑕᒪᒃᑯᐊ ᐱᖃᑕᐅᔪᑦ ᓄᓇᓕᐅᔪᓂ ᐊᒃᓱᕈᖅᑐᐊᓗᕙᒃᑐᑦ ᑮᓇᐅᔭᓕᐅᕋᓱᐊᖅᑐᑎᒃ ᐱᔾᔪᓯᐊᒃᓴᐅᔪᓂᒃ, 
ᕿᒧᒃᓯᓕᐅᑎᔪᓄᑦ ᓇᓗᓇᐃᒃᑯᑕᐅᔪᓄᑦ ᐊᒻᒪᓗ ᑕᐃᒪᓐᓇ ᕿᒧᒃᓯᐅᕐᔪᐊᖅᑐᖃᕋᐃᒻᒪᑦ ᓄᓇᓕᐅᔪᓄᑦ, ᖃᓄᑐᐃᓐᓇᖅ 
ᐊᓯᐊᒍᑦ ᐃᓄᖏᓐᓄᑦ ᐃᒃᐱᓐᓇᕐᓂᖃᖅᐸᒻᒥᔪᖅ. ᑕᒪᒃᑯᐊ ᕿᒧᒃᓯᐅᕐᔪᐊᕐᓂᐅᔪᑦ ᐱᒻᒪᕆᐅᒻᒪᑕ ᐊᒻᒪ 
ᖁᕕᐊᓱᒍᑕᐅᕙᒃᑐᑎᒃ ᐊᒻᒪᓗ ᖃᕐᕙᖅᑎᕆᔾᔪᑕᐅᕙᒃᑐᑎᒃ ᐃᓄᓐᓄᑦ ᐊᒻᒪᓗ ᑕᐃᒃᑯᐊ ᓄᓇᓕᐅᔪᑦ 
ᑲᒪᔨᐅᓪᓗᐊᑕᖅᑐᑦ ᖁᕕᐊᓱᒍᑎᖃᖅᐸᑦᑐᑎᒃ. 
 
ᑕᐃᒪᓕ, ᓇᒻᒪᒃᓯᒃᐸᑦ, ᐊᐱᕐᓱᕐᓂᐊᖅᑐᖓ ᐱᔾᔪᑎᖃᖅᑐᓂᒃ ᖃᓄᖅ ᑕᒪᒃᑯᐊ ᐃᑲᔪᖅᑕᐅᑲᓐᓂᕈᓐᓇᕐᒪᖔᑕ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᒃᓖᓐ 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 383-1(6): ᓯᐊᒻᒪᖅᑎᕆᓂᕐᒧᑦ ᐃᖅᑲᓇᐃᔭᒃᓴᓂᑦ ᐸᕐᓇᐅᑎᑦ ᖃᒪᓂᖅᑐᐊᕐᒧᑦ 
 
ᒪᒃᓖᓐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ. ᐅᖃᐅᓯᒃᓴᕋ ᓇᐃᑦᑐᑯᓗᒃ ᐅᓪᓗᒥᐅᔪᖅ ᐊᒻᒪᓗ ᓇᓗᓇᐃᕐᓯᑦᑕᐅᑎᒋᓪᓗᓂ 
ᐊᒻᒪ ᖁᕕᐊᓇᓗᐊᓐᖏᑦᑐᒐᓗᐊᖅ. ᐅᖃᖅᑎ, ᐅᑯᐊ ᐅᓂᒃᑳᖑᔪᑦ ᓴᖅᑭᖅᑎᓚᐅᓐᖏᑕᒃᑲ, ᑐᒥ ᓯᕗᓪᓕᖅ ᐊᒻᒪᓗ 
ᑭᖑᓪᓕᖅ. ᑕᒪᒃᑯᐊ ᓴᓇᔭᐅᓯᒪᔪᑦ ᑕᐅᑐᓐᖑᐊᒐᖃᖅᑐᓂᒃ, ᑕᐃᒪᖑᕙᓪᓚᐃᔪᖅ. 
 
ᐊᒻᒪᓗ ᑕᐃᒪᓐᖓᓂᑦ, ᓄᓇᑦᑎᓐᓂᒃ ᐊᑭᑦᑐᕋᐅᑎᔪᒻᒪᕆᐅᕙᒻᒪᑕ ᐃᖅᑲᓇᐃᔭᒃᑕᕋᓱᐊᖅᑐᑎᒃ, ᐊᒻᒪᓗ ᐃᓕᒃᓯ 
ᓄᓇᖓᓐᓂ ᐊᒻᒪᓗ ᐊᓯᖏᓐᓂ ᓯᐊᕐᒪᕐᕕᐅᓯᒪᔪᓂ ᓄᓇᓕᐅᔪᓂ, ᖃᓄᐃᓕᐅᕐᓂᐅᓚᐅᖅᑐᖅ ᐱᓇᓱᐊᕈᓯᐅᑉ ᒪᕐᕈᒃ 
ᐃᓗᐊᓂ ᐱᐅᓚᐅᓐᖏᒻᒪᑦ. 

ᓄᓇᖁᑎᒋᔭᕋ ᑕᐅᑐᒃᑕᐅᕙᒻᒪᑦ ᐃᓄᖏᑦ ᐱᐅᓐᖏᑦᑐᑦ ᐃᖅᑲᓇᐃᔭᖅᑕᕋᓱᐊᕐᓂᖏᓐᓄᑦ ᐅᕕᑲᐅᔪᑦ ᓄᓇᓕᐅᔪᓂᒃ. 
ᐅᖃᖅᑎ, ᐊᒃᓱᕈᑎᓐᓇᕐᓂᐊᖅᑕᒃᑲ ᑕᐃᒃᑯᐊ ᐅᕕᒃᑲᖁᑎᒋᔭᕗᑦ ᐃᓱᐊᓄᑦ ᐃᖅᑲᓇᐃᔭᖅᑖᖅᑎᓐᓇᓱᐊᕐᓗᒋᑦ. 
 
ᐊᒻᒪᓗ ᐅᓐᓄᒃᓴᐅᔪᖅ, ᐊᐱᕐᓱᓂᐊᖅᑕᕋ ᓯᕗᓕᖅᑎᐅᔪᖅ ᑲᒪᒋᔭᖃᕐᒪᑦ ᓄᓇᓕᓐᓄᕐᓯᖃᑦᑕᕐᓂᕐᒧᑦ, 
ᐃᖅᑲᓇᐃᔮᒃᓴᐅᔪᓂᒃ ᓴᖅᑭᖃᓐᓂᖁᓗᒍ ᓄᓇᑦᑎᓐᓂᒃ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒪᒃᓖᓐ. ᒪᓕᒐᓕᐅᖅᑏᑦ ᐅᖃᐅᓯᖏᑦ, ᓱᓕ ᒪᓕᒐᓕᐅᖅᑏᑦ ᐅᖃᐅᓯᒃᓴᖃᖅᐸᑦ? ᕿᓚᕝᕙᖅ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 384-1(6): ᐅᖅᓱᐊᕐᓘᑎᒃ ᐸᓐᓂᖅᑑᒥ 
 
ᒥᓂᔅᑕ ᐲᑕ ᕿᓚᕝᕙᖅ (ᑐᓴᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᓇᐃᑦᑐᑯᓪᓗᒻᒥ ᐅᖃᐅᓯᖃᕐᔪᓐᓂᐊᖅᑐᖓ 
ᐱᔾᔪᑎᓕᒻᒥᒃ ᓇᓚᐅᑎᒃᑯᑦ ᑐᓴᖅᐸᒃᑕᑦᑎᓐᓂᒃ ᐊᑲᐅᓐᖏᓕᐅᕈᑕᐅᔪᒥᒃ ᐱᔾᔪᑎᖃᖅᑐᒥ ᐅᖅᓱᐊᓗᒻᒧᑦ 
ᐊᑲᐅᓐᖏᓕᐅᕈᑕᐅᔪᒥᒃ. 
 
ᖃᐅᔨᒪᖁᔨᓪᓗᖓ ᑕᒪᒃᑯᐊ ᐅᖃᐅᓯᕆᖃᑦᑕᕋᒃᑭᑦ ᐊᑲᐅᓐᖏᓕᐅᕈᑕᐅᔪᑦ ᓄᓇᑦᑎᓐᓂᒃ ᐅᕙᖓ 
ᒥᓂᔅᑕᐅᖃᑎᖏᓐᓄᑦ ᑭᓯᐊᓂᓕ ᐅᖃᐅᑕᐅᓚᐅᓐᖏᒻᒪᑕ ᓈᓚᐅᑎᒃᑯᑦ ᐊᒻᒪᓗ ᖃᓄᐃᑦᑐᑐᐃᓐᓇᕐᓂᒃ 
ᑐᓴᒐᒃᓴᖅᑕᖃᒃᑲᓐᓂᓕᖅᐸᑦ ᑐᓴᖅᑎᑦᑎᒐᔭᖅᐳᖓ ᓄᓇᖁᑎᓐᓄᑦ. ᑕᒪᓐᓇ ᓇᓚᐅᑎᒃᑯᑦ ᐅᖃᐅᓯᕆᓛᖅᐸᕋ. 
ᖁᔭᓐᓇᒦᒃ, ᐅᖃᖅᑎ. 
 
>>ᐸᒃᑕᖅᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑎᑦ ᐅᖃᐅᓯᖏᑦ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᕼᐊᕕᐅᔭᖅ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 385-1(6): ᐅᔭᕋᕐᓂᐊᖅᑐᓂᑦ ᐱᓕᒻᒪᖅᓴᐃᓂᖅ ᐊᒻᒪ ᐃᖅᑲᓇᐃᔮᒃᓴᐃᑦ 
 
Hᐊᕕᐅᔭᖅ (ᑐᓴᔨᑎᒍᑦ): ᖁᔭᓐᓇᒦᒃ, ᐅᖃᖅᑦᑎ. ᖁᕕᐊᓱᒃᑐᖓ ᖃᓄᐃᓐᖏᑦᑎᐊᖅᑐᑕ 
ᒪᓕᒐᓕᐅᕐᕕᒻᒧᖅᑲᐅᒻᒥᒐᑦᑕ ᐊᒻᒪᓗ ᖁᕕᐊᓱᒃᐳᖓ ᒪᓕᒐᓕᐅᖅᑎᐅᖃᑎᒃᑲ ᑕᑯᒃᑲᓐᓂᕐᒥᒐᒃᑭᑦ. ᓇᐃᑦᑐᑯᓗᒻᒥ 
ᐅᖃᐅᓯᒃᓴᖃᖅᑐᖓ, ᓄᑕᐅᓐᖏᑦᑐᖅ ᐊᒻᒪᓗ ᑕᒪᓐᓇ ᐊᒥᓱᐊᖅᑎᑲᓪᓚᑦᑐᒍᑦ ᐅᖃᐅᓯᕆᖃᑦᑕᕐᓯᒪᓕᖅᑕᕋ 
ᐅᔭᕋᓐᓂᐊᖅᑐᓕᕆᓂᕐᒧᑦ. 
 
ᑎᑭᕋᑖᖅᑲᐅᒐᑦᑕ ᑐᕋᓐᑐᒥᑦ ᑕᑯᓚᐅᖅᑐᑕᓗ ᐅᔭᕋᓐᓂᐊᖅᑎᔾᔪᐊᒻᒪᕆᐅᔪᑦ ᑕᑯᒃᓴᐅᑎᑦᑎᑎᓪᓗᒋᑦ, ᐊᒥᐊᓗᓚᐅᕐᒪᑕ 
ᐅᔭᕋᓐᓂᐊᖅᑎᐅᔪᑦ ᑲᑎᒪᕕᔾᔪᐊᕐᓂᖃᖅᑐᑎᒃ ᐊᒻᒪᓗ ᖁᕕᐊᓱᒃᐳᖓ ᑕᐃᒃᑯᐊ ᐊᒥᓱᒻᒪᕆᐅᔪᑦ ᐅᔭᕋᓐᓂᐊᖅᑎᐅᔪᑦ 
ᓄᓇᑦᑎᓐᓄᖃᑦᑕᕐᓯᒪᓕᕐᒪᑕ ᖃᐅᔨᓇᓱᐊᖅᑐᑎᒃ. 
 
ᕿᒥᕐᕈᓪᓗᒋᑦ ᐅᔭᕋᓐᓂᐊᖅᑎᐅᔪᑦ, ᐊᒥᐊᓱᓗᓂᐊᕐᒪᑕ ᐃᖅᑲᓇᐃᔮᒃᓴᐅᔪᑦ ᐅᕕᒃᑲᕆᔭᑦᑎᓐᓄᑦ ᕿᑎᕐᒥᐅᓂᒃ ᐊᒻᒪᓗ 
ᐃᒃᐸᒃᓴᐅᔪᖅ, ᐅᖃᕈᓐᓇᕐᓯᓚᐅᕐᒥᒐᒪ ᐃᑲᔪᖅᑐᐃᓪᓗᖓ ᐃᓕᓐᓂᐊᖅᑎᑦᑎᓂᕐᒧᑦ ᑕᒪᒃᑯᓂᖓ 
ᐊᑐᐃᓐᓇᐅᑎᒍᓐᓇᕐᓂᐊᖅᑕᑎᓐᓂᒃ ᐅᕕᒃᑲᕆᔭᑦᑎᓐᓄᑦ ᐊᒻᒪ ᖁᕕᐊᒋᓪᓗᒋᑦ ᑕᐃᒪᐃᑦᑐᓂᒃ 
ᐃᖅᑲᓇᐃᔭᖃᕈᓐᓇᕐᓂᐊᕐᒪᑕ. 
 
ᐅᖃᓚᐅᕋᒪᓗ ᑲᓇᑕᒥ ᑲᑎᒪᔨᕋᓛᖑᐃᓐᓇᖅᑐᑦ ᕿᒥᕐᕈᔪᑦ ᑕᒪᒃᓱᒥᖓ, ᐅᕕᒃᑲᖁᑎᖃᕋᑦᑕ ᐊᒥᐊᓱᓗᓐᓂᒃ 
ᕿᑎᕐᒥᐅᓂᒃ ᐊᒻᒪᓗ ᕼᐊᒻᓚᒃᑯᑦ ᐃᖅᑲᓇᐃᔮᒃᓴᖅᑕᖃᖅᐸᒐᑎᒃ. ᑕᐃᒪᓕ ᑕᐃᒃᑯᐊ ᑲᑎᔪᓐᓇᖅᐸᓪᓚᐃᔪᑦ 
ᓯᕗᓂᒃᓴᖓᓄᑦ ᐅᔭᕋᓐᓂᐊᕐᓂᒥᒃ, ᑲᓇᑕᒥ ᒐᕙᒪᒃᑯᑦ, ᐅᔭᕋᓐᓂᐊᖅᑐᓕᕆᔨᒃᑯᑦ ᐊᒻᒪᓗ ᐃᓄᐃᑦ ᑲᑐᑦᔨᖃᑎᒋᖏᑦ 
ᐊᒻᒪᓗ ᓄᓇᓕᐅᔪᑦ. 

ᑕᒪᓐᓇ ᐅᔭᕋᓐᓂᐊᕐᓂᐅᔪᖅ ᐊᒥᓱᓂᒃ ᐃᖅᑲᓇᐃᔭᒃᓴᖃᖅᑎᑦᑎᓂᐊᕐᒪᑕ ᐅᕕᒃᑲᐅᔪᓄᑦ. ᑕᒪᔾᔭᑐᓐᖏᑦᑐᒐᓗᐊᖅ 
ᐱᔪᓐᓇᐅᑎᒋᔪᓐᓇᖅᑕᕗᑦ ᐃᖅᑲᓇᐃᔭᒃᓴᐅᔪᓄᑦ ᓄᓇᕗᒻᒥ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᖏᑦ, ᓱᓕ ᒪᓕᒐᓕᐅᖅᑎᓄᑦ ᐅᖃᐅᓯᒃᓴᖅᑕᖃᖅᐸ? ᑲᔪᓯᒋᐊᓚᐅᕐᒥᑕ 
ᑲᑎᒪᔾᔪᑎᒃᓴᒧᑦ 4. 
 
ᑲᑎᒪᔾᔪᑎᒃᓴᖅ 4. ᑭᐅᔾᔪᑏᑦ ᐅᖃᐅᓯᒃᑯᑦ ᐊᐱᖅᑯᑎᓄᑦ. ᒥᓂᔅᑕ ᐊᑭᓱᒃ. 
 

ᑲᑎᒻᒪᔾᔪᑎᒃᓴᖅ 4: ᑭᐅᔾᔪᑎᑦ ᐅᖃᐅᓯᒃᑯᑦ ᐊᐱᖅᑯᑎᓄᑦ 
 
ᑭᐅᔾᔪᑎᒃ ᐊᐱᖅᑯᑎᒧᑦ 333-1(6): ᐃᑲᔪᓯᐊᖑᕙᒃᑐᑦ ᑮᓇᐅᔭᖅᑖᖑᕙᒃᑯᑦ ᐅᔭᕋᒻᒥ ᓴᓇᓐᖑᐊᖅᑎᓄᑦ 
 
ᒥᓂᔅᑕ ᐅᓛᔪᒃ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᓇᒡᒐᔾᔭᐅᒥ, ᑏᓯᒻᐱᕆ 2, 2002, 
ᒪᓕᒐᓕᐅᖅᑎ ᐊᑯᓪᓕᕐᒧᑦ ᐊᐱᕆᓚᐅᕐᓯᒪᒻᒪᑦ, ᑭᐅᓗᒍ ᐊᐱᖅᑯᑎᒋᓚᐅᖅᑕᖓ ᐱᓕᕆᐊᒃᓴᐅᔪᑦ ᐊᑐᐃᓐᓇᐅᑎᑕᐅᔪᑦ 
ᐱᓕᕆᕕᐅᔪᒥᒃ, ᐊᒥᓱᑲᓪᓚᐅᒻᒪᑦ ᐱᓕᕆᐊᖑᔪᑦ ᐃᑲᔪᕈᑕᐅᔪᓐᓇᖅᑐᑦ ᓴᓇᓐᖑᐊᖅᑎᐅᔪᓄᑦ ᓄᓇᕗᒻᒥ 
ᐱᖃᓯᐅᑎᓪᓗᒋᑦ ᐃᑲᔪᕐᓂᕐᒧᑦ ᐅᔭᕋᓐᓂᒃ ᓴᓇᓐᖑᐊᕐᓂᕐᒧᑦ ᐊᒻᒪᓗ ᐊᓯᖏᓐᓄᑦ ᓴᓇᓐᖑᐊᕐᓂᕐᒧᑦ. 
 
ᐅᖃᖅᑎ, ᓴᓇᓐᖑᐊᖅᑎᐅᔪᑦ ᐊᑐᖃᑦᑕᕐᓯᒪᒻᒪᑕ ᐱᓕᕆᕕᐅᔪᒥ ᐱᕙᓪᓕᐊᑎᑦᑎᓂᕐᒧᑦ ᑮᓇᐅᔭᖁᑎᒋᔭᐅᔪᓂᒃ ᐊᒻᒪᓗ 
ᑕᒪᒃᑯᓂᖓ ᐃᑲᔪᖅᑐᐃᔾᔪᑕᐅᔪᓂᒃ ᒥᑭᔪᓄᑦ ᐱᓕᕆᕕᒃᑕᕋᓱᐊᖅᑐᓄᑦ ᐃᑲᔪᖅᑕᐅᓪᓗᑎᒃ ᐊᑭᖏᓐᓄᑦ ᐅᔭᕋᓐᓄᑦ 
ᓴᓇᓐᖑᐊᒐᒃᓴᐅᔪᓄᑦ, ᓴᓇᓐᖑᐊᒐᒃᓴᑕᕐᕕᐅᔪᓐᓇᖅᑐᓄᑦ ᖃᐅᔨᓴᕐᓂᕐᒧᑦ ᐊᒻᒪᓗ ᓂᐅᕕᖃᑦᑕᕐᓂᕐᒧᑦ 
ᓴᓇᓐᖑᐊᕈᑎᒃᓴᐅᔪᓂᒃ. 
 
ᐃᓚᖏᓐᓂᒃ ᓄᓇᓕᐅᔪᓂ, ᑮᓇᐅᔭᐃᑦ ᐊᑐᐃᓐᓇᐅᑎᑕᐅᖃᑦᑐᑕᕐᒥᔪᑦ ᓴᓇᓐᖑᐊᖅᑎᓄᑦ ᑲᑐᑦᔨᖃᑎᒌᖏᓐᓄᑦ 
ᓄᓇᓕᓐᓂ ᐱᕙᓪᓕᐊᔪᑕᐅᔪᓂᒃ ᐊᖅᑯᑎᖃᖅᑐᓂᒃ ᐃᓕᓐᓂᐊᖅᑎᑦᑎᕙᒃᑐᑎᒃ ᓴᓇᓐᖑᐊᖅᑎᐅᔪᓄᑦ. ᑕᒪᒃᑯᐊ 
ᐃᑲᔪᕈᑎᒃᓴᐅᔪᑦ ᐊᑐᐃᓐᓇᐅᔪᑦ ᐱᓕᕆᕕᖃᕐᓂᕐᒧᑦ ᐱᕙᓪᓕᐊᓂᕐᒧᑦ ᑮᓇᐅᔭᖃᕐᕕᐅᔪᓂᒃ ᐊᑐᖅᑕᐅᖃᑦᑕᕐᓯᒪᓪᓗᑎᒃ 
ᓂᐅᕐᕈᑎᖃᕋᓱᐊᕐᓂᕐᒧᑦ ᓴᓇᓐᖑᐊᒐᐅᔪᓂᒃ. 
 
ᐊᕐᕌᓂᐅᓚᐅᖅᑐᖅ, ᐅᓪᓗᒥᒧᑦ ᑎᑭᑦᑐᒍ, ᐃᒪᓐᓇᐸᓗᐃᑦ $168,000 ᑐᓂᔭᐅᖃᑦᑕᕐᓯᒪᓕᖅᑐᑦ ᓴᓇᓐᖑᐊᖅᑎᓄᑦ 
ᐊᒻᒪᓗ ᓴᓇᓐᖑᐊᖅᑏᑦ ᑲᑐᑦᔨᖃᑎᒋᖏᓐᓄᑦ, ᐃᓚᖏᑦ ᑕᕝᕙᓐᖓ ᐃᑯᐱᒡᕕᓕᕆᔨᒃᑯᓐᓂᑦ. 
 
ᐊᒻᒪᓗ ᓱᓕ, ᐅᖃᖅᑎ, ᐃᑯᐱᒡᕕᓕᕆᔨᒃᑯᑦ ᐊᐅᓚᑦᓯᖃᑦᑕᖅᑐᑦ ᐅᔭᕋᓐᓂᐊᕐᓂᕐᒧᑦ ᕿᓂᕈᓐᓇᕐᓯᓂᕐᒧᑦ. ᐊᒥᓱᑦ 
ᓴᓇᓐᖑᐊᖅᑏᑦ ᐃᓚᐅᖃᑦᑕᕐᒪᑕ ᑕᕝᕙᓂ ᐱᓕᕆᓂᐅᔪᒥ, ᓄᐃᑎᑦᑎᖃᑦᑕᖅᑐᖅ ᑮᓇᐅᔭᓂᒃ ᒪᐅᖓ 5 ᑕᐅᓴᓂᒃ 
ᐃᓄᓐᓄᑦ ᕿᓂᕈᑕᐅᓂᐊᖅᑐᒧᑦ ᐅᔭᕋᖅᓯᐅᓂᕐᒧᑦ, ᐱᖃᓯᐊᑎᓪᓗᒍ ᓴᓇᓐᖑᐊᒐᒃᓴᖅ ᖃᓂᒋᔭᖓᓂ ᓄᓇᓕᖓᑕ. 
 
ᒥᓂᔅᑕᐅᕝᕕᒃ ᐃᑲᔪᖅᑐᐃᒍᓐᓇᖃᑦᑕᖅᑐᖅ ᓴᓇᓐᖑᐊᖅᑎᓂᒃ ᐊᒻᒪᓗ ᓴᓇᓐᖑᐊᖅᑏᑦ ᑲᑐᔾᔨᖃᑎᒌᖏᓐᓂᑦ 
ᕿᓂᖅᑐᑎᒃ ᓇᓗᓇᐃᑎᓯᒍᓐᓇᖅᑐᒥᒃ ᓴᓇᓐᖑᐊᒐᒃᓴᓂᒃ. ᐱᓕᕆᕕᐅᔪᖅ ᐱᔪᓐᓇᖅᑐᓂᒃ ᐅᔭᕋᓐᓂᐊᖅᑎᓂᒃ 
ᐃᖅᑲᓇᐃᔭᖅᑎᓂ ᓄᓇᓕᓐᓂ ᐊᕕᑦᑐᖅᓯᒪᔪᓂ. ᑖᓐᓇ ᐃᓄᒃ ᐊᑐᐃᓐᓇᐅᔪᖅ ᐃᑲᔪᖅᑎᒋᔭᐅᔪᒪᒍᓂ ᐃᓄᓐᓄᑦ. 
ᕿᒪᑦᑕᑎᓐᓂ, ᑖᒃᑯᐊ ᐅᔭᕋᓐᓂᐊᖅᑏᑦ ᐃᑲᔪᖅᓯᒪᔪᑦ ᓴᓇᓐᖑᐊᖅᑎᓂᒃ ᓄᓇᖑᐊᑎᒍᑦ ᓄᑖᓂᒃ ᓇᓗᓇᐃᖅᓯᓪᓗᑎᒃ 
ᓴᓇᓐᖑᐊᒐᒃᓴᓄᑦ ᐊᒻᒪᓗ ᐊᓯᖏᑦ ᓴᓇᓐᖑᐊᒐᒃᓴᐃᑦ ᐊᒻᒪᓗ ᐊᐅᓚᖃᑦᑕᖅᓯᒪᓪᓗᑎᒃ ᓴᓇᖑᐊᖅᑎᒥᒃ 
ᐱᖃᑎᖃᑦᑐᑎᒃ ᐃᑲᔪᕆᐊᖅᑐᑎᒃ ᓇᓗᓇᐃᖅᓯᑎᓪᓗᒋᑦ ᓄᓇᖓᓂᒃ. 
 
(ᑐᓵᔨᑎᒍᑦ ᐃᓱᓕᑦᑐᖅ) ᖃᐅᔨᔭᐅᒋᐊᓕᒃᑕᐅᖅ, ᐅᖃᖅᑎ, ᐱᓕᕆᕕᐊ ᐃᑯᐱᑦᑐᓕᕆᔨᒃᑯᑦ ᐃᓚᐅᓂᖃᒻᒥᒻᒪᑕ 
ᐱᓕᕆᐊᖑᔪᒥᒃ ᓴᓇᓐᖑᐊᒐᒃᓴᓂᒃ ᐊᐃᖅᓯᖃᑦᑕᕐᓂᒥᒃ ᐊᑦᑕᓇᖅᑕᐃᓕᒪᓂᕐᒧᑦ, ᑎᑎᖅᑕᐅᓂᖏᓐᓄᑦ ᓴᓇᓐᖑᐊᒐᐃᑦ, 
ᓇᓗᓇᐃᖅᑎᕆᓂᖏᓐᓄᑦ ᐃᓄᐃᑦ ᓴᓇᓐᖑᐊᒐᖏᓐᓂᒃ ᐅᑯᑎᒎᓇ ᐃᒡᓗᕕᒐᓪᓚᐅᔭᐃᑦ ᐃᓪᓗᐃᑦ ᐱᓕᕆᔭᐅᓂᖓᒍᑦ  

ᐊᒻᒪᓗ ᐃᑲᔪᖅᑐᖅᑕᐅᓂᖓᒍᑦ ᓴᓇᓐᖑᐊᖅᑏ ᑎᑎᖅᑐᒐᑦᑏᓪᓗ, ᐊᒻᒪᓗ ᓄᓇᓕᓐᓂ ᓴᓇᓐᖑᐊᖅᑏᑦ 
ᑲᑐᔾᔨᖃᑎᒌᖏᑦ. 
 
ᐊᐱᖅᑯᑎᐅᔪᖅ ᑲᑎᒪᔨᐅᔪᒧᑦ ᐊᑯᓪᓕᕐᒥᐅᑉ ᐅᖃᕐᒪᑦ, ᐅᖃᖅᑏ, ᐃᓄᐃᑦ ᖃᐅᔨᒪᑐᐃᓐᓇᕆᐊᖃᒻᒪᑕ ᑕᒪᑐᒥᖓ 
ᐱᓕᕆᐊᖑᔪᒥᒃ. ᐱᓕᕆᕕᐊ ᐃᑯᐱᑦᑐᓕᕆᔨᒃᑯᑦ ᓴᖅᑮᓯᒻᒪᑦ ᑕᒫᓂ ᐊᕐᕌᒍᒥ ᑐᓴᕋᖅᓴᓕᐅᕐᓗᑎᒃ 
ᐅᔭᕋᖅᑕᖅᕕᐅᖃᑦᑕᕐᓂᐊᖅᑐᓂᒃ ᐊᒻᒪᓗ ᐊᓯᖏᑦ ᓴᓇᓐᖑᐊᒐᒃᓴᐅᔪᑦ ᐊᑐᐃᓐᓇᐅᕕᐅᖁᓪᓗᒋᑦ ᓴᓇᓐᖑᐊᖅᑏᑦ 
ᐃᑲᔪᖅᑐᖅᑕᐅᓂᕐᒥᓂᒃ ᖃᐅᔨᒪᓂᐊᕐᒪᑕ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᑲᑎᒪᐅᑎᒃᓴᖅ 4, ᐅᑎᕐᓂᖅ ᐅᖃᐅᓯᒃᑯᑦ ᐊᐱᖅᓱᕐᓂᖅ. ᐅᑎᕐᓂᖅ ᐅᖃᐅᓯᒃᑯᑦ ᐊᐱᖅᓱᕐᓂᖅ. 
ᑲᑎᒪᐅᑎᒃᓴᖅ 5, ᐃᓕᑕᖅᓯᓂᖅ ᐳᓛᕆᐊᖅᓯᒪᔪᓂᒃ ᑲᑎᒪᕕᒻᒧᑦ. ᑖᒻᓴᓐ. 
 

ᑲᑎᒪᔾᔪᑎᔅᓴᖅ 5: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 
 
ᒥᓂᔅᑕ ᒪᓃᑦᑐᖅ ᑖᒻᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓯᕗᓪᓕᖅᐹᖑᒍᒪᖅᑲᐅᒐᒪ ᐃᓕᑕᖅᓯᓗᖓ 
ᐳᓛᕆᐊᖅᓯᒪᔪᒥᒃ ᑲᑎᒪᕕᑦᑎᓐᓄᑦ. ᐃᓕᖅᑕᓯᒍᒪᔪᖓ ᒪᕐᕉᓐᓂᒃ ᐃᓅᓱᒃᑑᓐᓂᒃ ᑲᑎᒪᔭᖅᑐᖅᓯᒪᔫᓐᓂᒃ 
ᑎᑭᕋᔾᔪᐊᕐᒥᑦ, ᒨᓇ ᐸᓂᑲ, ᓇᖏᖅᓯᒋᑦ. ᐊᒻᒪᓗ ᐹᒥᓚ ᐊᕈᐊᓛᖅ, ᑎᑭᕋᔾᔪᐊᕐᒥᑦ, ᐊᒻᒪᓗ ᐱᐊᓂᒃᑯᑎᒃ 
ᐃᓕᓐᓂᐊᖅᑕᒥᓂᒃ ᑎᑭᕋᔾᔪᐊᕐᒥ, ᓇᓗᖏᓚᖓ ᐃᖅᑲᓇᐃᔮᖃᕈᒪᔪᐃᓐᓈᒃ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᑲᑎᒪᐅᑎᒃᓴᖅ 5, ᐃᓕᑕᖅᓯᓂᖅ ᐳᓛᕆᐊᖅᓯᒪᔪᓂᒃ ᐳᓛᕆᐊᖅᓯᒪᔪᓂᒃ. ᒥᔅ. ᐅᐃᓕᐊᒻᔅ. 
 
ᐅᐃᓕᐊᒻᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐃᓅᓱᒃᑐᓂᑦᑕᐅᖅ ᑲᑎᒪᔭᖅᑐᒃᓯᒪᔪᓂᑦ ᑕᕝᕙᓃᑦᑐᖃᒻᒪᑦ. 
ᐊᐃᕙᓪᓕᐊᔪᑦ ᑕᕝᕚᑲᑐᖅᑕᐅᓕᕐᓂᒃᒧᑦ ᑲᑎᒪᓂᖅᔪᐊᕐᒧᑦ. ᐃᓕᑕᖅᓯᒍᒪᔪᖓ ᐊᐅᓱᐃᑦᑐᒦᑦ, ᓯᐅᕋ ᑭᒍᑦᑕᒃ. ᐊᒻᒪᓗ 
ᐊᐅᓱᐃᑦᑐᒥᒃ, ᕌᕕ ᑲᒃᑭᒃ, ᐃᓪᓗᐊᓂ ᐃᒃᓯᕚᖅᑐᖅ. ᐊᒻᒪᑕᐅᖅ ᖃᐅᓱᐃᑦᑐᒥᒃ, ᐅᕙᓃᖏᒻᒪᑦ, ᐅᕙᓃᑦᑐᖅ ᑳᑎ 
ᐃᑦᓚᐅᖅ, ᐊᒻᒪᓗ ᐃᒃᐱᐊᕐᔪᒻᒥᑦ, ᔨᐅᕆᒥ ᐊᑕᒍᑦᓯᐊᖅ. ᓇᓗᖏᓚᖓᑦᑕᐅᖅ ᐃᖅᑲᓇᐃᔭᕈᓛᖅᑐᑦ ᖁᑦᑎᑐᒥᐅᓂ. 
ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ. 
 
ᐅᖃᖅᑎ: ᑲᑎᒪᐅᑎᒃᓴᖅ 5, ᐃᓕᑕᖅᓯᓂᖅ ᐳᓛᕆᐊᖅᓯᒪᔪᓂᒃ ᑲᑎᒪᕕᒻᒧᑦ. ᒥᓂᔅᑕ ᐃᖕ. 
 
ᒥᓂᔅᑕ ᑭᐅᓪᕕᓐ ᐃᖕ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐅᕙᖓᑦᑕᐅᖅ ᑎᓴᒪᓂᒃ ᐃᓅᓱᒃᑐᓂᒃ 
ᑲᑎᒪᔭᖅᑐᖅᓯᒪᔪᖃᒻᒥᒻᒪᑦ, ᐊᒻᒪᓗ ᑲᒪᔨᒋᔭᐅᔪᖅ ᐃᖃᓗᑦᑑᑎᐊᕐᒥᑦ ᐃᓚᐅᖃᑕᐅᒻᒥᔪᖅ ᒥᓂᔅᑕᐅᑉ ᐃᓅᓱᒃᑐᓄᑦ 
ᑲᑐᔾᔨᖃᑎᒌᑦ ᑐᐹᑲᒧᑦ. ᐊᑭᐊᓂ ᐅᖓᑖᓂ ᑲᑎᒪᔨᑐᐃᓐᓇᐃᑦ ᐅᕙᓂ, ᐊᒻᒪᑕᐅᖅ ᓂᑰᓪ ᐅᐃᓪᑲᔅ ᐊᒻᒪᓗ ᑎᐅᕆᒃ 
ᐃᕼᓗᐊᒃ, ᐊᒻᒪᑕᐅᖅ ᑲᒪᔨᒋᔭᖓ, ᑐᕆᔅ ᐅᓗᕆᐊᕐᓈᒃ. ᐅᖓᑎᓐᓂ, ᑯᕆᔅ ᒋᓕᔅ ᐊᒻᒪᓗ ᑭᓕᐅᕆᓴ ᑲᑉᓗᕖᓇ. 
ᑐᓐᖓᓱᒋᑦᓯ ᒪᓕᒐᓕᐅᖅᕕᒻᒧᑦ. 
 
>>ᐸᑦᑕᑐᖅᑐᑦ 

ᐅᖃᖅᑎ: ᑐᓐᖓᓱᒋᑦᓯ ᒪᓕᒐᓕᐅᖅᕕᒻᒧᑦ. ᑲᑎᒪᐅᑎᒃᓴᖅ 5, ᐃᓕᑕᖅᓯᓂᖅ ᐳᓛᕆᐊᖅᓯᒪᔪᓂᒃ ᑲᑎᒪᕕᒻᒧᑦ. ᒥᓂᔅᑕ 
ᐱᑯ. 
 
ᒥᓂᔅᑕ ᐃᑐᐊ ᐲᑯ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐃᓚᖏᑦ ᑲᑎᒪᔨᐅᔪᑦ ᖃᐅᔨᒃᑲᐃᒻᒪᑕ ᒥᓂᔅᑕᐅᑉ ᐃᓅᓱᒃᑐᓄᑦ 
ᑲᑐᔾᔨᖃᑎᒌᖏᑦ ᑐᐹᑯᒧᑦ, ᐊᒻᒪᓗ ᐅᓪᓗᒥᒋᐊᖅ, ᑲᑎᒪᔨᐅᔪᓄᑦ ᐱᖃᑕᐅᒍᓐᓇᖃᐅᖏᑦᑐᓄᑦ, ᖃᐅᔨᒪᔭᐅᒻᒪᕆᑦᑐᒥᒃ 
ᕼᐃᐊᑐᕐ ᑯᕉ, ᐋᓐᓂᐊᖃᑦᑐᖅ ᑳᓐᓱᒥᒃ, ᓂᓪᓕᐊᖃᐅᒻᒪᑦ ᑲᑎᒪᔨᓄᑦ ᖃᓄᖅ ᐊᑦᑐᖅᑕᐅᓂᖃᓲᖑᒻᒪᖔ 
ᓯᒡᒐᓕᐊᖅᑐᐸᑦᑐᓃᓂᖅ ᐱᔪᓐᓇᖏᒃᑲᓗᐊᕐᓗᓂ. ᒥᓯᔅ ᑯᕉ ᐊᕐᕌᒍᓂᒃ 40-ᓂᑦ ᐃᖅᑲᓇᐃᔭᖅᓯᒪᔪᖅ 
ᐱᔨᑦᑎᕋᑦᑎᐅᓪᓗᓂ ᓂᕆᕕᒻᒥ, ᓯᒡᒐᓕᐊᖅᑐᓚᐅᖅᓯᒪᒐᓂ ᐃᓅᓯᕆᔭᖓᓂ ᐊᒻᒪᓗ ᒫᓐᓇᐅᓕᖅᑐᖅ ᑳᓐᓱᖃᓕᖅᑐᓂ. 
 
ᐱᕕᖃᕈᓐᓇᖅᑲᐅᒻᒪᑦ ᐅᕙᑦᑎᓃᑦᑐᓂ ᐅᓪᓛᖅ ᐊᒻᒪᓗ ᐃᓚᐅᓂᐊᕆᓪᓗᓂ ᒥᓂᔅᑕᖑᔪᑦ ᐃᓅᓱᒃᑐᐃᑦ 
ᖃᓄᐃᓕᐅᒃᑲᓐᓂᕈᓐᓇᕐᓂᖏᓐᓄᑦ ᐱᓕᕆᐊᖅ ᑐᐹᑲᒧᑦ. ᑖᓐᓇ ᐃᓚᒋᔭᐅᔪᖅ ᐊᑐᓕᖁᔭᐅᔪᓄᑦ ᑲᑎᑕᐅᓯᒪᔪᑦ ᑕᕙᓂ 
ᑕᕝᕚᑲᑐᖅᑕᐅᓕᓂᕐᒧᑦ ᐱᓕᕆᐊᖑᔪᖅ. 
 
ᐅᓪᓗᒥᒋᐊᖅ, ᓴᓇᔪᓕᕆᔨᒃᑯᑦ ᑐᓴᖅᑎᑎᖅᑲᐅᒥᒻᒪᑕ ᐊᒻᒪᓗ ᑐᓴᕈᑎᐅᔪᖅ ᐊᑦᔨᓕᐅᖅᑕᐅᓪᓗᓂ ᒪᓕᒐᓕᐅᖅᕕᒻᒥ 
ᑕᒪᑐᒧᖔᖓᔪᖅ. ᐊᔪᓐᖏᒃᑯᒪ, ᐅᖃᖅᑎ, ᖃᐅᔨᒃᑲᐃᒍᒪᒐᒪ ᐃᓚᖏᑦ ᐃᓄᐃᑦ, ᐃᓚᖏᑦ 
ᖃᐅᔨᒃᑲᑦᑕᐅᓚᐅᖅᓯᒪᖏᑦᑐᑦ. 
 
ᐃᓚᒋᔭᖏᑦ ᒥᓂᔅᑕᐅᑉ ᐃᓅᓱᒃᑐᑦ ᖃᓄᐃᓕᐅᒃᑲᓐᓂᕈᓐᓇᕐᓂᖏᓐᓄᑦ ᐱᓕᕆᐊᖅ, ᖃᐃᖁᔨᔾᔪᑎᑦ 
ᑐᓂᐅᖅᑲᑕᐅᓪᓗᑎᒃ ᐃᓕᓐᓂᐊᖅᕕᓕᒫᓄᑦ ᓄᓇᕗᑦᒥ, ᐊᕕᑦᑐᖅᓯᒪᔪᓄᑦ ᑲᑐᔾᔨᖃᑎᒌᓄᑦ ᐊᒻᒪᓗ ᕼᒻᓚᖑᔪᓄᑦ 
ᐃᓄᓐᓂᑦ ᓂᕈᐊᖅᑕᐅᖁᔨᓪᓗᑕ. 
 
ᑕᒃᑯᐊ ᐊᑎᐅᔪᑦ ᑐᓂᔭᐅᓯᒪᔪᑦ ᐊᒻᒪᓗ ᐊᓯᖏᓐᓂᓪᓗ ᐱᑕᖃᕆᓪᓗᑕ ᑲᑎᒪᔨᐅᔪᓂᑦ, ᐊᑕᐅᓯᖅ ᐊᖅᕕᐊᓂᑦ ᐊᒻᒪᓗ 
ᒪᕐᕉᒃ ᐃᖃᓗᓐᓂᑦ ᐊᒻᒪᓗ ᐃᖃᓗᑦᑑᑎᐊᕐᒥᓪᓗ, ᐃᓚᐅᖃᑕᐅᓂᐊᖅᑐᑦ ᐃᓅᓱᒃᑐᐃᑦ ᑲᑐᔾᔨᖃᑎᒌᖏᓐᓄᑦ. 
 
ᐅᖃᑐᐃᓐᓇᕐᓂᐊᖅᑐᖓ ᐊᑎᖏᓐᓂᑦ, ᐃᓚᖏᑦ ᓇᖏᖅᓯᔭᕇᖃᐅᔪᑦ. ᐊᑎᖏᑦ ᑕᐃᑐᐃᓐᓇᕐᓗᒋᑦ. ᐅᖃᖅᑎ, 
ᐱᑦᔪᑎᖃᓪᓗᖓ ᓂᕆᐅᒋᔭᐅᓂᖓᓄᑦ. ᐅᖃᖅᑎ, ᒍᕋᐃᑦ 10-ᒥ, ᖃᐅᓱᐃᑦᑐᖅ, ᑳᑎ ᐃᑦᓚᐅᖅ, ᔨᐅᕆᒥ 
ᐊᑕᒍᑦᓯᐊᖅ ᐃᑉᐱᐊᕐᔪᒻᒥᑦ, ᒍᕋᐃᑦ 10, ᓯᐅᕋ ᑭᒍᑦᑕᖅ ᐊᐅᓱᐃᑦᑐᒥᒃ, ᒍᕋᐃᑦ 9, ᓚᐃᕕ ᑲᒃᑭᒃ ᐊᐅᓱᐃᑦᑐᒥᒃ, 
ᒍᕋᐃᑦ 9. 
 
ᐅᖃᖅᑎ, ᐱᒻᒪᕆᐅᓱᒋᒐᒃᑯ ᑕᑯᔭᕆᐊᖅᓴᖅ ᑭᒡᒐᖅᑐᐃᑦᑎᐊᖅᑐᓂᒃ ᒥᑭᔫᑎᓂᒃ ᓄᓇᓕᓐᓂᑦ ᑕᕝᕙᓂ ᐃᓅᓱᒃᑐᐃᑦ 
ᑲᑐᔾᔨᖃᑎᒌᖏᓐᓂ. ᖁᕕᐊᓇᖅᑐᖅ ᑕᑯᒋᐊᒃᓴᖅ ᑭᒡᒐᖅᑐᐃᔪᓂᑦ ᐊᐅᓱᐃᑦᑐᒦᖔᖅᑐᓂᒃ. 
 
ᐅᖃᖅᑎ, ᐅᕙᑦᑕᐅᖅ ᐃᓱᕋ ᑲᓴᖕᓈᖅ, ᒥᑦᑎᒪᑕᓕᒃᒥᐅᖅ, ᔭᐃᒥ ᑲᐃᑕᐃᓄᑦ ᒥᑦᑎᒪᑕᓕᒃᒥᐅᖅ, ᔨᐊᓯᑲ ᓕᓐ 
ᓴᑕᐃᓐᓇ ᒍᕋᐃᑦ 10 ᓇᐅᔮᓂᑦ, ᐹᒥᓚ ᐊᕋᐃᓛᒃ ᒍᕋᐃᑦ 9 ᑎᑭᕋᔾᔪᐊᕐᒥᑦ, ᒫᓂᑲ ᐸᓂᑲ ᒍᕋᐃ 8-ᒥᑦ 
ᑎᑭᕋᔾᔪᐊᕐᒥᑦ. 
 
ᐊᒻᒪᓗᑕᐅᖅ ᒥᓂᔅᑕ ᐃᖕ ᖃᐅᔨᒃᑲᐃᓪᓗᓂ, ᑎᑭᓯᒪᔪᖃᒻᒥᒻᒪᑦ ᐃᖃᓗᑦᑑᑎᐊᕐᒥᑦ, ᓂᑰᓪ ᐅᐃᓪᑲᔅ, ᑎᐅᕆᒃ 
ᐃᕼᓗᐊᖅ, ᑐᕆᓯ ᑲᑉᓗᓂ ᐊᒻᒪᓗ ᑯᕆᔅ ᒋᓕᔅ. ᓇᓗᓇᐃᖅᓯᒍᒪᕗᖓ, ᐅᖃᖅᑎ, ᐃᓚᐅᔪᖃᒻᒥᒻᒪᑦ ᑖᒃᑯᓄᖓ, 
ᐃᓅᓱᒃᑐᐃᑦ ᖃᓄᐃᓕᐅᑲᓂᕈᓐᓇᕐᓂᖏᓐᓄᑦ ᐱᓕᕆᐊᖅ, ᔮᑭ ᐳᕋᐃᔅ ᐋᓐᓂᐊᖅᑐᓕᕆᔨᒃᑯᑦ ᐊᒻᒪᓗ 
ᐃᓄᓕᕆᔨᒃᑯᓃᖔᖅᑐᒥᒃ. 

ᑲᒪᔨᒋᔭᐅᓪᓗᓂ, ᐱᓕᕆᐊᖃᑦᑐᖅ ᐃᕐᓂᓱᖅᓰᓂᕐᒥᒃ ᐊᒻᒪᓗ ᐊᖏᔪᖅᑳᕆᔭᐅᓪᓗᓂ ᑐᐹᑲᑦᑕᐃᓕᓂᕐᒥᒃ ᒐᕙᒪᒃᑯᑎᒍᑦ 
ᓄᓇᕗᑦᒥ, ᓈᑎᐊ ᓵᓕᑎᐅᕐ ᐱᖃᑕᐅᒻᒥᔪᖅ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᐃᓕᓴᖅᓯᓂᖅ ᐳᓛᕆᐊᖅᓯᒪᔪᓂᒃ ᑲᑎᒪᕕᒻᒧᑦ, ᓄᑕᕋᖅ. 
 
ᓄᑕᕋᖅ (ᑐᓵᔨᑎᒍᑦ): ᑖᒃᑯᐊ ᐃᓄᐃᑦ ᐃᓕᑕᕆᔭᐅᔭᕇᖅᑲᐅᔪᑦ, ᑭᓯᐊᓂ ᓇᓗᓇᐃᕈᒪᒻᒥᒐᒃᑯ ᐃᓱᕋ ᑲᓴᕐᓇᖅ ᐊᒻᒪᓗ 
ᔭᐃᒥ ᐆᑦᑐᕙᒃ ᒥᑦᑎᒪᑕᓕᒃᒥᑦ. ᐃᓚᐅᔫᒃ ᑖᒃᓱᒧᖓ ᐃᓅᓱᒃᑐᐃᑦ ᖃᓄᐃᓕᐅᒃᑲᓂᕈᓐᓇᕐᓂᖏᓐᓄᑦ ᐱᓕᕆᐊᖅ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐃᓕᑕᖅᓯᓂᖅ ᐳᓛᕆᐊᖅᓯᒪᔪᓂᒃ ᑲᑎᒪᕕᒻᒧᑦ. ᑲᑎᒪᐅᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎ. ᒪᒃᓖᓐ. 
 

ᑲᑎᒪᐅᑎᑦᓴ 6: ᐅᖃᐅᓯᒃᑯᑦ ᐊᐱᖅᑯᑎᑦ 
 
ᐊᐱᖅᑯᑦ 378-1(6): ᑐᓴᕈᑏᑦ ᐅᓪᓗᒥᒧᑦ ᐅᖅᓱᐊᓗᓕᕆᓂᕐᒧᑦ ᐊᐅᓛᖅᑕᐅᓂᖓ ᖃᒪᓂᖅᑐᐊᒧᑦ 
 
ᒪᒃᓖᓐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᐊᐱᖅᑯᑎᒐ ᐅᓪᓗᒥ ᒥᓂᔅᑕᖓᓄᑦ ᑲᒪᒋᔭᖃᑦᑐᖅ ᐊᐅᓛᖅᑎᕆᓂᕐᒧᑦ. 
ᐅᖃᖅᑎ, ᓄᓇᓕᖁᑎᒐ ᑕᖅᑭᐅᓚᐅᖅᑐᒥᓂᑦ, ᐃᓱᒫᓘᑎᖃᖅᓯᒪᒻᒪᕆᒻᒪᑦ ᐊᐅᓛᖅᑕᐅᓂᐊᕐᓂᖓᓂᑦ ᓄᓇᑦᑎᓐᓄᑦ 
ᑐᓴᖅᑎᑕᐅᓚᐅᕐᒪᑕ ᐅᕝᕙᓗᑭᐊᖅ ᑐᓴᖅᑎᑕᐅᓕᑕᐃᓐᓇᓚᐅᕐᒪᑕ ᐅᖅᓱᐊᓗᓕᕆᔨᒃᑯᑦ ᐊᐅᓛᖅᑕᐅᓂᐊᖅᑐᑦ 
ᖃᒪᓂᖅᑐᐊᒧᑦ. 
 
ᓯᕗᓕᖅᑎ ᓇᓗᓇᐃᖅᓯᒍᓐᓇᖅᑲ ᑐᓴᕆᐊᕈᑎᓂ ᒫᓐᓇᒨᖓᔪᓂᒃ ᐊᐅᓛᖅᑕᐅᓂᐊᕐᓂᖓᓄᑦ ᐃᓱᒪᓕᐅᕈᑕᐅᔪᓂᑦ? 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᓯᕗᓕᖅᑎ ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐄ, ᐱᓕᕆᐊᖑᓂᖓ ᑲᔪᓰᓐᓇᖅᑐᖅ 
ᐊᐅᓛᖅᑕᐅᓂᐊᕐᓂᖓᑕ, ᒪᕐᕉᓕᖅᑑᒃ ᓄᓇᓖᒃ, ᐸᖕᓂᖅᑑᖅ ᐊᒻᒪᓗ ᖃᒪᓂᖅᑐᐊᖅ. ᐊᒻᒪᓗ ᖃᒪᓂᖅᑐᐊᒥ, 
ᓇᓗᓇᐃᓚᐅᖅᑕᕗᑦ ᐊᖏᖅᓯᒪᓂᕗᑦ ᐊᐅᓛᖅᓯᓗᑕ ᖃᒪᓂᖅᑐᐊᒧᑦ. 
 
ᑕᖅᑭᕆᓚᐅᖅᑕᑎᓐᓂ, ᐊᒥᓱᑦ ᖃᓄᐃᓕᐅᕈᓘᔭᓐᓂᐅᕗᑦ. ᑎᓕᓯᓯᒪᓕᖅᑐᑕ ᐊᖏᔪᖅᑳᖑᑲᐃᓐᓇᕐᓂᐊᖅᑐᒥᒃ ᑯᓕᖅ 
ᑯᐊᐳᕇᓴᒃᑯᖏᓐᓄᑦ ᐊᒻᒪᓗ ᓇᓗᓇᐃᖅᓯᓯᒪᓪᓗᑕ ᐃᓚᔭᐅᒃᑲᓂᕐᓂᖓᓂᒃ ᐃᖅᑲᓇᐃᔮᒃᓴᐃᑦ ᑐᓂᔭᐅᓂᐊᖅᑐᑦ 
ᖃᒪᓂᖅᑐᐊᒧᑦ ᑕᕝᕘᓇ ᓄᓇᕗᑦ ᐆᒪᖅᑯᑎᓕᕆᔨᒃᑯᑦ. 
 
ᐅᐱᕈᓱᑉᐳᖓ ᑲᑎᑦᑐᒋᑦ ᑕᓪᓕᒪᐅᔪᑦ ᓄᑖ ᐆᒪᖅᑯᑎᓕᕆᔨᒃᑯᑎᒍᑦ ᐃᖅᑲᓇᐃᔮᒃᓴᐅᔪᑦ ᐊᒻᒪᓗ ᓇᖅᑭᑕᐅᓂᖓᓄᑦ 
ᑯᐊᐳᕇᓴ, ᖃᐅᔨᓴᕐᓂᖃᕈᒪᔪᒍᑦ ᐃᓕᔭᐅᑦᑎᐊᕐᓂᐊᕐᕋᓗᐊᕐᒪᖔᑕ ᐊᐅᓛᖅᑕᐅᓂᐅᔪᖅ 
ᐊᑲᐅᓂᖅᐹᒃᑯᑦ ᑕᒪᒃᑮᓐᓄᑦ ᓄᓇᓕᐅᔫᓐᓄᑦ. 
 
ᑲᔪᓰᓐᓇᖅᑯᒍᑦ ᓇᓂᓯᕙᑦᑐᑕ ᐊᑐᓕᖅᑕᐅᒍᓐᓇᖅᑐᒥᒃ ᐊᐅᓛᖅᑎᕆᕙᓪᓕᐊᓂᕐᒧᑦ, ᑭᓯᐊᓂ ᖃᐅᔨᓴᕆᐊᖃᒻᒪᕆᒻᒪᑦ, 
ᐊᖏᖅᓯᒪᓪᓗᑕᓗ ᐊᐅᓛᖅᑎᕆᓂᐊᕐᓂᑎᓐᓂᒃ ᐃᖅᑲᓇᐃᔮᖑᔪᓂᒃ ᖃᒪᓂᖅᑐᐊᒧᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᑦ, ᐅᑲᓕᖅ. ᐅᖃᐅᓯᒃᑯᑦ ᐊᐱᖅᑯᑎᑦ ᐃᓚᒋᐊᖅᓯᓂᖅ. ᒪᒃᓖᓐ. 

ᒪᒃᓕᓐ: ᖁᔭᓐᓇᒦᒃ, ᐅᖃᖅᑎ. ᐃᒻᒪᖃ ᑐᓴᕈᒥᓇᖅᑐᖅ ᐅᕙᖓ ᓄᓇᓕᐅᖃᑎᖏᓐᓄᑦ ᐊᒻᒪᓗ ᐃᓄᓐᓂᑦ 
ᐃᓕᓯᓂᐊᕐᒪᑦ ᓄᓇᑦᑎᓐᓄᑦ. ᓯᕗᓕᖅᑎ ᐅᖃᐅᑎᒍᓐᓇᖅᑳᖓ ᖃᖓᒃᑯᑦ ᓂᕆᐅᒻᒪᖔᖅ ᑕᐃᒃᑯᐊ ᓯᕗᓪᓕᖅᐹᑦ 
ᑕᓪᓕᒪᑦ ᐃᖅᑲᓇᐃᔮᖑᔪᑦ ᐊᐅᓛᖅᑕᐅᓂᐊᕐᒪᖔᑕ ᖃᒪᓂᖅᑐᐊᒧᑦ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᓯᕗᓕᖅᑎ ᐅᑲᓕᖅ. 
 
ᓯᕗᓕᖅᑎ ᐸᐅᓗᓯ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎ. ᑕᒪᓐᓇ ᐅᖃᐅᓯᕆᕋᑖᓚᐅᖅᑕᕗᑦ ᐱᓇᓱᐊᕈᓯᐅᔪᒥ ᑕᐃᒃᑯᐊ 
ᐃᖅᑲᓇᐃᔮᖑᔪᑦ ᓇᓂᔭᐅᓯᒪᓕᖅᑐᑦ. ᖃᐅᔨᒪᓪᓚᕆᓐᖏᑦᑐᖓ ᖃᖓᒃᑯᑦ, ᑭᓯᐊᓂᓕ ᐱᓕᕆᖃᑎᖃᕈᓐᓇᖅᑐᒍ 
ᕼᐊᒻᓚᒃᑯᓐᓂᑦ ᐊᒻᒪᓗ ᑕᐃᓐᓇ ᒪᓕᒐᓕᐅᖅᑎᐅᔪᖅ ᑕᐃᒃᑯᐊ ᐃᖅᑲᓇᐃᔮᖑᔪᑦ ᓄᒃᑎᖅᑕᐅᓛᖅᑐᑦ ᒫᓐᓇᑦᑎᐊᒃᑯᑦ. 
 
ᑭᓯᐊᓂᓕ ᐅᖃᖅᑲᐅᒐᒪ, ᖃᐅᔨᓴᕆᐊᖃᕋᑦᑕ ᐊᓯᖏᓐᓄᑦ 8-ᖑᔪᓄᑦ ᐃᖅᑲᓇᐃᔮᖑᔪᓄᑦ 
ᐊᒥᒐᕐᓯᔾᔪᑎᒋᓚᐅᖅᑕᑎᓐᓂᒃ ᖃᒪᓂᑦᑐᐊᒥ ᑭᓯᐊᓂᓕ ᐊᖏᕐᓯᒪᔪᒍ ᓇᓂᓯᓛᕋᑦᑕ ᐃᖅᑲᓇᐃᔭᒃᑲᓐᓂᐅᔪᓂᒃ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓚᒋᐊᕈᑦ. ᒪᒃᓖᓐ. 
 
ᒪᒃᓖᓐ: ᖁᔭᓐᓇᒦᒃ, ᐅᖃᖅᑎ. ᖁᕕᐊᓱᒃᑐᖓ ᒥᓂᔅᑕᐅᔪᖅ ᐊᖏᕐᓯᒪᒻᒪᑦ ᓄᒃᑎᖅᑎᕆᓂᐊᕆᐊᒃᓴᖅ 
ᐃᖅᑲᓇᐃᔮᖑᔪᓂᒃ ᖃᒪᓂᑦᑐᐊᕐᒧᑦ. ᑕᒪᓐᓇᓗ ᐱᒋᐊᕈᑎᑦᑎᐊᕙᐅᓪᓗᓂ ᐊᒻᒪ ᓯᕗᓕᖅᑎᑦᑎᐊᕙᐅᓂᕐᒥᓂ 
ᑕᑯᒃᓴᐅᑎᑦᑎᕗᖅ ᓄᒃᑎᖅᑎᕆᓂᕐᒧᑦ ᓯᕗᓪᓕᐅᔪᓂᒃ ᑕᓪᓕᒪᐅᔪᓂᒃ. 
 
ᓯᕗᓕᖅᑎᐅᔪᖅ ᐅᖃᐅᑦᔨᔪᓐᓇᖅᐸ ᐅᕙᓐᓂᒃ, ᐅᖃᐅᑦᔨᔪᓐᓇᖅᐸ ᖃᖓᐸᓗᒃ ᑕᐃᒃᑯᐊ ᐊᒥᐊᒃᑯᖏᑦ 8-ᖑᔪᑦ 
ᐃᓐᓄᒃᑲᔭᕐᒪᖔᑕ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᓯᕗᓕᖅᑎ ᐅᑲᓕᖅ. 
 
ᓯᕗᓕᖅᑎ ᐸᐅᓗᓯ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎ. ᐊᖏᓚᐅᖅᑐᒍ ᒐᕙᒪᐅᓪᓗᑕ ᑕᒪᓐᓇ ᐱᔭᕆᕈᒪᕐᓂᐊᖅᑐᑎᒍᑦ 
ᐊᐅᓪᓚᖅᑎᑦᑎᓂᐅᔪᖅ ᐅᑭᐅᓂᒃ ᐱᖓᓱᓂ ᐃᓗᐊᓂ ᐊᒻᒪ ᑕᒪᓐᓇ ᑭᖑᓪᓕᖅᐹᕆᓕᕋᑦᑎᒍᑦ ᐊᕐᕌᒍᔪᖅ. ᑕᐃᒪᓕ 
ᓂᕆᐅᒃᑲᓗᐊᖅᐳᖓ ᑕᒪᓐᓇ ᓄᒃᑎᖅᑎᕆᓂᐅᔪᖅ ᐱᔭᕇᕈᓐᓇᕐᓂᐊᕐᒪᑦ ᑕᒫᓂ ᐊᕐᕌᒍᒥ. 
 
ᑕᒪᒃᑯᐊ ᐊᒥᓱᓗᐊᑐᐃᓐᓇᕆᐊᓕᐅᒐᓗᐊᑦ, ᑭᓯᐊᓂ ᖃᐅᔨᓴᖅᐸᓪᓕᐊᒻᒥᔪᒍ ᐸᓐᓂᖅᑑᒧᑦ, ᐅᒃᑐᑎᒋᓗᒍ. ᑕᒪᒃᑯᐊ 
ᓂᕆᐅᒋᓕᖅᑕᕋᓗᐊᕗᑦ ᐱᔭᕇᕆᐊᑭᓪᓕᓂᖏᓐᓄᑦ ᖃᐅᔨᓴᕐᓂᐅᔪᑦ ᐸᓐᓂᖅᑑᒥ ᐊᒻᒪᓗ ᖃᒪᓂᑦᑐᐊᒥ 
ᒫᓐᓇᑦᑎᐊᑯᓗᒃ. 
 
ᖃᒪᓂᑦᑐᐊᒧᑦ, ᐱᕙᓪᓕᐊᓕᑕᐃᓐᓇᕋᑦᑕ ᑎᑎᕋᕐᓂᕐᒥᒃ ᐃᖅᑲᓇᐃᔭᖏᑕ ᖃᓄᐃᑦᑐᓂᖏᓐᓂᒃ ᖃᐅᓴᕐᓂᕐᒧᖓᔪᓂᒃ 
ᑕᐃᒪᓕ ᖃᐅᔨᒪᓪᓚᕆᓐᖏᑦᑐᖓ ᖃᖓᒃᑯᑦ ᑕᒪᒃᑯᐊ ᐱᔭᕇᕐᓂᐊᕐᒪᖔᑕ ᑭᓯᐊᓂᓕ ᑕᒪᓐᓇ 
ᓄᓇᓕᓐᓄᕐᓯᖃᑦᑕᕐᓂᐅᔪᖅ ᑕᑯᔪᒪᔭᕋᓗᐊᕗᑦ ᐱᔭᕇᖅᑕᐅᓂᐊᕐᓗᓂ ᑕᒫᓂ ᐊᕐᕌᒍᑉ ᐃᓗᐊᓂ ᐊᓯᖏᓐᓄᑦ 
ᐱᒋᐊᖅᐸᓪᓕᐊᔪᓐᓇᕐᓂᐊᕋᑦᑕ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᓯᕗᓕᖅᑎ. ᐅᖃᐅᓯᒃᑯᑦ ᐊᐱᖅᑯᑏᑦ. ᐳᑭᕐᓇᖅ. 
 
ᐊᐱᖅᑯᑦ 379-1(6): ᐃᓪᓗᓕᒻᒥ ᑭᒡᒐᖅᑐᖅᑎᐅᔪᖅ ᕿᑎᕐᒥᐅᓄᑦ ᓇᓐᓂᐊᕐᕕᒃ ᖃᐅᔨᓴᖅᑕᐅᓂᖓᓄᑦ 
 
ᐳᑭᕐᓇᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ. ᐅᓪᓗᒥ ᓇᖏᕐᓯᕗᖓ ᐱᔾᔪᑎᖃᖅᑐᒥᒃ 
ᐃᓱᒪᓗᒍᑎᒋᔭᐅᔪᒥᒃ ᓄᓇᖁᑎᓐᓂᒃ. ᐱᔾᔪᑎᖃᖅᑐᖅ ᓇᓐᓂᐊᖃᑦᑕᕐᓂᕐᒧᑦ ᕿᑎᕐᒥᐅᓂᒃ. ᐅᐊᑦᑎᐊᕈ ᐅᖃᖅᑲᐅᒐᒪ,  

ᐊᐱᕐᓱᓂᐊᕐᓂᕋᖅᑐᖓ ᐃᑯᐱᒡᕕᓕᕆᔨᒃᑯᓐᓄᑦ ᐊᐱᕐᓱᕈᑎᓗᒋᑦ ᓄᓇᖁᑎᒃᑲ ᐅᓗᒃᓴᖅᑐᖅ ᐊᒻᒪᓗ ᑕᓗᕐᔪᐊᑦ. 
 
ᔭᓐᓄᐊᕆᒥᐅᕙᓪᓚᐃᔪᖅ 30 ᐅᕝᕙᓘᓐᓃᑦ 31 ᑭᒡᒐᖅᑐᖅᑎᐅᔪᖅ ᐃᑯᐱᒡᕕᓕᕆᔨᒃᑯᓐᓂᑦ ᓄᓇᑦᑎᓄᖅᑐᖃᓚᐅᕐᒪᑦ. 
ᑕᐃᓐᓇ ᓇᓄᓕᕆᔨᐅᓚᐅᖅᑐᖅ. ᑕᐃᓐᓇ ᑭᒡᒐᖅᑐᐃᓚᐅᖅᑐᖅ ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᒡᖏᓐᓂᑦ 
ᐊᒻᒪᓗ ᐃᑯᐱᒡᕕᓕᕆᔨᒃᑯᓐᓂᑦ. ᐃᓄᒃᑕᖃᒃᑲᓐᓂᓚᐅᕐᒥᔪᖅ ᓄᓇᕗᒻᒥ ᑐᓐᖓᕕᒃᑯᓐᓂᑦ ᐊᒻᒪᓗ ᕿᑎᕐᒥᐅᓂᒃ 
ᐆᒪᔪᓕᕆᔨᒃᑯᑦ ᑲᑎᒪᔨᖏᓐᓄᑦ. 
 
ᐅᖃᖅᑎ, ᐊᒻᒪᓗ ᐊᒥᓱᓚᐅᕋᓗᐊᕐᒪᑕ ᑭᒡᒐᖅᑐᖅᑐᑦ ᐱᖃᓯᐅᑦᔨᓚᐅᓐᖏᒻᒪᑕ ᑭᒡᒐᑐᖅᑎᐅᔪᒥᒃ ᐃᓪᓗᓕᒻᒥ. ᑕᐃᒪᓕ 
ᐅᖓᕙᕆᐊᖅᑕᐅᓂᐊᖅᑲ ᓇᓐᓂᐊᕐᕈᓐᓇᕐᓂᐅᔪᖅ ᓄᓇᑦᑎᓐᓂ? ᑭᒡᒐᖅᑐᖅᑎᑕᖃᕆᐊᖃᕋᓗᐊᕐᒪᑦ 
ᐃᓪᓗᓕᒻᒥᖓᖅᑐᒥᒃ ᑕᒪᒃᓱᒥᖓ ᐅᖃᖃᑎᒋᑎᓪᓗᑕ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐊᑭᓱᒃ 
 
ᒥᓂᔅᑕ ᐅᓛᔪᒃ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᑕᐃᒃᓱᒧᖓ ᕿᑎᕐᒥᐅᓂᒃ ᓇᓐᓂᐊᕐᕕᐅᔪᒥ ᑕᐃᒃᑯᐊ 
ᐊᒃᑐᖅᑕᐅᓂᖃᖅᑐᑦ ᓇᐅᔭᑦ, ᐃᓪᓗᓕᒃ, ᐊᒻᒪᓗ ᕿᑎᕐᒥᐅᑦ. ᑕᒪᒃᑯᐊ ᐱᖓᓱᑦ ᐊᕕᒃᑐᕐᓯᒪᔪᑦ ᑕᒫᓂ ᐃᒃᐱᒋᔭᐅᒻᒪᑕ. 
ᑕᒪᓐᓇ ᐃᓱᒪᒃᓴᕐᓯᐅᕈᑎᒋᔭᐅᑦᑎᐊᕐᓯᒪᔪᖅ ᐊᒻᒪᓗ ᐊᒃᓱᕈᕐᓂᐊᖅᑐᒍᑦ ᑕᐅᕙᓂ ᓇᓐᓂᐊᑎᑦᑎᓂᕐᒧᑦ. 
 
ᐅᖃᖃᑎᒋᖃᑦᑕᕆᐊᖃᕐᓂᐊᖅᑕᕗᑦ ᓄᓇᓕᐅᔪᓕᒫᑦ ᑕᒪᓐᓇ ᐱᒋᐊᖅᑎᑲᓐᓂᓚᐅᓐᖏᓂᑦᑎᓐᓂ ᓇᓐᓂᐊᕐᓂᐅᔪᖅ. 
 
ᒫᓐᓇᐅᔪᖅᓕ, ᐊᐃᒍᑎᓂᐊᖅᒪᑕ ᑭᕙᓪᓕᖅᐸᓯᖕᒧ ᒫᑦᓯ 1ᒥᓂ 15ᒧᓄ ᐊᒻᒪ ᕿᑭᖅᑖᓗᐸᓯᖕᒥᓗ, 
ᐃᒪᐃᓂᖃᓂᐊᕐᓱᑎᑦᑕᐅᖅ ᖃᐅᔨᓴᖅᓂᖃᕐᓗᑎ ᐳᓚᕋᓐᓂᖃᕐᓗᑎ ᑐᖔᒍᓪᓗ, ᐱᕙᓪᓕᐊᓂᐊᕋᑦᑕ 
ᐱᓕᕆᕙᓪᓕᐊᓗᑎᒍ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐅᖃᒃᑯ ᐊᐱᖁᑎᑦᓴᐃᑦ ᐃᓚᒋᐊᕈᑏᑦ, ᐳᑭᓐᓇᖅ. 
 
ᐳᑭᓐᓇᖅ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᐊᐱᖁᑎᒐᓕ ᐃᓕᖓᓂᖃᕐᑐ ᐅᕗᖓ, ᐃᓚᒋᔭᐅᔾᔭᖏᑦᑐᖅ 
ᐃᓪᓗᓕᖕᒧ ᑭᒡᒐᖅᑐᐃᔪᖅ. ᓱᓕᔪᖅᓴᕐᓯᒪᓪᓗᖓ ᐃᒪᐃᑦᓯᒪᒋᐊᖏᓐᓄ ᓈᓴᐃᓂᖃᕐᓯᒪᓪᓗᑎ ᐊᑯᓐᓂᐊᓂ 
ᐱᖓᓱᐃᓕᖓᔪᑦ ᐊᕕᑦᓯᒪᓂᖏᑎᒍᑦ ᑕᒪᓐᓇᓗ ᐃᓚᒋᑦᓱᓂᐅ ᐱᒻᒪᕆᐅᔪᐃᑦ ᐃᓱᒫᓘᑎᓂ ᐃᓄᒋᔭᖏᓐᓂ 
ᑭᒡᒐᑐᖅᑕᒪ. ᐃᓱᒫᓘᑎᖃᖅᒪᑕ ᐃᒪᐃᓂᕆᔭᖏᓐᓄ ᐃᓪᓗᓕᖕᒥ ᑭᒡᒐᖅᑐᐃᔨᖃᖏᒧᑦ. ᑕᒪᓐᓇᓗ ᐊᕕᖁᑎᖃᓂᐊᖃ 
ᑕᒪᑐᒧᖓ ᖃᐅᔨᓴᖅᓂᐅᔪᒧ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᑎᒍ): ᒥᓂᔅᑕ ᐊᑭᓱ. 
 
ᒥᓂᔅᑕ ᐅᓛᔪᒃ ᐊᑭᓱ (ᑐᓵᔨᑎᒍ): ᖁᔭᓐᓇᒦᒃ. ᑕᒪᖅᒥ ᐊᑦᑐᑕᐅᓂᖃᖅᑐᐃᑦ ᓄᓇᓕᐅᔪᐃᑦ 
ᖃᐅᔨᒃᑲᖅᑕᐅᒋᐊᖃᓐᓂᐊᕐᑐᐃᑦ. ᐱᒋᐊᓐᓂᖃᓛᖅᑐᒍ ᕿᑎᖅᒥᐅᐸᓯᖕᒥ ᐅᖃᐅᓯᖃᖅᓗᑕ ᒥᑦᓵᓄ ᓇᓄᖅᓄ 
ᐃᓱᒫᓘᑎᐅᔪᓂ ᐊᒻᒪ ᑐᖔᒍᑦ ᕿᑎᖅᒥᐅᐸᓯᖕᒥ ᐱᔭᕇᖃᑕ, ᑲᔪᓯᒋᐊᖅᓗᑕ ᕿᑎᖅᒥᐅᐸᓯᖕᒧ ᐊᒻᒪ ᑐᖔᒍᑦᓯᐊᖅ, 
ᕿᑭᖅᑖᓗᐸᓯᖕᒧ. 
 
ᑕᒪᖅᒥ ᖃᐅᔨᒃᑲᖅᑕᐅᓂᐊᕐᓱᑎ ᐅᑯᓄᖓ ᓇᓄᖅᓄ ᐃᓱᒫᓘᑎᐅᕙᑦᑐᓄ ᑐᖔᒍᓪᓗ, ᐊᑑᑎᓂᖃᕋᑦᑎᒍ 
ᖃᐅᔨᓴᖅᓂᖃᕐᓗᑕ ᐊᒻᒪ ᖃᓄᐃᒋᐊᖅᓂᐊᕐᓱᑕᓗ. ᖁᔭᓐᓇᒦᒃ, ᐅᖃᖅᑎ. 

ᐅᖃᖅᑎ: ᐳᑭᓐᓇᖅ. 
 
ᐳᑭᓐᓇᖅ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᑖᓐᓇ ᐱᖓᔪᒋᓕᕐᒪᐅ ᐊᕐᕌᒍ ᑕᐃᒪᖓᓂ ᖃᓄᐃᑑᓂᕆᓂᐊᖅᑕᖏᓄ 
ᐋᕿᑕᐅᓯᒪᓂᑯᑦᓱᓂ ᐃᓗᐊᓂ ᒪᑭᓐᑖᒃ ᐱᓕᕆᔭᑦᓴᖏᓄ. 
 
ᐅᕙᒍᑦ, ᐃᓄᐃᑦ ᓄᓇᓕᐅᔪᓂ ᐊᐱᕇᓐᓇᐸᒃᑲᑦᑕ ᓱᒻᒪᐅᓂᖓᓄ ᐋᕿᑕᐅᓯᒪᓂᑯᓄ ᐋᕿᑕᐅᓐᓂᕆᐊᖏᓄ ᑕᐃᑯᖓ 
ᐊᕕᑦᓯᒪᓂᖏᑎᒍ ᐅᖃᐅᔾᔭᐅᓯᒪᓪᓗᑕ ᖃᐅᔨᓴᖅᓂᖃᕐᓱᑕ ᐊᒻᒪ ᖃᐅᔨᓴᖅᓂᓂ ᐊᒻᒪ ᑕᒪᓐᓇ ᖃᐅᔨᓴᖅᓂᐅᔪᖅ 
ᐊᑑᑎᑎᓪᓗᒍ, ᑕᒪᓐᓇᓗ ᖃᐅᔨᓴᖅᓂᐅᔪᖅ ᐱᔭᕇᖅᓯᒪᓇᑎᒍ, ᐃᒪᐃᑑᔪᒻᒪᓪᓗ ᓇᓗᓇᐃᖅᓯᒪᔪ 
ᖃᓄᐃᑑᓂᐊᓂᕆᔭᖏᓄ ᑕᒪᑐᒧᖓ ᐊᕕᑦᓯᒪᓂᖏᑎᒍ. 
 
ᐃᓄᐃᑦ ᑭᒡᒐᑐᖅᑕᒃᑲᓂ ᖃᐅᔨᒪᑦᓱᑎ ᖃᐅᔨᓴᖅᓂᕆᔭᖓᓄ ᐱᔭᕇᖅᓯᒪᖏᒋᐊᖓᓄ. 
ᐊᑑᑎᓂᖃᓕᑕᐃᓐᓇᓂᐅᒐᓂᓗ ᐊᐱᕆᒋᐊᒧ ᓄᓇᓕᐅᔪᓂ ᐅᖃᖃᑎᒌᖄᖅᓗᑎ ᓯᕗᖓᒍᑦ ᐋᖀᒋᐊᖏᓐᓂᖏᓂ 
ᖃᓄᐃᑑᓂᐊᓂᕆᔭᖏᓄ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐊᑭᓱ. 
 
ᒥᓂᔅᑕ ᐅᓛᔪᒃ ᐊᑭᓱ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᐱᓕᖃᑎᒋᓯᒪᓂᖃᑦᓯᐊᖅᑐᒍ ᓄᓇᓕᐅᔪᒥ, ᐆᒪᔪᓕᕆᔨᑯ 
ᑲᑐᑎᖃᑎᒌᖓ ᐅᕙᒍᓪᓗ ᐱᓕᕆᖃᑎᒌᑦᓯᒪᓕᕐᑐᒍ ᐃᓚᒋᑦᓱᑎᒍ ᓄᓇᕗᒥ ᐆᒪᔪᓕᕆᔨᖅᔪᐊᑯᖏᑦ ᑲᑎᒪᔨᖏ ᐊᒻᒪ 
ᐱᔭᕇᖅᑐᐊᖅᐸᑕᓗ, ᖃᐅᔨᓴᖅᓂᖃᕈᓐᓇᖅᓱᑕ ᖃᐅᔨᓇᓱᐊᖅᓱᑕᓗ ᐃᒻᒪᖃ ᑲᔪᓯᑎᒋᐊᖅᓗᒍ ᖃᓄᐃᑑᓂᕆᔭᖏᓄ. 
 
ᐱᓕᕆᖃᑎᒋᓂᐊᖅᓱᑎᒍ ᓄᓇᓕᐅᔪᐃᑦ ᐃᓚᒋᖃᓯᐅᑎᓪᓗᒋ ᒥᓂᔅᑕᒃᑯ ᐊᓪᓚᕕᖏᑦ. ᐃᒪᐃᓕᓯᒪᓂᑰᓪᓗᑎ ᐃᒪᐃᒻᒪ 
ᓇᓄᖅᓄ ᖃᐅᔨᓴᖅᓂᐅᔪᐃᑦ ᐱᔭᕇᖅᑕᐅᓂᖃᓂᐊᕐᓱᑎ ᖃᐅᔨᓴᖅᑕᐅᓂᖃᕐᓗᑎᓗ ᐊᑦᑐᖅᑕᐅᓯᒪᔪᓂ ᓄᓇᓕᐅᔪᓂ 
ᐃᒪᐃᑦᑐᐃᑦ ᐅᖅᓱᖅᑑᖅᒥ, ᑕᓗᕐᔪᐊᖅ ᐊᒻᒪ ᐃᖃᓗᑦᑐᑦᓯᐊᖅ. 
 
ᖃᐅᔨᓴᖅᓂᖃᕐᑐᒍ ᑖᒃᑯᓄᖓ ᐊᒻᒪ ᑐᖔᒍᓪᓗ ᓇᓗᓇᐃᖅᓯᒪᓂᕆᔭᖏᑦᑕ ᐊᑉᐸᓂᑯᐃᑦ ᓄᓇᐃᑦ ᖃᑦᓯᐅᓂᖏᓄ, 
ᓴᖀᓂᐊᖅᑐᒍ ᖃᓄᐃᑑᓂᕆᔭᖏᓄ. ᐃᒪᐃᑑᒻᒪᑕ ᒥᑦᓴᐅᓯᓗᒋ 800 ᑲᑎᑦᑐᑎ ᖃᑦᓯᐅᓂᖏᓄ ᐊᒻᒪ ᒥᑦᓴᐅᓯᓗᒋ 3 
ᐊᕐᕌᒍᐃᑦ ᐊᓂᒍᖅᓯᒪᓕᕐᑐᐃᑦ, ᖃᐅᔨᒃᑲᖅᑕᐅᓯᒪᓪᓗᑕ ᐃᒪᐃᒻᒪ ᖃᑦᓯᐅᓂᖏᓄ ᐊᑉᐸᖅᓯᒪᒋᐊᖏᓂᓄ 200 
ᐅᖓᑖᓂ ᓂᕐᕈᑎᓂᑦ. 
 
ᑕᒪᓐᓇ ᐱᔾᔪᑎᒋᓪᓗᒍ ᓇᓐᓂᐊᕐᓂᒥᑦ ᓄᖅᑲᑎᑦᑎᓚᐅᖅᑯᒍᑦ ᑕᒪᓐᓇ ᐊᒥᓲᓗᐊᖅᑐᓂᑦ ᖃᑦᑏᓐᓇᕈᓐᓂᖏᓐᓄᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᓰᑦ. ᐃᓚᒋᐊᕈᑕᖅ. ᑭᖑᓪᓕᖅᐹᒥ ᐃᓚᒋᐊᕈᑕᖓ. ᐳᑭᓐᓇᖅ. 
 
ᐳᑭᓐᓇᖅ (ᑐᓵᔨᑎᒍᑦ): ᐃᓚᒋᐊᕈᑎᓂᑦ ᐊᐱᖅᑯᓯᕐᓂᑦ ᓄᖒᑦᑎᒌᖅᑯᖓ? ᐅᖃᖅᑲᐅᒐᕕᑦ ᑭᓯᐊᓂ 
ᐱᔭᕇᖅᓯᒪᓕᕈᕕᐅᒃ ᖃᐅᔨᓴᖅᑕᐅᓂᖅ ᑕᒪᓐᓇ ᐃᓱᒪᔅᓴᖅᓯᐅᕈᑎᒋᒐᔭᕋᕕᐅᒃ ᓄᖅᑲᑎᑦᑎᓂᐅᓚᐅᖅᑐᖅ 
ᓇᓐᓂᐊᓂᕐᒥᑦ ᐱᔪᓐᓇᖅᓯᑎᓪᓗᒋᑦ ᐊᒻᒪᓗ ᖃᐅᔨᑎᑦᑎᓂᐊᕐᓂᕋᖅᑐᑎᑦ ᐊᓯᕙᖅᑎᐅᔪᓂᑦ ᑕᒪᒃᑯᓇᓐᖓᑦ 
ᖃᐅᔨᔭᐅᔪᒥᓂᕐᓂᑦ. 
 
ᐃᓱᒪᕗᖓᓕ ᐊᕐᕌᒎᑎᓪᓗᒍ 2000 ᑕᒪᓐᓇ ᓄᖅᑲᑎᑦᑎᓂᖅ ᓇᓐᓂᐊᓂᕐᒥᑦ ᐋᖅᑭᑦᑕᐅᓚᐅᖅᑯᑦ ᓇᓐᓂᐊᐸᑦᑐᓄᑦ. 
ᑕᒪᓐᓇ ᖃᐅᔨᓴᕐᓂᐅᔪᖅ ᐱᔭᕇᓚᐅᖅᓯᒪᓐᖏᒻᒪᑦ ᐊᕐᕌᒎᓂ ᐱᖓᓲᓕᖅᑐᑦ? ᐅᕝᕙᓘᓐᓃᑦ ᐱᔭᕇᓐᖏᓐᓇᕕᒋᑦ 
ᖃᐅᔨᒋᐊᕐᕕᒋᔭᑎᑦ ᓄᓇᓕᐅᔪᓂᑦ ᐊᑐᖅᑕᐅᓯᒪᔪᓂᑦ? 
 
ᖃᖓᓕ ᑕᒪᓐᓇ ᖃᐅᔨᓴᕐᓂᐅᔪᖅ ᖃᑦᑎᐅᓂᖏᓐᓂ ᐱᔭᕇᖅᑕᐅᒐᔭᖅᑳ? ᖃᖓᓕ ᑕᒪᓐᓇ ᐅᓂᒃᑳᓕᐊᖑᔪᖅ 
ᐊᑐᐃᓐᓇᕈᕋᔭᖅᑲ, ᐅᕙᓐᓄᑦ ᐊᒻᒪᓗ ᑲᑐᔾᔨᔨᐅᔪᓄᑦ ᐊᐱᖅᓱᐃᓇᖅᐸᑦᑐᓄᑦ ᖃᓄᐃᓕᐅᕈᑕᐅᓕᕐᓂᖓᓂᑦ 
ᖃᐅᔨᓴᕐᓂᐅᔪᖅ? ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ: ᒥᓂᔅᑕ ᐊᑭᓱᒃ. 
 
ᒥᓂᔅᑕ ᐅᓛᔪᒃ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒥᒃ, ᐅᖃᖅᑏ. ᑐᑭᓯᑦᑎᐊᖃᒃᑲ ᐃᓱᒫᓘᑎᒋᔭᑎᑦ ᐊᒻᒪᓗ 
ᐊᐱᖅᑯᓯᕆᔭᑎᑦ. ᑕᒪᒃᑯᐊ ᖃᐅᔨᓵᖑᔪᑦ ᐱᔭᕇᕋᓱᒋᐊᖃᖅᑲᕗᑦ ᒫᓐᓇᒫᖑᓂᖅᓴᒃᑯᑦ. ᑕᒪᓐᓇ 
ᑐᐊᕕᐅᑎᔪᒪᓐᖏᓇᑦᑎᒍ ᖃᐅᔨᓴᑦᑎᐊᕆᐊᖃᕐᓂᑎᓐᓂ, ᐊᒻᒪᓗ ᑐᑭᓯᑦᑎᐊᕐᓗᒋᑦ ᑭᓱᑐᐃᓐᓇᐅᔪᑦ ᐱᔾᔪᑎᖃᕐᑐᑦ 
ᑕᒪᔅᓱᒪᓐᖓᑦ. ᐊᒻᒪᓗᑦᑕᐅᖅ ᐅᖅᓱᖅᑑᒥ ᐆᒻᒪᔪᕐᓂᐊᑎᒃᑯᖏᑦ ᐃᓄᐃᑦ ᖃᐅᔨᒪᔭᑐᖃᖏᒍᑦ ᖃᐅᔨᓴᕐᓂᐅᔪᖅ ᒫᓐᓇ 
ᐱᖃᓯᐅᑎᒋᐊᖃᕋᔭᕐᖓᑦ ᑕᕝᕗᖓ ᖃᐅᔨᓴᕐᓂᐅᔪᒧᑦ. 
 
ᑕᒪᓐᓇ ᐱᔾᔪᑎᒋᓪᓗᒍ ᖃᐅᔨᓴᕐᓂᐅᔪᖅ ᐊᑯᓂᐅᑦᑎᐊᒻᒪᕆᑉᐸᓪᓚᐃᕗᖅ, ᑕᒪᓐᓇ ᐱᖃᓯᐅᑎᒋᐊᖃᕋᔭᕋᑦᑎᒍ 
ᖃᐅᔨᓂᐅᔪᖅ ᖃᐃᑕᐅᓚᐅᖅᑎᓪᓗᒍ. ᑕᒪᓐᓇ ᖃᐅᔨᓴᕐᓂᐅᔪᖅ ᐱᔭᕇᖅᑕᐅᑉᐸᑦ, ᐅᓂᒃᑳᓕᐊᖑᔪᖅ 
ᐊᑐᐃᓐᓇᐅᑎᓛᖅᑲᕗᑦ ᑕᓗᕐᔪᐊᕐᒥᐅᓄᑦ, ᐅᖅᓱᖅᑑᒥᐅᓄᑦ, ᐃᖃᓗᑦᑑᑦᑎᐊᒥᐅᓄᑦ ᐊᒻᒪᓗ ᐊᓯᖏᓐᓄᑦ 
ᓄᓇᓕᐅᔪᓄᑦ ᐊᑦᑐᖅᑕᐅᓯᒪᔪᓂᑦ. ᖁᔭᓐᓇᒦ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᓰᑦ. ᐅᖃᐅᓯᒃᑯᑦ ᐊᐱᖅᑯᓰᑦ. ᐃᒃᑲᕐᕆᐊᓗᒃ. 
 
ᐊᐱᖅᑯᑦ 380–1(6): ᖃᐅᔨᓴᕐᓂᖅ ᐅᕝᕙᓘᓐᓃᑦ ᖃᐅᔨᒋᐊᕐᓂᖅ ᐃᓕᓐᓂᐊᑏᑦ ᓄᖅᑲᖃᑦᑕᖅᑐᓄᑦ 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐊᐱᖅᑯᓯᕆᔭᕋ ᒥᓂᔅᑕᒧᑦ ᐃᓕᓐᓂᐊᕐᑐᓕᕆᔨᒃᑯᓐᓄᑦ, 
ᐋᓯᑦ. ᐊᐱᕇᓐᓇᓂᐊᖅᑲ ᑭᐅᒐᓱᓐᓂᖓᓂᑦ ᐊᐱᖅᑯᓯᕆᓯᒪᔭᓐᓂ. ᐊᐱᕆᔪᒪᕙᕋ ᒥᓂᔅᑕᐅᔪᖅ 
ᐃᓕᓐᓂᐊᕐᑐᓕᕆᔨᒃᑯᓐᓂ ᐱᔾᔪᑎᓕᒻᒥ ᐃᓕᓐᓂᐊᕐᓂᐅᑉ ᒥᔅᓵᓄᑦ ᓄᓇᕗᒻᒥ. ᐸᕐᓇᐸᓪᓕᐊᒍᒪᕗᒍᑦ ᐱᐅᓂᖅᓴᒥᑦ 
ᐊᑐᖅᑕᐅᔪᔅᓴᒥᑦ ᓯᕗᓂᔅᓴᑎᓐᓄ, ᑕᒪᓐᓇ ᐊᑐᕐᓗᒍ ᒫᓐᓇ ᐊᑐᖅᑕᐅᕙᑦᑐᖅ. 
 
ᐊᐱᕆᔪᒪᕗᖓᓕ ᖃᐅᔨᓴᕐᓂᕐᒥᑦ ᐱᒋᐊᖅᑎᑦᑎᔪᓐᓇᕐᒪᖔᖅ ᑕᒪᔅᓱᒪ ᐃᓕᓐᓂᐊᕐᑐᓄᑦ ᐊᑐᖅᑕᐅᕙᑦᑐᒥᑦ ᓄᓇᕗᒻᒥ? 
ᐋᖅᑮᔪᓐᓇᕐᒪᖔᖅ ᖃᐅᔨᓴᖅᑐᓂᑦ ᐃᓕᓐᓂᐊᕈᑕᐅᕙᑦᑐᒥᑦ ᐊᑐᖅᑕᐅᕙᑦᑐᖅ ᓄᓇᕗᒻᒥ? ᐊᐱᖅᑯᓯᕆᔭᕋ 
ᐋᖅᑮᔪᓐᓇᕐᒪᖔᖅ ᐱᒋᐊᖅᑎᑦᑎᔪᓐᓇᕐᒪᖔᖅ ᖃᐅᔨᓴᕐᓂᐅᒐᔭᖅᑐᒥᑦ ᑕᒪᔅᓱᒪᓐᖓᑦ? ᖁᔭᓐᓇᒥᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᑲᒪᔪᖅ ᐃᓕᓐᓂᐊᕐᑐᓕᕆᓂᕐᒥᑦ, ᒥᓂᔅᑕ ᕿᓚᕝᕙᖅ. 
 
ᒥᓂᔅᑕ ᐲᑕ ᕿᓚᕝᕙᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᒪᓐᓇ ᐱᔾᔪᑎᖃᕐᑐᖅ ᐊᐱᖅᑯᓯᕆᖅᑲᐅᔭᖓᓂ 
ᐅᐊᑦᑎᐊᕈ. ᑕᒪᓐᓇ ᖃᐅᔨᒋᐊᑦᑕᐅᑎᒋᖅᑲᐅᕙᒐ ᐊᐱᖅᑯᓯᕆᔭᖓ ᐱᔾᔪᑎᖃᕐᑐᖅ ᓄᖅᑲᑲᑦᑕᖅᑐᑦ ᖃᑦᑎᐅᓂᖏᓐᓂ, 
ᖃᑦᑎᐅᒻᒪᖔᑕ ᓄᖅᑲᐸᑦᑐᑦ ᓄᓇᕗᒻᒥ ᐊᒻᒪᓗ ᓱᒻᒪᑦ ᓄᖅᑲᖃᑦᑕᕐᒪᖔᑕ. 
 
ᐃᖅᑲᓇᐃᔭᖅᑎᒃᑲ ᐅᖃᐅᔩᖅᑲᐅᕗᑦ ᖃᑦᑎᐅᓂᖏᓐᓂ ᑎᑎᖅᓯᒪᔪᖃᕐᑑᒐᓗᐊᖅ ᑭᓯᐊᓂᓕ ᑕᑯᓚᐅᓐᖏᓚᖓᓱᓕ. 
ᐅᖃᐅᑎᒋᐊᕈᓐᓇᖅᑲᕋ ᑕᒪᓐᓇ ᑐᑭᓯᒋᐊᕈᑎᐅᔪᖅ ᖃᐃᑕᐅᑉᐸᑦ, ᒪᓕᒐᓕᐅᖅᑎᓗ ᖃᐅᔨᓴᕈᓐᓇᖅᑕᕗᑦ ᓱᒻᒪᑦ 
ᐊᒥᓱᒻᒪᕆᐅᒻᒪᖔᑕ ᐃᓕᓐᓂᐊᕐᑏᑦ ᓄᖅᑲᖃᑦᑕᖅᑐᑦ ᐃᓕᓐᓂᐊᕐᕕᓂᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃ ᑭᐅᑦᑕᐅᑎᒋᒍᓐᓇᕋᕕᐅᒃ ᐊᐱᖅᑯᓯᕆᖅᑲᐅᔭᕋ. ᐅᓇᓕ 
ᐊᓯᒋᕙᐅᒃ ᐊᐱᖅᑯᓯᕆᔭᕋ ᐱᔾᔪᑎᖃᕐᑐᖅ ᐃᓕᓐᓂᐊᕐᑕᐅᔭᕆᐊᓖᑦ ᐃᓕᓐᓂᐊᕕᓐᓂ. 
 
ᖃᓄᐃᑦᑐᓂᑦ ᐊᑲᐅᓐᖏᓕᐅᕈᑎᖃᖅᑳᑦ? ᑕᒪᒃᑯᐊ ᖃᐅᔨᓵᖑᖁᒐᓗᐊᖅᑲᒃᑲ ᐃᓕᓐᓂᐊᕐᑐᓕᕆᔨᒃᑯᑎᒍᑦ, ᑭᓯᐊᓂ 
ᐊᒻᒪᓗᑦᑕᐅᑦ ᐊᑲᐅᓐᖏᓕᐅᕈᑎᖃᕐᐸᑦᑐᑦ ᖃᐅᔨᒋᐊᕐᓗᒋᑦ ᓱᒻᒪᑦ ᐊᑲᐅᓐᖏᓕᐅᕈᑎᖃᐸᑉᐸᑦ ᐃᓕᓐᓂᐊᕐᕕᓂᑦ?  

ᑕᒪᓐᓇ ᖃᐅᔨᓴᕐᑕᐅᖁᔭᕋ ᐱᖃᓯᐅᑎᓗᒋᑦ ᐱᓕᕆᐊᖑᔪᑦ ᐊᐅᓚᓂᖃᑦᑎᐊᖅᑐᑦ, ᐊᓯᖏᓪᓗ ᐊᑲᐅᓐᖏᓕᐅᕈᑎᐅᔪᖅ 
ᐊᒻᒪᓗ ᑕᐃᒃᑯᐊ ᐃᓚᖏᑦ ᐱᖃᑕᐅᔭᕆᐊᖃᓐᖏᑦᑐᑦ. 
 
ᑕᒪᓐᓇᓕ ᐊᔾᔨᒌᓐᖏᓚᐅᒃ ᐊᐱᖅᑯᓯᕆᖅᑲᐅᔭᒻᒪᑦ. ᐃᒻᒪᖃ, ᐊᑑᑎᒍᒃᑯ ᐅᓇ ᐊᕐᕌᓂᓴᖅ, ᐱᑕᖃᔪᑦᓱᓂ 
ᑲᔪᓯᑎᑦᓯᔪᖃᕐᓱᓂ ᖃᐅᔨᓴᖅᓂᓄ ᐅᑯᓇᓂ ᐃᓕᑕᕆᔭᐅᒪᔪᓂ ᐅᖃᐅᓯᖅᑕᓄ ᐊᐱᕆᑦᓱᖓᓗ ᐃᒻᒪᖃ 
ᑕᐃᒫᑦᓴᐃᓐᓇᕈᓐᓇᓂᑎᖕᓄ ᐃᓕᓐᓂᐊᕈᑎᑦᓴᐅᔪᓄ ᐊᑐᐊᒐᖏᓄ ᓄᓇᕗᒥ. ᐃᒪᐃᖁᔨᑦᓱᖓ ᖃᐅᔨᓴᖅᑎᐅᔪᓂ 
ᕿᒥᖅᕈᓇᒋᐊᑲᓐᓂᖁᓪᓗᒋ ᑕᒪᒃᑯᓄᖓ ᐃᓱᒫᓘᑎᐅᔪᓄ. 
 
ᑖᓐᓇ ᐊᐱᖁᑎᒋᔭᕋ ᓴᓂᕌᒍᑦ ᐊᐱᖁᑎᒋᒋᐊᖓᖃᐅᔭᖅᓅᕙᖓ. ᐃᓱᒪᑦᓱᖓᓗ ᐃᒻᒪᖃ ᑭᐅᒍᓐᓇᖄᖓ, 
ᕿᓚᒥᐅᖏᑐᒃᑯ ᑭᓯᒥ ᑲᑎᒪᓂᖃᖅᓂᑎᖕᓂ ᑕᒪᑐᒥᖓ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᕿᓚᕝᕙᖅ. 
 
ᒥᓂᔅᑕ ᐲᑕ ᕿᓚᕝᕙᖅ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᐃᓕᖓᓂᖃᖅᑐᐃᑦ ᖃᐅᔨᓴᖅᓂᓄ 
ᐃᓕᓐᓂᐊᑐᕆᔾᔪᑎᒋᔭᑎᖕᓄ, ᐱᑕᖃᖅᓱᓂ ᐃᓄᐃᓴᑦᑑᒐᓗᐊᓂ ᐊᓯᖏᓐᓂ ᖃᐅᔨᓴᖅᓂᕐᓄ ᑲᑎᒪᐅᔨᐅᓪᓗ 
ᐅᔾᔨᕆᓯᒪᔭᖏᓐᓄ. ᐃᓕᓐᓂᐊᖅᑐᓕᕆᔨᑯ ᒪᓕᒐᖓ ᐱᓕᕆᔭᐅᕙᓪᓕᐊᑦᓱᓂ ᑲᑎᒪᔨᖑᑲᐃᓐᓇᖅᑐᓂ. 
 
ᐊᒻᒪᑦᑕᐅᖅ ᐊᐱᖁᑎᐅᔪᖅ ᐊᑑᑎᓂᖅ ᐃᓄᑦᑎᑐ ᐃᓕᓐᓂᐊᖅᕕᕋᓛᓂ ᐊᐅᓚᑦᓯᒍᑎᐅᓗᓂ ᐊᑎᐊᓃᑦᑐᖅ 
ᖃᐅᔨᓴᖅᑕᐅᓂᖏᓄ ᐊᒻᒪ ᐱᓚᐅᖅᑎᓪᓗᑕ ᓇᓗᓇᐃᖅᓯᒪᔪᓂ ᐃᓕᓐᓂᐊᑐᓕᕆᓂᖅᓄ ᒪᓕᒐᖅᒧ, 
ᐃᓱᒪᒋᔭᖃᓂᕐᓴᐅᓂᐊᕋᑦᑕ ᖃᓄᐃᑐᓄ ᐱᕙᓪᓕᐊᒍᑎᑦᓴᕆᔭᖏᓄ ᐊᒻᒪ ᖃᐅᔨᓴᕈᓐᓇᖅᓱᒋ ᑕᒪᒃᑯᓄᖓ 
ᑐᑭᓯᔾᔪᑎᒋᔭᖏᓄ ᑲᑎᒪᔨᓗ ᐃᓚᒋᓗᒍ ᖃᓄᐃᑑᓯᒪᓂᕆᔭᖏᓄ ᓯᕗᓂᑦᑎᓃᑦᑐᓄ ᖃᖓᒋᐊᖅ ᐅᓪᓗᖅᒥ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑖ. ᐅᖃᒃᑯ ᐊᐱᖁᑎᑦᓴᐃᑦ. ᐃᓚᒋᐊᕈᑏᑦ. ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᐱᐅᔪᖅ ᑕᑯᒋᐊᒧ ᐸᖅᓇᑕᖏᓄ ᓯᕗᓂᕆᓂᐊᖅᑕᑎᖕᓄ. 
ᑕᑯᖏᒃᑲᓗᐊᖅᓱᒋ ᖃᐅᔨᓴᖅᑕᐅᓯᒪᓂᕆᔭᖏᓄ ᐃᒪᐃᒐᓗᐊᕐᓱᓂ ᖃᐅᔨᓴᖅᓂᕐᓄ ᑕᒪᐃᓄ ᐃᓱᒫᓘᑎᐅᔪᓄ 
ᐃᓕᖓᔪᐃᑦ ᐃᓕᓐᓂᐊᖅᑐᓕᕆᔨᑯᓄ. ᐃᓕᓐᓂᐊᖅᑐᓕᕆᓂᖅᓄᖓᔪᓄ ᐱᓕᕆᔪᐃᑦ ᖃᐅᔨᒪᑦᓱᑎ 
ᖃᓄᐃᓐᓂᕆᔭᖏᓄ ᑕᒪᑐᒧᖓ. 
 
ᑕᑯᔪᒪᑦᓱᖓᓗ ᐱᓕᕆᔪᓂ ᑭᒡᒐᖅᑐᐃᔪᓂ ᓯᓚᑖᓂ ᐃᓕᓐᓂᐊᖅᑐᓕᕆᓂᖅᓄᖓᔪᓂ ᐃᒪᐃᒍᓐᓇᓂᐊᕐᑐᓂ 
ᐱᑕᖃᓂᖃᕐᑐᓂ ᐃᓱᒪᒋᓯᒪᔭᖏᓄ ᐊᑐᐊᒐᖅᒧ ᐊᒻᒪ ᖃᓄᐃᑦᑐᓂ ᐊᑲᐅᖏᓕᐅᕈᑎᓂ ᐱᑕᖃᕈᑎᒋᔭᖏᓄ 
ᐃᓕᓐᓂᐊᖅᕕᖏᓐᓄ ᖃᐅᔨᔪᐃᓐᓇᐅᒍᓐᓇᓂᐊᕐᒪᑕ ᖃᓄᐃᑦᑐᓂ ᐃᓱᒫᓘᑎᓂ ᓴᕿᓯᒪᔪᓄ ᒪᒃᑯᑦᑐᕗ 
ᓄᖃᐃᓐᓇᖅᓯᒪᓂᖏᓄ ᐃᓕᓐᓂᐊᓂᖅᓄ. ᑕᑯᔪᒪᑦᑕᕋᓗᐊᕐᑕᕋᓕ ᑕᒪᓐᓇ ᐅᓪᓗᐃ ᓇᓪᓕᐊᓂ. 
 
ᖃᓄᐃᑦᓴᔾᔭᖏᑦᑑᖅ ᐃᓱᒪᒋᔭᖅᓅᕙᖓ ᐃᒪᐃᓂᐊᕐᓗᑎ ᖃᐅᔨᓴᖅᓂᖃᖅᓗᑎ ᑕᒪᑐᒧᖓ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᐃᓕᓐᓂᐊᖅᑐᓕᕆᔨᑯᓄ. 
 
ᒥᓂᔅᑕ ᐲᑕ ᕿᓚᕝᕙᖅ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᖃᐅᔨᒪᒋᐊᕈᓐᓇᓂᐊᕐᑐᖓ ᑕᒪᑐᒧᖓ ᐱᓕᕆᕕᐅᔪᒥ 
ᐃᒪᐃᑐᓄ ᓇᓪᓕᐊ ᖃᐅᔨᓴᖅᑕᐅᓂᕆᓯᒪᔭᖏᓄ ᐃᓱᒪᒋᔭᐅᓯᒪᔪᓂ ᐃᒪᐃᒻᒪᓪᓗ ᐋᖀᒋᐊᖃᓐᓂᐊᖏᓇᑦᑕ 
ᑲᑐᑎᖃᑎᒌᓂ ᓇᓪᓕᐊᓄ ᐅᕝᕙᓗ ᓇᓪᓕᐊᓅᕌᖅᑎᓪᓗᒍ. 
 
ᐱᑕᖃᖅᒪ ᑲᑎᒪᔨᖑᑲᐃᓐᓇᖅᑐᓂ ᐅᑯᓄᖓ ᐃᓕᓐᓂᐊᖅᕕᐊᓗᖕᒧ ᐊᑐᐊᒐᕆᔭᖏᓄ ᖃᐅᔨᓴᖅᓂᒥ ᑕᐃᓐᓇᓗ 
ᑲᑐᑎᖃᑎᒌᑦ ᐱᓕᑦᓯᓯᒪᓪᓗᑎ ᐱᔭᑦᓴᐅᔪᓂ ᐃᒪᐃᓂᐊᕐᓗᑎ ᐱᕙᓪᓕᐊᑎᑦᓯᓗᑎ ᐃᓕᓐᓂᐊᖅᑐᓕᕆᓂᖅᓄᖓᔪᓂ 
ᐳᖅᑐᓂᖅᓴᓄ ᐃᓕᓐᓂᐊᒐᓕᖕᓄ, ᐱᓗᐊᖅᑐᒥ ᓯᕗᒧᑎᒋᐊᓐᓂᐊᕐᑕᑎᖕᓄ ᐃᓕᓐᓂᐊᓂᖅᓄ ᐅᖓᑖᓄ 
ᐃᓕᓐᓂᐊᕕᐊᓗᖕᒥ ᐃᓕᓐᓂᐊᕕᓗᐊᓗᖕᓂ ᐊᔾᔨᒌᖏᑦᑐᓂ ᓄᓇᓕᐅᔪᓂ ᐃᓚᒋᓕᐅᑎᓯᒪᓂᐊᖅᓱᑎ ᖃᐅᔨᓴᖅᓂᖅᓂ. 

ᓇᓗᓇᖓᓗ ᐊᐱᖁᑎᒋᔭᖓ ᐃᓚᒋᓕᐅᑎᓯᒪᒍᓐᓇᓂᐊᕐᑐ ᑖᒃᑯᓇᓂ ᑲᑐᑎᖃᑎᒌᓂ ᖃᐅᔨᓴᖅᓂᖃᕐᑐᓂ 
ᐊᔾᔨᐸᓗᖏᓐᓄ ᖃᓄᐃᑑᓂᕆᔭᖏᓄ ᐃᓗᐊᓂ ᐃᓕᓐᓂᐊᖅᑐᓕᕆᓂᖅᓄᖓᔪᓂ. ᖃᐅᔨᒪᒋᐊᓂᐊᖃᕋ ᑕᒪᓐᓇ 
ᖃᓄᐃᑑᓂᕆᔭᖏᓄ ᐅᑎᖅᕕᒋᓂᐊᖅᓱᒋ ᕿᓚᒥᕈᓗᒃ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐅᖃᒃᑯᑦ ᐊᐱᖁᑏᑦ. ᐃᓚᒋᐊᕈᑏᑦ, ᑭᖑᓪᓕᖅᐹᒥ ᐃᓚᒋᐊᕈᑏᑦ. ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒍ): ᖁᔭᓐᓇᒦᒃ ᐅᖃᖅᑎ. ᖁᔭᓐᓇᒦᒃ ᑭᐅᔾᔪᑎᑦᓯᐊᕙᖅᓅᕕᑦ. 
 
ᑭᓯᒥᓕ, ᐃᒪᐃᓕᖃᐅᑦᓱᓂ ᐱᑕᖃᕆᐊᖓᓄ ᑲᑐᑎᖃᑎᒌᒥ ᐋᖀᓂᐊᕐᑐᓂ ᖃᐅᔨᓴᖅᓂᖅᓄ ᐃᓕᓐᓂᐊᖅᕕᐊᓗᖕᒥ 
ᐊᑐᐊᒐᕆᔭᖓᓄ, ᓇᓪᓕᐊᓃᖔᖅᓯᒪᕙᓪᓕ ᑲᑎᒪᔨᖏ ᑖᒃᑯᐊ ᑲᑐᑎᖃᑎᒌ ᑭᓇᒃᑰᓪᓗᑎᓪᓗ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᐃᓕᓐᓂᐊᖅᑐᓕᕆᔨᑯᓄ. 
 
ᒥᓂᔅᑕ ᐲᑕ ᕿᓚᕝᕙᖅ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᒫᓐᓇᐅᔪᖅᓕ, ᖃᐅᔨᓴᖅᐅᓂᔪᓄ ᐊᑑᑎᔭᖅᓄ 
ᒫᓐᓇᐅᔪᖅ, ᐃᒪᐃᓕᒍᓐᓇᕐᓱᖓ ᑲᑎᒪᔨᒧ ᐃᒪᐃᒻᒪ ᐃᓱᒪᒋᓯᒪᔭᖏᓄ ᖃᓄᐃᒋᐊᖅᑕᐅᒍᓐᓇᕐᑐᐃᑦ ᑕᐃᒃᑯᓄᖓ 
ᐃᓚᐅᔪᓄ ᖃᐅᔨᓴᖅᐅᓂᔪᓂ ᑲᑐᑎᖃᑎᒌᓂ. 
 
ᐱᓯᒪᖏᑕᒃᑲ ᐊᑎᕆᔭᖏ ᑭᓇᑰᒋᐊᖏᓐᓄ ᐅᕝᕙᓗ ᑲᑐᑎᖃᑎᒌ ᐊᑎᕆᔭᖏ ᐊᑐᐃᓐᓇᐅᒐᑎ, ᑭᓯᒥ ᐱᔪᓐᓇᖅᑕᒃᑲ 
ᑐᑭᓯᔾᔪᑎᖏᓄ ᐱᓕᕆᕕᒋᔭᖅᓂᐅᕙᖓ ᐱᓕᑦᓯᒍᓐᓇᕐᓱᖓᓗ ᐊᔾᔨᖏᓐᓂ ᐃᓱᒪᒋᔭᐅᔫᑉ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑖ. ᐅᖃᒃᑯᑦ ᐊᐱᖁᑎᑦᓴᐃᑦ. ᐅᐃᓕᐊᒻᔅ. 
 
ᐊᐱᖅᑯᑦ 381–1(6): ᑐᓴᒐᒃᓴᖅ ᐃᓄᓕᕆᔨᒧᑦ/ᐊᓄᓪᓚᒃᓯᐊᒥᓂᓕᕆᔨ ᐃᖅᑲᓇᐃᔮᒃᓴᖅ 
ᖃᐅᓱᐃᑦᑐᒥ/ᐊᐅᓱᐃᑦᑐᒥ 
 
ᐅᐃᓕᐊᒻᔅ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᐊᐱᖁᑎᖃᕈᒪᑦᓱᖓ ᐊᐱᖁᑎᒥ ᒥᓂᔅᑖᓄ 
ᐋᓐᓂᐊᖃᓐᓇᖏᑦᑐᓕᕆᔨᑯ ᐊᒻᒪ ᐃᓄᓕᕆᔨᑯ. 
 
(ᑐᓵᔨᑎᒍ ᐃᓱᓕᑦᑐ): ᐊᐱᖁᑎᒐᓕ ᒥᓂᔅᑕᒧ ᐅᓪᓗᒥ ᐃᓕᖓᓂᖃᖅᑐ ᐃᓄᓕᕆᔨᓄᑦ, ᓴᐳᔾᔨᔨᐅᕙᑦᑐᓄ. ᒥᓂᔅᑖ 
ᐱᓕᑦᓯᒍᓐᓇᖃ ᑲᑎᒪᕕᖕᒥ ᑐᑭᓯᒍᑎᓄ ᑖᑦᓱᒧᖓ ᐃᓂᑦᓴᒧ ᖃᐅᓱᐃᑦᑐᖅᒥ ᐊᒻᒪ ᐊᐅᓱᐃᑦᑐᖅᒥ? ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ ᐅᐃᓕᐊᒻᔅ. ᒥᓂᔅᑕ ᐲᑯ. 
 
ᒥᓂᔅᑕ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐃᖅᑲᓇᐃᔮᔅᓴᖅ ᖃᐅᓱᐃᑦᑐᒥᑦ ᐃᓄᖃᕈᓐᓃᓚᐅᖅᑯ 
ᐃᓅᒍᓐᓃᓚᐅᖅᑎᓪᓗᒍᑦ ᐊᑯᓂᒻᒪᕆᐅᔪᖅ ᐃᓄᓕᕆᔨᐅᔪᖅ ᖃᐅᓱᐃᑦᑐᒥ ᐊᒻᒪᓗ ᒫᓐᓇ ᐅᖃᒃᑲᓐᓂᕈᒪᕗᖓ, 
ᒪᒥᐊᓐᓂᓐᓄᑦ ᐃᓚᖏᓐᓄᑦ ᖃᐅᓱᐃᑦᑐᒥ. 
 
ᐊᐱᖅᑯᓯᕆᕋᑖᖅᑕᖓᓄᑦ, ᐃᖅᑲᓇᐃᔮᖃᑦᑎᐊᓚᐅᖅᑯ ᐊᒻᒪᓗ ᐊᑯᓂᒻᒪᕆᒃ ᑕᕝᕙᓃᑦᑐᓂ ᐱᓕᕆᕕᒻᒧᑦ 
ᐋᓐᓂᐊᖃᓐᖏᑐᓕᕆᔨᒃᑯᓐᓄᑦ ᐊᒻᒪᓗ ᐃᓄᓕᕆᔨᒃᑯᓐᓄᑦ. 
 
ᐅᖃᖅᑏ, ᑐᓂᔭᐅᓚᐅᖅᑯ ᑖᓐᓇ ᐃᖅᑲᓇᐃᔮᔅᓴᐅᔪᖅ ᖃᐅᓱᐃᑦᑐᒥ ᐃᓐᓄᖁᓪᓗᒍ. ᑕᐃᓐᓇ ᐃᓄᒃ ᐊᖏᖅᑐᓂ 
ᐊᒻᒪᓗ ᐱᒋᐊᓛᖅᑯ ᐱᓇᓱᐊᕈᓯᐅᓂᐅᓴᔪᓂ. ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ: ᖁᔭᓐᓇᒦᒃ, ᒥᓂᔅᑖ. ᐅᖃᐅᓯᒃᑯᑦ ᐊᐱᖅᑯᑎᑦ. ᐃᓚᒋᐊᕈᑏᑦ ᐅᐃᓕᐊᒻᔅ. 
 
ᐅᐃᓕᐊᒻᔅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᑕᒪᓐᓇ ᑐᓴᕈᒥᓇᒻᒪᕆᑉᐳᖅ ᓄᓇᖁᑎᓐᓄᑦ ᖃᐅᓱᐃᑦᑐᒧᑦ ᐊᒻᒪᓗ 
ᐊᐅᓱᐃᑦᑐᒧᑦ, ᐊᒻᒪᓗ ᒥᓂᔅᑕ ᖃᐅᔨᒪᒻᒪᑦ, ᐃᖅᑲᓇᐃᔭᖅᑎᐅᔪᖅ ᐊᐅᓱᐃᑦᑐᒨᓲᖑᒻᒥᒻᒪᑦ ᐊᒻᒪᓗ ᑕᒪᒃᑮ ᓄᓇᓖᒃ 
ᐊᖏᖅᓯᒪᓪᓗᑎᒃ ᐃᖅᑲᓇᐃᔮᕆᓂᐊᖅᑕᖓᓄᑦ. 
 
ᒫᓐᓇ ᐅᖃᕈᒪᕗᖓ ᖁᔭᓐᓇᒦᕐᓗᒍ ᒥᓂᔅᑕᐅᔪᖅ ᐃᖅᑲᓇᐃᔭᖅᑎᑖᕆᔭᖓᓂᑦ ᑕᑉᐸᐅᖓ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᕕᓕᐊᒻᔅ. ᐅᖃᐅᓯᒃᑯᑦ ᐊᐱᖅᑯᓰᑦ, ᐃᕿᑦᑐᖅ. 
 
ᐊᐱᖅᑯᑦ 382-1(6): ᑮᓇᐅᔭᓂᑦ ᐃᑲᔫᑎᑦ ᕿᒧᑦᑎᖃᑦᑕᐅᑎᔪᓄᑦ 
 
ᐃᕿᑦᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᐅᓯᕆᖅᑲᐅᔭᓐᓂ, ᐊᐱᖅᑯᓯᕆᓂᐊᖅᑕᕋ ᒥᓂᔅᑕᒧᑦ ᑲᒪᔪᒧᑦ 
ᐱᓐᖑᐊᖅᑐᓕᕆᔨᒃᑯᓐᓂ ᓄᓇᕗᒻᒥ, ᑖᓐᓇᑦᑕᐅᖅ ᑲᒪᒻᒥᔪᖅ ᐊᒥᓱᒻᒪᕆᐅᔪᓂᑦ ᐱᓕᕆᐊᖑᔪᓂᑦ. ᓄᓇᓕᓐᓂ 
ᒐᕙᒪᓕᕆᔨᒃᑯᓐᓂ ᐊᒻᒪᓗ ᐊᐅᓪᓚᖅᑐᓕᕆᔨᒃᑯᓐᓄᑦ ᒥᓂᔅᑕᐅᔪᖅ. 
 
ᑕᒪᓐᓇ ᐱᔾᔪᑎᖃᕐᑐᖅ ᕿᒧᒃᓯᒃᑯᑦ ᑎᑭᖄᖃᑦᑕᐅᑎᓂᐅᔪᖅ ᖁᑎᑦᑐᒥ ᕿᑭᖅᑖᓗᒻᒥ ᓇᒻᒥᓂᖅ ᑮᓇᐅᔭᓂᑦ 
ᓄᐊᑦᑎᕙᑦᑐᓂᑦ ᑕᒪᓐᓇ ᐱᔭᐅᔪᓐᓇᖁᓪᓗᒍ ᖃᓄᐃᓕᐅᕈᑕᐅᕙᑦᑐᖅ. ᐊᐱᖅᑯᓯᕆᔭᕋᓕ ᐃᑲᔪᖅᑕᐅᔪᓐᓇᕐᒪᖔᑕ 
ᕿᒧᔅᓯᕐᓂᑭᓴᐅᑎᑎᓪᓗᒋᑦ. ᐊᒥᓱᒻᒪᕆᓐᓂᑦ ᑲᒪᖃᑦᑕᕐᖓᑕ ᐊᒻᒪᓗ ᐱᖃᓯᐅᔾᔪᓪᓗᑎᑦ ᐃᖅᑲᓇᐃᔭᖅᐸᑦᑐᓂᑦ 
ᓄᓇᓕᓐᓂ ᑮᓇᐅᔾᔭᔅᓴᓇᑎᑦ. ᑕᐃᒪ, ᑕᒪᓐᓇ ᐊᐱᖅᑯᓯᕆᔭᕋ ᒥᓂᔅᑕᒧᑦ. ᖁᔭᓐᓇᒦᒃ. 
 
ᐅᖃᖅᑎ: ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᒪᓐᓇ ᐅᖃᐅᓯᐅᔪᖅ, ᐊᐱᖅᑯᓯᐅᕙᒃᑭᕗᖅ 
ᓄᓇᖁᑎᓐᓂ ᑲᖏᖅᖠᓂᕐᒥᑦ ᐱᓗᐊᖅᑐᒥ ᐊᒻᒪᓗ ᐊᓯᖏᓐᓂ ᓄᓇᓕᓐᓂ ᓄᓇᕗᒻᒥ, ᑐᔅᓯᕋᖅᐸᑦᑐᓂᑦ 
ᐃᑲᔫᑎᐅᔪᓂᑦ ᒐᔭᒪᒃᑯᓐᓂ ᑮᓇᐅᔭᖏᑦ ᒥᑭᓗᐊᓕᖃᑦᑕᕐᓂᖏᓐᓄᑦ ᑕᐃᒪᐃᑦᑑᔪᓄᑦ. 
 
ᒥᓂᔅᑕᐅᓂᓐᓄᑦ ᐱᓐᖑᐊᖅᑐᓕᕆᔨᒃᑯᓐᓄᑦ ᓄᓇᕗᒻᒥ, ᑕᒪᓐᓇ ᐃᓱᒪᖅᓴᖅᓯᐅᕈᑎᒋᓂᐊᖅᑲᕋ ᐃᓄᓐᓄᑦ 
ᐱᖅᑯᓯᑐᖃᐅᔪᒥᑦ ᐊᑐᖅᑕᐅᑎᓪᓗᒍ ᑕᕝᕘᓇ ᐃᓄᐃᑦ ᖃᐅᔨᒪᔭᑐᖃᖏᓐᓂᑦ ᐊᒻᒪᓗ ᑕᒪᓐᓇ ᖃᓄᖅ 
ᐃᑲᔪᕈᓐᓇᕐᓂᕆᔭᑦᑎᓐᓂ ᑮᓇᐅᔭᓂᑦ ᐃᑲᔫᑎᐅᔪᓂᑦ ᑕᐃᒪᓐᓇᐃᑦᑐᓄᑦ. 
 
ᐊᒻᒪᓗ ᑕᒪᒃᑯᐊ ᓯᕗᓂᑦᑎᓐᓂ ᑮᓇᐅᔭᐃᑦ ᐋᖅᑭᑦᑕᐅᓕᕐᒥᑉᐸᑕ ᐱᖃᓯᐅᑎᓯᒪᒐᓱᓪᓗᒍ ᕿᒧᔅᓯᕐᓂᐅᔪᖅ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ ᑖᒻᓴᓐ. ᐅᖃᐅᓯᒃᑯᑦ ᐊᐱᖅᑯᓰᑦ ᐃᓚᒋᐊᕈᑕᖓ, ᐃᕿᑦᑐᖅ. 
 
ᐃᕿᑦᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃ ᑭᐅᑦᑕᐅᑎᒋᓂᖓᓄᑦ. ᖁᔭᓐᓇᒦᒃ, ᖃᐅᔨᓴᕐᓂᖓᓄᑦ 
ᐊᒻᒪᓗ ᐃᓱᒪᔅᓴᖅᓯᐅᕈᓐᓇᕐᓂᖓᓄᑦ ᑮᓇᐅᔭᓂᑦ ᐃᑲᔪᖅᑕᐅᔪᒪᔪᓄᑦ. 
 
ᐅᖃᖅᑏ, ᑕᒪᒃᑯᐊ ᑲᒪᕙᑦᑐᑦ ᑐᔅᓯᕋᕈᓐᓇᖅᑳᑦ ᑮᓇᐅᔭᓂᑦ ᐃᑲᔫᑎᐅᔪᓐᓇᖅᑐᓂᑦ ᒫᓐᓇᐅᔪᖅ? ᐅᕝᕙᓘᓐᓃᑦ 
ᐅᑕᖅᑭᒋᐊᖃᕐᓂᐊᖅᑭᑕ ᑮᓇᐅᔭᐃᑦ ᐋᖅᑭᑦᑕᐅᒐᓱᑦᑎᓪᓗᒋᑦ? 

ᐅᖃᖅᑎ: ᒥᓂᔅᑖ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ (ᑐᓵᔨᑎᒍᑦ): ᖁᔭᓐᓇ)ᒦᒃ, ᐅᖃᖅᑏ. ᑐᔅᓯᕋᐅᑎᐅᔪᓂᑦ ᐃᓱᒪᔅᓴᖅᓯᐅᕈᑎᒋᕙᑉᐸᕗᖅ 
ᑐᓂᓯᔪᓐᓇᖅᑯᑦ ᑐᔅᓯᕋᐅᑎᐅᔪᓂᑦ ᖃᖓᑐᐃᓐᓇᒃᑯᑦ. 
 
ᐊᒻᒪᓗᑦᑕᐅᖅ ᑐᔅᓯᕋᐅᑎᐅᔪᖅ ᑐᓂᔭᐅᔪᓐᓇᖅᑯᑦ ᐱᓕᕆᕕᖃᕐᑐᓄᑦ ᐃᓕᖅᑯᓯᓕᕆᔨᒃᑯᓐᓄᑦ, ᑕᒪᓐᓇ ᐱᔾᔪᑎᖃᕐᖓᑦ 
ᐃᓄᐃᖅ ᐱᖅᑯᓯᑐᖃᖏᓐᓂ ᐊᒻᒪᓗ ᑕᒪᓐᓇ ᕿᒧᔅᓯᒃᑯᑦ ᐱᓐᖑᐊᕈᑕᐅᒐᓗᐊᖅᑎᓪᓗᒍ, ᑕᒪᒃᑯᐊ ᑐᔅᓯᕋᐅᑎᐅᔪᖅ 
ᑐᓂᔭᐅᔪᓐᓇᖅᑯᑦ ᐱᓕᕆᕕᓐᓄ ᐊᒻᒪᓗ ᐱᕕᔅᓴᐅᒐᔭᖅᑐᔅᓴᐅᕗᖅ ᑮᓇᐅᔭᐃᑦ ᐊᑐᖅᑕᐅᔪᔅᓴᐃᑦ 
ᐊᖏᖅᑕᐅᓚᐅᖅᑎᓪᓗᒋᑦ. ᖁᔭᓐᓇᒦ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓚᒋᐊᕈᑏᑦ. ᐅᖃᐅᓯᒃᑯᑦ ᐊᐱᖅᑯᑏᑦ. ᓄᑕᕋ 
 
ᐊᐱᖅᑯᑦ 383-1(6): ᐋᓐᓂᐊᖅᑐᓕᕆᓂᕐᒧᑦ ᑐᓴᒐᒃᓴᐃᑦ - ᑐᐊᕕᐅᔾᔭᐅᔪᓄᑦ 
 
ᓄᑕᕋᖅ (ᑐᓵᔨᑎᒍᑦ): ᐊᐱᖅᑯᑎᒋᔭᕋ ᒥᓂᔅᑕᖓᓐᓄᑦ ᐋᓐᓂᐊᖅᑐᓕᕆᔨᒃᑯᑦ ᐊᒻᒪᓗ ᐃᓄᓕᕆᔨᒃᑯᑦ ᐱᑦᔪᑎᓕᒃ 
ᐋᓐᓂᐊᔪᑦ ᐊᐅᓚᖅᑎᑕᐅᖃᑦᑕᕐᓂᖏ ᑐᐊᕕᓐᓇᑐᒃᑯ ᐊᑐᕚᒧᑦ. ᐅᓇ ᐆᑑᑎᒋᓗᒍ, ᑐᐊᕕᓐᓇᑐᖅᑕᖃᓚᐅᕐᒪᑦ 
ᐃᔨᖓᒍᑦ ᐊᑲᐅᖏᓕᐅᕈᑎᔪᒥᒃ ᒥᑦᑎᒪᑕᓕᒃᒥᑦ. ᐸᐃᐹᖃᕋᑎᒃ ᐱᓯᒪᔭᕆᐊᓕᖓᓂᒃ ᐊᐅᓚᕈᔾᔭᐅᔫᑉ. 
ᓇᓗᓇᐃᖅᓯᑐᐃᓐᓇᖅᑐᓂ ᑖᓐᓇ ᐃᓄᒃ ᐃᔨᒥᓄᑦ ᖃᐅᔨᓴᖅᑕᐅᓚᐅᕐᒪᑦ, ᑭᓯᐊᓂ ᓇᓗᓇᐃᖅᓯᓯᒪᔪᒥᒃ 
ᑎᑎᖅᑲᖃᕋᓂ ᐊᑲᐅᖏᓕᐅᕈᑎᒋᔭᖓᓂᒃ. 
 
ᑖᓐᓇ ᐃᓄᒃ ᐊᐱᕆᔭᐅᒐᒥ ᖃᓄᐃᑦᑑᓯᒪᒻᒪ.ᖓᖅ ᓯᕗᓂᐊᒍᑦ, ᖃᐅᔨᔭᐅᒍᓐᓇᓚᐅᖏᒻᒪᑦ. ᑭᓯᐊᓂᓕ ᐊᐅᓚᕈᔾᔭᐅᔪᖅ 
ᒪᓕᑦᑎᒋᔭᖓ ᖃᐅᔨᒪᓚᐅᕐᒪᑦ ᐊᓐᓂᐊᖃᑦᑕᖅᓯᒪᔭᖏᓐᓂᒃ ᓯᕗᓂᐊᒍᑦ ᐊᒻᒪᓗ ᓇᓗᓇᐃᖅᓯᒍᓐᓇᓚᐅᖅᑐᓂ ᓗᑖᒧᑦ. 
 
ᑕᐃᒪᓕ ᐊᐱᖅᑯᑎᒋᔭᕋ, ᐊᐅᓚᕈᔾᔭᐅᔫᑦ ᓇᒻᒥᓂᖅ ᓇᔅᓴᖃᑦᑕᕆᐊᖃᖅᑲᑦ ᑎᑎᖅᑲᖁᑎᒥᓂᒃ ᐋᓐᓂᐊᕕᒻᒦᑦᑐᓂᒃ 
ᐊᐅᓚᖅᑎᑕᐅᓂᐊᕐᕈᑎᒃ ᖃᓪᓗᓈᓄᑦ ᑐᐊᕕᓐᓇᑐᒃᑯᑦ? ᑕᐃᒪᐃᖏᑉᐸᑦ, ᐋᖅᑭᒃᓯᒪᔪᖅᑕᖃᕆᐊᖃᑦᑐᖅ 
ᑎᑎᖅᑲᖁᑎᖏᓐᓂᒃ ᐊᐅᓚᖅᑎᑕᐅᒍᓐᓇᕐᓗᑎᒃ ᐋᓐᓂᐊᕕᒻᒧᑦ ᐊᑐᕚᒥ. 
 
ᐅᖃᕈᒪ ᐊᑲᐅᖏᓕᐅᕈᑎᖃᕋᒪ ᐊᒡᒐᓐᓂᒃ ᐊᒻᒪᓗ ᐊᐅᓚᖅᑎᑕᐅᔭᕆᐊᖃᓕᕋᒪ ᐃᑲᔪᖅᑕᐅᔭᖅᑐᓪᓗᖓ. ᓗᑖᖅ 
ᕿᒥᕐᕈᒍᓐᓇᕐᒪᑦ ᐅᕙᖓ ᑎᑎᖅᑲᖏᓐᓂᒃ ᐋᓐᓂᐊᕕᒻᒦᑦᑐᓂᒃ ᐊᒻᒪᓗ ᖃᐅᔨᒪᓗᓂ ᓯᕗᓂᐊᒍᑦ 
ᖃᓄᐃᖃᑦᑕᓚᐅᕐᓂᕐᓂᒃ ᐊᐅᓚᕈᔾᔭᐅᓚᐅᖏᑎᓪᓗᖓ. ᑕᒪᔾᔭ ᐊᐱᖅᑯᑎᒋᔭᕋ ᒥᓂᔅᑕᖓᓄᑦ ᐋᓐᓂᐊᖅᑐᓕᕆᔨᒃᑯᑦ. 
ᖁᔭᓐᓇᒦᒃ. 
 
ᐅᖃᖅᑎ: ᒥᓂᔅᑕᖑᔪᖅ ᐋᓐᓂᐊᖅᑐᓕᕆᔨᒃᑯᑦ ᐊᒻᒪᓗ ᐃᓄᓕᕆᔨᒃᑯᓐᓄᑦ. ᒥᓂᔅᑕ ᐲᑯ. 
 
ᒥᓂᔅᑕ ᐃᑐᐊ ᐲᑯ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᓴᓐᓂᖏᓂᖃᕝᕕᒋᔭᓐᓂᓕ ᑭᓇᑐᐃᓐᓇᖅ ᐋᓐᓂᐊᕕᓕᐊᖅᑐᖅ 
ᐅᕝᕙᓗᓐᓃᑦ ᐋᓐᓂᐊᕝᕕᔾᔪᐊᒧᑦ, ᐅᕝᕙᓘᓐᓃᑦ ᑐᓂᔭᐅᔪᖅ ᓘᑖᖃᕝᕕᒻᒧᑦ, ᑎᑎᖅᑲᖃᑦᑐᖅ ᐱᒋᐊᖅᑐᒍ ᑕᐃᒃᑲᖓᓂ 
ᐃᓅᓚᐅᕐᓂᖓᓂᑦ. ᑕᐃᓐᓇ ᑎᑎᖅᑲᖃᕝᕕᖓ, ᐅᕝᕙᓘᓐᓃ ᑎᑎᕋᖅᑕᐅᕙᓪᓕᐊᕕᖓᓂ ᑕᐃᒫᒃ ᑕᐃᔭᐅᒻᒪᑕ 
ᓘᑖᓄᑦ, ᑕᐃᒪ ᑲᑎᒪᔨᐅᔪᖅ ᓱᓕᔪᒥᒃ ᐅᖃᑦᑐᖅ ᐃᓘᓇᑎᒃ ᐋᓐᓂᐊᕕᓕᐊᖅᑐᐃᑦ ᐋᓐᓂᐊᕕᒃᑯᑦ ᑎᑎᖅᑲᖃᕆᐊᓕᒃ. 
 
ᑭᓇᑐᐃᓐᓇᖅ ᐊᐅᓚᖅᑎᑕᐅᒍᓂ ᑐᐊᕕᓐᓇᑐᒃᑯᑦ, ᖃᖓᑕᓂᕆᔭᐅᕙᑦᑐᑯᓪᓘᓐᓃᑦ ᖃᖓᑕᓲᒃᑯᑦ 
ᐋᓐᓂᐊᕕᓕᐊᖅᑐᓄᑦ, ᑎᑎᖅᑲᓚᑦᑖᖏᑦ ᐊᐅᓚᖅᑎᑕᐅᒐᔭᖏᑦᑐᑦ, ᓲᖃᐃᒪ ᑕᐃᑲᖓᓂᑦ ᐊᕐᕌᒍᐃ 15 20-ᓘᓐᓃᑦ, 
ᑭᓯᐊᓂ ᐃᓱᒫᓘᑎᐅᔪᖅ ᓱᒻᒪ ᐋᓐᓂᐊᕕᓕᐊᖃᑦᑕᕐᒪᖔᑕᓕ, ᑕᒪᓐᓇ ᐃᓚᒋᓕᐅᔾᔭᐅᓯᒪᕗᖅ ᑎᑎᖅᑲᖃᕝᕕᖓᓂ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑎᑦ. ᐃᓚᒋᐊᕈᑏᑦ. ᓄᑕᕋᖅ. 

ᓄᑕᕋᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐊᐱᖅᑯᑎᑦᑎᓐᓂᒃ ᑐᓂᓯᖃᑦᑕᕋᑦᑕ ᑕᐃᒪᐃᖁᔭᐅᓂᕗᑦ ᒪᓕᑦᑐᒍ 
ᒪᓕᒐᓕᐅᖅᕕᖃᕝᕕᒋᔭᑦᑎᓐᓂ. ᐱᑕᖃᓚᐅᕐᒥᒻᒪᑦ ᑖᓐᓇ ᐊᐅᓚᖅᑐᖅ ᓇᔅᓴᖏᑦᑐᒥᓂᐅᓪᓗᓂ ᑎᑎᖅᑲᓂᒃ 
ᐅᕝᕙᓘᓐᓃᑦ ᓇᓗᓇᐃᖅᓯᒪᔪᓂᒃ ᐸᐃᑉᐹᓂᒃ. 
 
ᓇᓗᖏᓐᓇᒪ ᑕᐃᒪᐃᑦᑐᖃᓛᕐᒥᔪᖅ ᓯᕗᓂᑦᑎᓐᓂ. ᑎᓕᓯᒍᓐᓇᖅᑳ ᐃᖅᑲᓇᐃᔭᖅᑎᖁᑎᒥᓂᑦ ᑭᓇᑐᐃᓐᓇᖅ 
ᐊᐅᓚᓂᐊᖅᑐᖅ ᓄᓇᕗᑦᒥ ᓇᒃᓴᖅᑎᑕᐅᖃᑦᑕᕐᓗᓂ? ᓴᖅᑭᕈᓐᓇᖅᑭᐅᒃ ᒪᓕᑦᑕᐅᔭᕆᐊᖃᓕᕐᓗᓂ ᐱᓕᕆᕕᓐᓂᒃ 
ᐱᖃᓯᐅᔾᔭᐅᖃᑦᑕᖁᓗᒋᑦ ᐸᐃᑉᐹᑦ ᓇᔅᓴᖅᑕᐅᔭᕆᐊᓖᑦ ᐋᓐᓂᐊᕕᓕᐊᖅᑐᓄᑦ? ᖁᔭᓐᓇᒦᒃ. 
 
ᐅᖃᖅᑎ: ᒥᓂᔅᑕ ᐲᑯ. 
 
ᒥᓂᔅᑕ ᐃᑐᐊ ᐲᑯ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᑕᐃᒪᐃᖃᑦᑕᖅᑐᒍᑦ. ᐅᖃᖅᑎ, ᖃᐅᔨᒪᒋᐊᑦᑎᐊᕐᓂᐊᖅᑯᒍᑦ 
ᑐᓴᖅᑕᐅᓯᒪᔭᕆᐊᓖᑦ ᐋᓐᓂᐊᔫᑉ ᓇᔅᓴᕆᐊᓕᖏᑦ ᐱᓯᒪᔭᐅᖃᑦᑕᓂᐊᖅᑐᑦ ᐋᓐᓂᐊᕕᒃᑯᑦ ᑎᑎᖅᑲᖁᑎᖏᒍᑦ ᐊᒻᒪᓗ 
ᐊᑐᐃᓐᓇᐅᕙᓪᓗᑎᒃ ᑲᒪᒋᔭᐅᔪᒧᑦ ᐊᓐᓂᐊᔪᒧᑦ ᐊᐅᓚᕐᓯᒪᑎᓪᓗᒍ ᑐᐊᕕᓐᓇᑐᒃᑯᓘᓐᓃᑦ ᐊᐅᓚᕈᔾᔭᐅᑉᐸᑦ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑎᑦ. ᐊᓚᑲᓐᓄᐊᖅ. 
 
ᐊᐱᖅᑯᑦ 384-1(6): ᐸᕐᓇᐅᑎᑦ ᐃᑲᔫᑎᓄᑦ ᐃᓅᓇᓱᓐᓂᐅᑉ ᐊᑭᑐᓗᐊᕐᓂᖓᓄᑦ 
 
ᐊᓚᑲᓐᓄᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐊᐱᖅᑯᑎᒋᔭᕋ ᑐᕌᖅᑐᖅ ᒥᓂᔅᑕᖓᓄᑦ ᑮᓇᐅᔭᓕᕆᔩᑦ ᐊᒻᒪᓗ 
ᐱᑦᔪᑎᖃᑦᑐᖅ ᐅᖃᐅᓯᕆᖅᑲᐅᔭᓐᓄᑦ ᑲᑎᒪᔨᑎᒍᑦ. ᐊᐱᖅᑯᑎᒐ ᐱᑦᔪᑎᖃᑦᑐᖅ ᐃᓅᓇᓱᐊᖅᑐᓂ ᐊᑭᖏᑦ, 
ᖃᐅᔨᒪᔪᐃᓐᓇᐅᒐᑦᑕ ᐊᑭᑐᔪᐊᓗᒻᒪᑦ ᐅᑭᐅᖅᑕᖅᑐᒥ. ᐊᒻᒪᓗ ᐊᒥᓱᑦ ᓄᓇᕗᒻᒥᐅᑕᐅᔪᑦ 
ᑮᓇᐅᔭᓕᐅᕈᑎᖃᓐᖏᒻᐅᒪᑕ ᑕᐃᒪᓕ ᐊᐱᖅᑯᑎᐅᔪᑦ ᐊᒥᓱᖃᑦᑕᖅᐳᑦ ᓇᑭᑦ ᑭᐅᓪᓕᕐᒥᒃ ᓂᕆᐊᓕᕐᒥᒻᒪᖔᕐᒥᑦ. 
 
ᐃᓱᒪᒋᔭᐅᒋᐊᕐᓯᒪᕙ ᖃᓄᐃᑦᑐᒥᒃ ᐃᑲᔪᖅᑕᐅᓂᐊᕐᒪᖔᑕ ᐱᔾᔪᑎᖃᖅᑐᒥᒃ ᑭᓱᑐᐃᓐᓇᐃᑦ ᐊᑭᑐᔪᐊᓗᓂᖏᓐᓄᑦ 
ᒪᓕᓪᓗᑎᒃ ᐅᓪᓗᒥᐅᔪᒧᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᐃᖕ. 
 
ᒥᓂᔅᑕ ᑭᐅᓪᕙᓐ ᐃᖕ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏᑦ, ᒪᓕᒐᓕᐅᖅᑎᐅᔪᖅ ᖃᐅᔨᒪᑦᑎᐊᕐᒪᑦ, ᑭᖑᓪᓕᖅᐹᒥᒃ 
ᑮᓇᐅᔭᓕᕆᑎᓪᓗᑕ, ᖃᑦᓯᓐᓇᕈᕆᐊᖅᑕᐅᒻᒪᕆᓚᐅᕐᒪᑕ ᐃᓐᑲᒻᑖᒃᓯᔭᕈᑕᐅᔪᑦ ᓄᓇᕗᒻᒥ. 
 
ᖁᕝᕙᕆᐊᓚᐅᖅᑕᕗᑦ ᐊᑭᑦᑐᕆᐊᕈᑕᐅᔪᓄᑦ ᐱᕕᖃᕐᕕᐅᔪᑦ ᑕᒪᒃᑯᐊ ᐃᖅᑲᓇᐃᔭᖅᑐᑦ ᐃᓚᒋᖑᔪᑦ 
ᐱᕕᖃᖅᑎᑕᐅᑲᓐᓂᖁᓪᓗᒋᑦ. ᑕᒪᒃᑯᐊ ᐃᑲᔪᕈᑎᒋᒃᑲᓐᓂᖅᑕᕗᑦ ᐊᑭᑦᑐᕆᐊᖅᑎᑦᑎᒃᑲᓐᓂᕋᑕ ᐅᖅᓱᐊᓗᓐᓂ 
ᑕᐃᒃᑯᐊ ᐅᓯᔭᐅᔾᔪᑎᖏᑦ ᐊᑭᑦᑐᕆᐊᕋᓗᐊᖅᑎᓪᓗᒋᑦ. 
 
ᐃᑲᔪᖅᑐᐃᓐᖏᓐᓇᖅᑐᒍᑦ ᐅᒻᒪᖅᑯᑎᓂ ᐊᑭᓕᕐᓱᐃᓂᕐᒧᑦ ᐃᒪᐃᒃᑲᓗᐊᖅᑎᓪᓗᒍ, ᐊᑭᑦᑐᐸᓪᓕᐊᒐᓗᐊᖅᑎᓪᓗᒋᑦ. 
ᑕᐃᒪᓕ ᐊᔾᔨᒌᓐᖏᓚᑦ ᑕᒪᒃᑯᐊ ᐃᑲᔪᕈᑕᐅᔪᑦ ᐊᒻᒪᓗ ᐱᓕᕆᐊᖑᔪᑦ ᒐᕙᒪᒃᑯᑦ ᐃᑲᔪᕈᑎᒋᔭᖏᑦ. 
 
ᑲᓇᑕᐅᑉ ᒐᕙᒪᒃᑯᖏᑦ ᓱᓕ ᐃᒪᐃᑦᑐᖃᕐᒪᑕ, ᑎᑎᖅᑲᓂᐊᕐᕕᒃᑯᑎᒍᑦ, ᓂᕿᓄᑦ ᖃᖓᒃᑕᐅᑎᖏᑦ ᐃᑲᔪᖅᑕᐅᕙᒃᑐᑦ. 
ᑕᐃᒪᓕ ᐊᔾᔨᒌᓐᖏᑐᒻᓐᒪᑕ ᐊᑐᖅᑕᐅᔪᓐᓇᖅᑐᑦ ᐃᑲᔪᖅᑐᐃᔾᔪᑕᐅᔪᓐᓇᖅᑐᑦ ᑭᒃᑯᑐᐃᓐᓇᕐᓄᑦ. ᐊᒻᒪᓗ ᓱᓕ,  

ᑕᐃᒃᑯᐊᖑᒻᒥᒪᑕ ᓱᒃᑯᐊᕿᑎᑦᑎᕙᒃᑐᑦ ᐃᓕᓐᓂᐊᖅᑐᓕᕆᔨᒃᑯᑦ ᑕᐃᒃᑯᓄᖓᑦᑕᐅᖅ ᐃᑲᔪᖅᑕᐅᔭᕆᐊᖃᖅᑐᓄᑦ. 
 
ᑕᐃᒪᓕ, ᐊᔾᔨᒌᓐᖏᑦᑐᑎᒍᑦ, ᖃᓄᑐᐃᓐᓇᖅ ᐃᑲᔪᖅᑐᐃᓇᓱᐊᖅᑐᒍ ᐊᔪᕐᓇᖏᑦᑕᕋᐃᒻᒪᑦ. ᐅᖃᖅᑎ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓚᒋᐊᕈᑦ. ᐊᓚᑲᓐᓄᐊᖅ. 
 
ᐊᓚᑲᓐᓄᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᒃ, ᑭᔾᔪᓯᖓᓄᑦ, ᑕᐃᒃᑯᓄᖓ ᓂᕿᓄᑦ 
ᖃᖓᑦᑕᐅᑎᖏᓐᓄᑦ ᑎᑎᖅᑲᓂᐊᕐᕕᒃᑯᑎᒍᑦ ᐊᒻᒪᓗ ᑕᒪᓐᓇ ᐊᒃᓱᐊᓗᒃ ᐊᑐᑎᖃᑦᑎᐊᖅᑐᓂ ᓄᓇᓕᐅᔪᓄᑦ. ᐊᒻᒪᓗ 
ᑕᐃᒃᑯᐊ ᐊᒃᓱᐊᓗᒃ ᐊᑭᖏᑦ ᐅᒥᐊᕐᔪᐊᑯᖅᑐᑦ ᐃᑲᔪᖅᐸᒃᑐᑎᒃ ᐃᓄᖁᑎᑦᑎᓐᓄᑦ. 
 
ᐊᒻᒪᓗ, ᓄᓇᕗᒻᒥᐅᑕᓄᑦ, ᑕᒪᓐᓇ ᐊᑭᑐᔪᓂᖓᓄᑦ, ᖃᐅᔨᒋᐊᕈᓐᓇᖅᐸ ᖃᓄᑎᒋᑦ ᐃᑲᔪᖅᑕᐅᔪᓐᓇᕐᒪᖔᑕ 
ᓯᕗᓂᑦᑎᓐᓂ. ᑕᒪᔾᔭ ᐊᐱᖅᑯᑎᒐ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐃᖕ. 
 
ᒥᓂᔅᑕ ᑭᐅᓪᕙᓐ ᐃᖕ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᐄ, ᒐᕙᒪᒃᑯᑦ ᕿᒥᕐᕈᐃᓐᓇᕋᓱᐊᕐᓂᐊᖅᑐᑦ ᖃᓄᖅ 
ᑭᓱᑐᐃᓐᓇᐃᑦ ᐊᑭᑭᓐᓇᕐᓂᕐᓴᐅᔪᓐᓇᕐᒪᖔᑕ. ᒪᓕᒐᓕᐅᖅᑎᐅᔪᑦ ᐅᐊᑦᑎᐊᕈ ᐅᖃᖃᐅᒻᒪᑦ, ᒥᓂᔅᑕᐅᖃᑎᒐ, 
ᓴᓇᔪᓕᕆᔨᒃᑯᓐᓄᑦ ᐅᖃᖅᑲᐅᒻᒪᑦ ᑕᒪᒃᑯᐊ ᓂᕿᐅᔪᑦ ᑎᑭᓴᖑᔪᑦ ᐅᒥᐊᕐᔪᐊᒃᑯᑦ ᑕᐃᒃᑯᐊᓗ 
ᐊᑭᑭᓪᓕᕙᓪᓕᕈᑕᐅᓚᖅᑐᒃᓴᐅᕗᑦ ᐅᓯᔾᔭᐅᔪᑎᓄᑦ ᓄᓇᕗᓕᒫᒥ. 
 
ᑕᐃᒪᐃᑦᑐᖅ ᐊᑐᖅᑕᐅᕙᓪᓕᐊᔪᑦ, ᒐᕙᒪᒃᑯᑦ ᓂᕆᐅᓐᓂᖃᕋᓗᐊᖅᐳᑦ ᑕᒪᒃᑯᐊ ᑭᓱᑐᐃᓐᓇᐃᑦ 
ᐊᑭᑭᓪᓕᕙᓪᓕᐊᑎᓐᓇᓱᐊᕐᓗᒋᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᐅᖃᐅᓯᒃᑯᑦ ᐊᐱᖅᑯᑏᑦ. ᐅᖃᐅᓯᒃᑯᑦ ᐊᐱᖅᑯᑏᑦ. ᕼᐊᕕᐅᔭᖅ. 
 
ᐊᐱᖅᑯᑦ 385-1(6): ᐅᔭᕋᕐᓂᐊᖅᓯᑏᑦ ᐊᒻᒪ ᐃᓄᓐᓄᑦ ᐊᑦᑐᖅᑕᐅᓂᕐᒧᑦ ᐊᖏᖃᑎᒌᒍᑎᑦ 
 
Hᐊᕕᐅᔭᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐊᐱᖅᑯᑎᒃᓴᖃᖅᑐᖓ ᒥᓂᔅᑕᒧᑦ ᐃᑯᐱᒡᕕᓕᕆᔨᒃᑯᓐᓄᑦ. 
 
ᐊᕐᕌᓂ, ᐅᑭᐅᒃᑯᑦ, ᑕᒪᓐᓇ ᐊᐱᖅᑯᑎᒋᓚᐅᕐᓯᒪᒻᒥᔭᕋ. ᐊᐱᕆᓚᐅᖅᑕᕋ ᑲᑎᒪᖃᑎᖃᖁᓪᓗᒍ ᐅᔭᕋᓐᓂᐊᖅᑎᐅᔪᓂᒃ 
ᐊᒻᒪ ᐅᕙᓐᓂᒃ ᐊᒻᒪᓗ ᒪᐃᔭᒋᔭᑦᑎᓐᓂᒃ. ᐳᓚᕆᐊᖁᓚᐅᕐᓯᒪ.ᔭᕋ. ᐅᓪᓗᒥᒧᑦ, ᐊᐱᕆᓚᐅᕐᓯᒪᓐᖏᒻᒪᑦ ᐅᕝᕙᓘᓐᓃᑦ 
ᐸᐃᒃᐸᖁᑎᖃᕐᒪᖔᖅ ᐅᕙᖓ ᐊᐱᖅᑯᑎᒋᓚᐅᖅᑕᖓᓄᑦ. 
 
ᖃᐅᔨᒍᒪᒐᓗᐊᖅᑐᖓ ᒥᓂᔅᑕ ᓄᓇᑦᑎᓐᓄ ᐳᓛᕆᐊᕐᓂᐊᕐᒪᖔᖅ ᐊᒻᒪᓗ ᐳᓚᕆᐊᖃᑎᖃᓛᕐᒪᖔᖅ 
ᐅᔭᕋᓐᓂᐊᖅᑎᐅᔪᓂᒃ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᐊᑭᓱᒃ. 
 
ᒥᓂᔅᑕ ᐅᓛᔪᒃ ᐊᑭᓱᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐄ, ᑕᒪᓐᓇ ᐅᔭᕋᓐᓂᐊᕐᓂᐅᔪᖅ 
ᐱᕙᓪᓕᐊᓯᒪᓕᖅᑎᓪᓗᒍ ᓄᓇᕗᒻᒥ ᓱᑲᑦᑐᒻᒪᕆᐅᔪᒥᒃ, ᐃᓄᐃᑦ ᑲᑐᑦᔨᖃᑎᒋᖏᑦ, ᕿᑭᖅᑕᓂ, ᑭᕙᓪᓕᕐᒥ ᐊᒻᒪᓗ 
ᕿᑎᕐᒥᐅᓂᒃ, ᐄ ᑕᐃᒃᑯᐊ ᐊᖏᖃᑎᒋᒍᑎᖃᖅᑐᑦ ᐊᒻᒪ ᓄᓇᕗᑦ ᒐᕙᒪᒃᑯᖏᑦ ᐅᔾᔨᖅᑐᖅᐸᓪᓕᐊᓪᓗᑎᒃ 
ᐱᕙᓪᓕᐊᓂᐅᓯᒪᔪᓂᒃ ᑕᒪᒃᑯᓂᖓ ᐊᖏᖃᑎᒋᒍᑕᐅᔪᓂᒃ. 

ᑕᒪᒃᑯᐊ ᑐᑭᓯᒋᐊᕈᑎᒃᓴᐅᔪᑦ ᐱᓯᒪᔭᐃᓐᓇᕆᓕᕈᒃᑭᒃ, ᑕᐃᓐᓇ ᐱᑎᓐᓂᐊᖅᐸᕋ, ᖃᖓᒃᑯᑦ ᕿᑎᕐᒥᐅᑦ 
ᐳᓚᕆᐊᕈᓐᓇᓛᕐᒪᖔᒃᑭᑦ ᐅᐱᓐᓇᕋᓂ ᐳᓛᕆᐊᕈᓐᓇᖅᓯᔪᖏᓐᓇᒪ ᓄᓇᓕᐅᔪᓄ ᐃᒪᐃᒍᒫᓐᓂᐊᖅᓯᒪᒐᓗᐊᕐᓱᖓ 
ᐳᓛᕆᐊᕈᒫᓐᓂᐊᖅᓯᒪᓪᓗᖓ ᓄᓇᓕᐅᔪᓄ ᐅᐸᒍᑎᓚᐅᖅᓯᒪᖏᑕᒃᑲᓄ. 
 
ᑕᐃᒪᐃᒧ, ᑕᐃᒪᐃᒻᒪᓪᓗ, ᐅᖃᖃᑎᒋᔪᒪᑐᐃᓐᓇᖅᑕᕋ ᒥᓂᔅᑕ. ᐃᒻᒪᖃ ᓇᓪᓕᐊ ᐅᔭᕋᓐᓂᐊᓂᖅᓄᖓᔪᓄ 
ᑖᕙᖓᕈᑎᖃᐊᓂᖃᑦ, ᐃᓚᐅᒍᓐᓇᓯᐊᖅᓱᖓᓗ ᑲᑎᒪᖃᑎᒋᔭᖅᑐᓪᓗᒍ ᒥᑦᓵᓄᑦ ᐅᔭᕋᖅᓂᐊᓂᖅᓄᖓᔪᓄ. 
ᑖᕗᖓᕆᐊᖃᓐᓂᕈᒪᓗ ᖃᖓᑐᐃᓐᓇᒃᑯᑦ, ᖃᐅᔨᒃᑲᓇᔭᖅᑕᕋ ᕿᓚᒥᕈᓗ. 
 
ᖃᐅᔨᒃᑲᕋᔭᖅᒥᔭᕗ ᐅᔭᕋᓂᐊᓂᖅᓅᖓᔪᓄ ᑖᕙᓂᖅᐸᓯᒐᓚ ᐃᒻᒪᖃᓗ ᐳᓛᕆᐊᕈᓐᓇᓂᕈᒪ ᓄᓇᓕᐅᔪᓄ 
ᕿᑎᖅᒥᐅᓄ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑖ. ᐅᖃᒃᑯᑦ ᐊᐱᖁᑎᑦᓴᐃᑦ ᐃᓚᒋᐊᕈᑏᑦ. ᕼᐊᕕᐅᔭᖅ. 
 
Hᐊᕕᐅᔭᖅ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᑕᒪᒃᑯᓄᖓ ᐱᕙᓪᓕᐊᑎᑕᐅᓂᖏᓄ ᐊᖏᕈᑎᐅᓯᒪᔪᓄ 
ᐅᖃᐅᓯᖃᕕᒋᓂᐊᖅᑐᑦᓴᐅᔭᓯ, ᓱᓖ ᐋᔩᒍᑎᐅᕙᑦ? ᖃᖓᒃᑯᓪᓗ ᐱᔭᕇᕈᓇᕆᕕᓯᐅᒃ ᑕᒪᒃᑯᓄᖓ ᐊᖏᕈᑎᐅᓯᒪᔪᓄ 
ᐃᒪᐃᓯᒪᓕᖅᓱᓂᓗ ᐊᕐᕌᒎᔾᔭᐅᒻᒪᑕ ᒫᓐᓇᐅᔪᖅ ᐃᒪᐃᒻᒪ ᑕᒪᒃᑯᐊ ᐅᖃᐅᑎᒋᔭᐅᔪᓂ ᖃᐅᔨᓴᖅᓂᕆᔭᐅᔪᓂ 
ᓇᓪᓕᐊᓄᑦ ᐱᓕᕆᔪᓄ. 
 
ᐊᐱᕆᓯᒪᑦᓱᒍ ᒥᓂᔅᑕ ᖃᐃᖁᓯᒪᑦᓱᒍ ᕿᑎᖅᒥᐅᓄ ᐃᒪᐃᒍᓐᓇᖅᓯᓂᐊᕋᑦᑕ ᐃᓱᒪᒋᔭᖃᕈᓐᓇᓂᐊᕋᑦᑕ ᐱᔾᔪᑎᖓᓗ 
ᐊᒥᓱᐃᑦ ᐃᓄᐃᑦ ᓂᕆᐅᑦᓯᒪᓂᖃᖅᒪᑕ ᑕᒪᒃᑯᓄᖓ ᐃᑲᔫᓯᐊᓄ ᐅᔭᕋᓐᓂᐊᓂᖅᓄᖓᔪᓄ ᐃᒪᐃᒻᒪᓪᓗ, ᖃᖓᒃᑯᓪᓕ 
ᐱᔭᕇᖅᑕᐅᐊᓂᖅᒪᑕ ᐊᖏᕈᑎᒋᓯᒪᔭᖏᓐᓄ? 
 
ᐅᖃᖅᑎ: ᒥᓂᔅᑕ ᐊᑭᓱ. 
 
ᒥᓂᔅᑕ ᐅᓛᔪᒃ ᐊᑭᓱ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᐄᖕ, ᐅᔭᕋᓐᓂᐊᓂᖅᓄᖓᔪᓄ ᐊᒻᒪ ᕿᑎᖅᒥᐅᑦ ᐃᓄᐃᑦ 
ᑲᑐᔾᔨᖃᑎᒌᖏᓪᓗ ᐃᖃᓇᐃᔭᖃᑎᒌᑦᓯᒪᓕᖅᓱᑕ ᐃᓕᖓᓂᖃᕐᑐᓂ ᑕᒪᑐᒧᖓ ᐃᓱᒫᓘᑎᒧ; ᐋᔩᖃᑎᒌᒋᐊᖃᕐᒪᑕ 
ᐅᑯᓄᖓ ᖃᓄᐃᑑᓂᕆᔭᖏᓄ ᐊᖏᕈᑎᐅᓯᒪᔪᓄ ᐃᓗᓕᖃᓂᐊᕐᓱᑎ ᐃᓄᐃᑦ ᐱᕙᓪᓕᐊᓂᕆᔭᖏᓐᓄ 
ᐃᑲᔫᑎᖏᓐᓄ ᐊᖏᕈᑎᐅᔪᒧ. 
 
ᖃᐅᔨᒪᑦᓱᒋ ᑲᔪᓯᓂᖃᓂᐊᕐᒪᑕ ᐱᓕᕆᖃᑎᒌᑦᓯᐊᕐᓗᑎ ᐋᔩᖃᑎᒌᓐᓂᖏᓐᓂ ᐃᓚᐅᔪᒪᑦᓱᑕᓗ. ᒪᒥᐊᒍᒪᑦᓱᖓᓗ 
ᑲᑎᒪᔨᒧ ᖁᓪᓗᖅᑑᖅᒧ; ᖃᐃᖁᔨᓯᒪᑦᓱᑎ ᐅᕙᖕᓂ ᐊᑯᓂᕈᓘᓕᖅᑐ ᓄᓇᓕᐊᓅᖁᔨᓯᒪᑦᓱᑎ, ᑭᓯᒥ ᐱᔾᔪᑎᖃᕐᓱᖓ 
ᐱᓕᕆᕙᑦᑕᓐᓅᕙᖓ, ᐳᓛᕆᐊᓚᐅᖅᓯᒪᖏᓐᓇᒪ ᓄᓇᓕᒋᔭᖓᓄ. 
 
ᐅᖃᖃᐅᖅᓱᖓᓗ ᓯᕗᖓᒍᑦ, ᐳᓛᕆᐊᕈᒪᑦᑕᕋᓗᐊᖅᑐᖓ ᓄᓇᓕᐅᔪᓄ ᐳᓛᕆᐊᓚᐅᖅᓯᒪᖏᑕᒃᑲᓄ. 
ᐳᓛᕆᐊᓕᕿᑕᓐᓇᒋᐅᓐᓃᑦ ᐊᓯᓂᖏ ᓄᓇᓕᔪᐃᑦ ᐊᑕᐅᓯᐊᖑᖏᑦᑐᖅ, ᐳᓛᕆᐊᕈᒪᑦᑕᕋᓗᐊᖅᑐᖓ ᓄᓇᓕᐅᔪᓄ 
ᐳᓛᕆᐊᓚᐅᖅᓯᒪᖏᑕᒃᑲᓄ. 
 
ᐱᓕᕆᖃᑎᒋᔪᒪᓂᐊᖅᑕᒃᑲ ᐃᓚᒋᓗᒍ ᑲᑎᒪᔨ ᖁᓪᓗᖅᑑᖅᒧ ᐃᓕᖓᓂᖃᖅᑐᓂ ᐳᓛᕆᐊᓐᓂᖅᓄ ᕿᑎᖅᒥᐅᓄ. 
ᖁᔭᓐᓇᒦᒃ. 
 
ᐅᖃᖅᑎ: ᕼᐊᕕᐅᔭᖅ. 
 
Hᐊᕕᐅᔭᖅ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᒃ, ᒥᓂᔅᑖ ᐅᖃᕆᐊᓂᖅᓅᕕᑦ. ᖁᔭᓐᓇᒦᕈᒪᑦᓱᒍ ᒥᓂᔅᑕ 
ᐅᖃᕆᐊᓂᕆᔭᖓᓄ ᐱᕙᓪᓕᐊᓯᒪᓂᕆᓇᓱᐊᖅᑕᖓᓄ ᐳᓛᕆᐊᓂᐊᖅᓗᓂ ᓄᓇᓕᒋᔭᖅᓂ. 

ᑕᐃᒪᖓᓂ ᐅᔭᕋᓐᓂᐊᖅᕕᓄᑦ ᐸᖅᓇᑕᐅᓯᒪᓂᖏᓄ ᐳᓚᕋᓐᓂᐅᔪᓄ, ᐃᓱᒪᑦᓱᖓ ᐃᒻᒪᖃ 
ᐊᐅᓪᓚᖃᑎᒋᓂᐊᕐᓂᓅᕕᑦ ᒍᕋᐃᑦ 11 ᐅᕝᕙᓗ ᒍᕋᐃᑦ 12ᓗ ᐃᓕᓐᓂᐊᖅᑎᖏᑦ ᑲᑎᒪᓂᖃᓕᖃᑕ 
ᓄᓇᓕᒋᔭᖅᓂᐅᕙᖓ? 
 
ᐅᖃᖅᑎ: ᒥᓂᔅᑕ ᐊᑭᓱ. 
 
ᒥᓂᔅᑕ ᐅᓛᔪᒃ ᐊᑭᓱ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᐃᓱᒪᖅᓱᓯᐊᖅᑐᐃᑦ ᓄᓇᓕᒋᔭᖓ ᐃᒻᒪᖃ 
ᐃᓚᐅᔪᒪᓐᓂᖃᑕ. ᐊᒻᒪ ᐅᔭᕋᓐᓂᐊᓂᖅᓄ ᑲᑉᐸᓂᐅᔪᐃᑦ, ᐃᓱᒪᖅᓱᕈᓐᓇᓂᐊᕐᑐᐃᑦ, ᑭᓯᒥ ᐱᔪᒪᒐᓗᐊᖅᑐᒍ 
ᐃᑲᔪᖅᓱᓪᓗᑕ ᐃᒻᒪᖃ ᑲᑉᐸᓂᓗ ᐊᑐᐃᓐᓇᐅᑉᐸ ᐳᓛᑎᖃᕈᒪᓗᑎ ᒍᕋᐃᑦ 11 ᐅᕝᕙᓗ ᒍᕋᐃᑦ 12ᓂ 
ᐃᓕᓐᓂᐊᖅᑎᓂ, ᐱᓕᕆᔪᓐᓇᑖ ᑕᒪᓐᓇ ᑕᐃᒃᑯᐊ. ᖁᔭᓐᓇᒦᒃ. 
 
ᐅᖃᖅᑎ: ᐅᖃᒃᑯᑦ ᐊᐱᖁᑎᑦᓴᐃᑦ ᐃᓚᒋᐊᕈᑏᑦ. ᑭᖑᓪᓕᖅᐹᒥ ᐃᓚᒋᐊᕈᑏᑦ. ᕼᐊᕕᐅᔭᖅ. 
 
Hᐊᕕᐅᔭᖅ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᒃ, ᒥᓂᔅᑖ. ᐊᒥᓲᒻᒪᑕ ᒍᕋᐃᑦ 11 ᐊᒻᒪ 12 ᐃᓕᓐᓂᐊᑏᑦ 
ᕿᓈᕙᑦᑐᐃᑦ ᐃᖃᓇᐃᔮᑦᓴᓂ ᐃᒻᒪᖃᓗ ᐊᑑᑎᓂᐊᕈᑦᑕ ᐅᔭᕋᓐᓂᐊᓂᖅᓄ ᑲᑎᒪᓂᐅᔪᒧᑦ ᖁᕐᓗᖅᑐᒥ 
ᐅᔭᕋᓐᓂᐊᕐᓂᕐᒧᑦ ᑲᑎᒪᔪᓅᕐᓂᐊᕈᑦᑕ, ᑕᐃᒪᓕᖃᐃ ᐃᓕᓐᓂᐊᖅᑎᐅᔪᑦ ᐅᕕᒃᑲᐅᔪᓪᓘᓐᓃᑦ ᐃᖅᑲᓇᐃᔭᖅᑖᕈᒪᓗᑎᒃ 
ᐊᑎᓕᐅᖅᓯᒪᔪᓐᓇᕋᔭᖅᐳᑦ ᐅᔭᕋᓐᓂᐊᕐᕕᐅᔪᓂᒃ, ᑕᐃᒪᓕ ᖃᖓᒃᑯᑦ ᕿᑎᕐᒥᐅᓄᕐᓂᐅᓴᕕᑦ, ᐊᐅᔭᐅᓂᐊᖅᑐᖅ 
ᐅᕝᕙᓘᓐᓃᑦ ᓯᕗᓂᕋᑖᑦᑎᓐᓂᒃ? ᖁᔭᓐᓇᒦᒃ. ᐅᖃᖅᑎ. 
 
ᐅᖃᖅᑎ: ᐊᑭᓱᒃ. 
 
ᒥᓂᔅᑕ ᐅᓛᔪᖅ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒥᒃ, ᐅᖃᖅᑎ. ᐄ, ᕿᑎᕐᒥᐅᓄᓛᖅᑐᖓ ᐄᐳᕈᓪ ᓄᓐᖑᐊᓂᑦ ᑕᐃᒃᑯᐊ 
ᑲᑎᒪᓂᖃᓕᖅᐸᑕ ᓄᓇᕗᒻᒥ ᓄᓇᓕᐅᔪᑦ ᑲᑐᑦᔨᖃᑎᒌᖏᑦ. 
 
ᐱᓕᕆᖃᑎᒋᔪᓐᓇᕆᒃᑭ ᖃᐅᔨᓇᓱᐊᕐᓗᖓ ᖃᖓᒃᑯᑦ ᐊᑲᐅᓂᖅᐸᐅᒐᔭᕐᒪᖔ ᖁᕐᓗᖅᑑᒥᐊᒃᓴᖅ ᑲᑎᒪᓕᖅᐸᑕ 
ᓄᓇᕗᒻᒥ ᓄᓇᓕᑦ ᑲᑐᑦᔨᖃᑎᒌᖏᑦ ᐃᖃᓗᑦᑑᑦᑎᐊᒥ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑐᑭᓯᒋᐊᕈᑎᒃᓴᐅᔪᖅ ᒪᓕᒐᓕᐅᖅᑎᓄᑦ ᐊᒻᒪᓗ ᒪᓕᒐᓕᐅᕐᕕᓕᐊᕐᓯᒪᔪᓄᑦ ᐅᕙᓂ, 
ᓄᓇᕗᑦ ᒐᕙᒪᒃᑯᑦ ᐊᓪᓚᕝᕕᖏᑦ ᒪᑐᔭᐅᒻᒪᑕ ᓯᓚ ᐱᔾᔪᑎᒋᓪᓗᒍ. 
 
ᑕᒪᓐᓇ ᐊᓂᒍᖅᑎᓐᓇᓱᐊᕐᓂᐊᕋᑦᑎᒍᑦ ᐊᐱᖅᓱᕐᓇᐅᔪᖅ ᖃᓄᐃᓕᖓᓂᐊᕐᓂᑎᓐᓂᒃ ᖃᐅᔨᓚᐅᓐᖏᓐᓂᑦᑎᓐᓂᒃ 
ᒪᓕᑐᐃᓐᓇᕐᓂᐊᕐᒪᖔᑕ ᐊᒡᒐᓘᓐᓃᑦ. ᑐᑭᓯᑎᑕᐅᒐᒪ ᑕᐃᒃᑯᐊᒍ ᑖᒃᓯᐅᔪᑦ ᐃᖏᕐᕋᔪᓐᓃᕐᓂᐊᓕᕐᒪᑕ ᑕᕝᕙᓂᑦᑐᑦ 
ᖃᐅᔨᒪᖁᑐᐃᓐᓇᖅᑐᒋᑦ. ᐅᖃᐅᓯᒃᑯᑦ ᐊᐱᖅᑯᑏᑦ. ᑐᑐ. 
 
ᐊᐱᖅᑯᑦ 386-1(6): ᐱᕈᖅᐸᓪᓕᐊᔪᓕᕆᓂᕐᒧᑦ ᐊᖏᖃᑎᒌᒍᑦ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ. ᐊᐱᖅᑯᑎᒐ ᒥᓂᔅᑕᒧᑦ ᐃᑯᐱᒡᕕᓕᕆᔨᒃᑯᓐᓄᑦ. 
 
ᒥᓂᔅᑕᐅᔪᖅ ᐊᐱᕆᔪᒪᔭᕋ ᓇᓗᓇᐃᕐᓯᔪᓐᓇᕐᒪᖔᖅ ᒪᓕᒐᓕᐅᕐᕕᒻᒧᑦ ᑕᐃᒃᑯᐊ ᑲᓇᑕᒥ ᑮᓇᐅᔭᐃᑦ ᐊᑐᖅᑐᒃᓴᐅᔪᑦ 
ᐱᖃᓯᐅᑦᔨᓚᐅᕐᒪᖔᑕ ᐱᕕᖃᖅᑎᑦᑎᔪᓐᓇᕐᓗᑎᒃ ᑕᐃᒃᑯᓂᖓ ᑭᓐᖑᒪᕆᓚᐅᖅᑕᑎᓐᓂᒃ ᐊᒻᒪᓗ ᐱᔪᒪᓯᒪᔭᑦᑎᓐᓂᒃ  

ᐅᑭᐅᓄᑦ ᐊᒥᓱᓄᑦ ᐅᑭᐅᖅᑕᖅᑐᒥ ᑕᐃᓐᓇ ᐱᕙᓪᓕᐊᔪᓕᕆᓂᕐᒧᑦ ᐊᖏᖃᑎᒌᒍᑕᐅᔪᖅ ᑖᒃᑯᓇᓐᖓᑦ ᓄᓇᕗᑦ ᐊᒻᒪ 
ᑲᓇᑕᐅᑉ ᒐᕙᒪᒃᑯᖏᓐᓂᑦ. 
 
ᖃᐅᔨᒪᒍᒪᒐᓗᐊᖅᑐᖓ ᒥᓂᔅᑕᐅᔪᖅ ᓇᓗᓇᐃᕐᓯᔪᓐᓇᕐᒪᖔᖅ ᑕᒪᒃᓱᒧᖓ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐊᑭᓱᒃ. 
 
ᒥᓂᔅᑕ ᐅᓛᔪᒃ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐊᒃᓱᐊᓗᒃ ᖁᕕᐊᓱᒃᑐᖓ ᑕᒪᒃᓱᒥᖓ ᐊᐱᖅᑯᑎᖃᕋᕕᑦ 
ᐅᐱᓐᓇᕋᓂ ᒥᓂᔅᑕᐅᓪᓗᖓ ᑕᒪᒃᓱᒧᖓ ᑲᒪᓪᓗᖓ, ᐊᒃᓱᐊᓗᒃ ᑲᑎᒪᖃᑎᒋᔪᒪᖃᑦᑕᕋᓗᐊᕋᒃᑭᑦ 
ᖃᓪᓗᓈᓂᕐᒥᐅᑕᐃᑦ. 
 
ᐱᔾᔪᑎᒋᓪᓗᒋᑦ ᐱᕙᓪᓕᐊᔪᓕᕆᓂᕐᒧᑦ ᐊᖏᖃᑎᒌᒍᑕᐅᔪᖅ, ᐄ, ᑕᒪᓐᓇ ᐱᓕᕆᐊᕆᔭᕗᑦ ᐱᖃᑎᖃᖅᑐᑕ ᓄᓇᕗᒻᒥ 
ᑐᓐᖓᕕᒃᑯᓐᓂᑦ ᑎᒥᖁᑎᖏᓐᓂᒃ ᖃᓄᐃᑦᑐᒥᒃ ᐱᐅᔪᐊᓗᒻᒥ ᐱᕙᓪᓕᐊᔪᓕᕆᓂᕐᒧᑦ 
ᐊᖏᖃᑎᒌᒍᑎᖃᕈᓐᓇᕐᒪᖔᑦᑕ. 
 
ᑲᓇᑕᐅᑉ ᒐᕙᒪᒃᑯᖏᑦ ᑕᒪᒃᓱᒧᖓ ᐱᓕᕆᕙᓪᓕᐊᓕᓚᐅᖅᑎᓪᓗᒋᑦ ᐊᒻᒪᓗ ᑲᓇᑕᐅᑉ ᒐᕙᒪᒃᑯᖏᑦ ᑮᓇᐅᔭᐃᑦ 
ᐅᖃᐅᓯᖃᓚᐅᖅᑎᓪᓗᒋᑦ, ᑕᕝᕙᓂ ᐅᖃᐅᓯᐅᔪᓂ, ᐊᒃᓱᐊᓗᒃ ᖁᕕᐊᓱᓚᐅᖅᑐᒍᑦ ᑕᒪᒃᓱᒥᖓ ᓯᕗᓪᓕᖅᐹᒥᒃ 
ᐅᖃᐅᓯᐅᔪᒥᒃ. 
 
ᑭᓯᐊᓂᓕ ᐅᐸᓗᖓᐃᔭᕐᓯᒪᒐᑦᑕ ᓯᕗᒧᑦ 2 ᑲᑎᒪᓂᕐᔪᐊᒧᑦ ᑲᖏᖅᖠᓂᕐᒥ ᑲᑎᒪᓂᐅᒐᔭᖅᑐᒥ, ᑐᑭᓯᒋᐊᕈᑎᒃᓴᐅᔪᓂ 
ᓄᐊᑦᑎᓂᐊᖅᑐᒍᑦ, ᐊᒻᒪ ᑕᐃᓐᓇ ᑲᑎᒪᓂᐅᔭᕆᖅᐸᑦ ᑕᒪᓐᓇ ᑐᑭᓯᒋᐊᕈᑎᒋᓂᐊᕋᑦᑎᑐᒍᑦ ᐊᔪᐃᓐᓇᕆᓗᒋᑦ 
ᑲᓇᑕᒥ ᒐᕙᒪᒃᑯᓐᓂᑦ ᐱᔾᔪᑎᖃᕐᓗᑎᒃ ᐊᖏᖃᑎᒋᒍᑕᐅᔪᒥᒃ. ᐊᒻᒪᓗ ᖃᐃᖁᔨᓯᒪᒻᒥᔪᒍ ᑭᒡᒐᖅᑐᖅᑎᒋᔭᖏᓐᓂᒃ 
ᑲᑎᒪᖃᑕᐅᓂᐊᕐᓗᑎᒃ ᑕᕝᕙᓂ. ᑕᐃᒪᓕ, ᓇᓗᓇᐃᕐᓯᒪᔪᓂᒃ ᑐᑭᓯᒋᐊᕈᑎᒃᓴᐅᔪᓂᒃ 
ᐊᑐᐃᓐᓇᖃᖅᑎᑦᑎᔭᕆᐊᖃᖅᑐᒍᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐃᓚᒋᐊᕈᑦ. ᑐᑐ. 
 
ᑐᑐ: ᑯᔭᓐᓇᒥᒃ, ᐅᖃᖅᑎ. ᑕᐃᒪᓕ ᒥᓂᔅᑕᐅᔪᖅ ᖁᕕᐊᓱᓗᐊᓚᐅᓐᖏᒻᒪᑦ ᑮᓇᐅᔭᓕᕆᓂᕐᒧᑦ ᐅᖃᐅᓯᐅᔪᓂᒃ 
ᓇᓗᓇᐃᕐᓯᓯᒪᔪᑦ ᑕᕝᕙᓂ ᓱᓕ ᐅᕙᑦᑎᓐᓄᑦ ᐱᑕᖃᓐᖏᒻᒪᑦ. 
 
ᒥᓂᔅᑕᐅᔪᖅ ᐅᖃᖅᑲᐅᒻᖑᒪᑦ ᑲᑎᕐᓱᐃᓂᕋᖅᑐᓂ ᑐᑭᓯᒋᐊᕈᑎᒃᓴᐅᔪᓂᒃ. ᖃᐅᔨᒍᒪᒐᓗᐊᖅᑐᖓᓕ, ᐱᑕᖃᓐᖏᑦᑐᓂᒃ 
ᐊᓯᖏᓐᓂᒃ ᑐᑭᓯᒋᐊᕈᑎᒃᓴᐅᔪᓂᒃ ᑲᑎᕐᓱᐸᓪᓕᐊᔭᖏᓐᓂᒃ ᖃᐅᔨᒪᒻᒪᖔᖅ ᐊᓯᖏᓐᓂᒃ ᐱᔾᔪᑎᒃᓴᐅᔪᓂᒃ ᖃᓄᐃᒻᒪᑦ 
ᐅᑭᐅᖅᑕᖅᑐᖅ ᐊᒻᒪᓗ ᓄᓇᕗᑦ, ᐱᓗᐊᖅᑐᒥᒃ, ᐱᑕᖃᓐᖏᒻᒪᖓᑕ ᐱᕙᓪᓕᐊᔪᓕᕆᓂᕐᒧᑦ ᐊᖏᖃᑎᒋᒍᑕᐅᔪᒥᒃ 
ᑲᓇᑕᐅᑉ ᒐᕙᒪᒃᑯᖏᓐᓄᑦ, ᑕᒪᓐᓇ ᑲᔪᓯᑦᑎᐊᕐᓂᖃᖃᑦᑕᕐᓯᒪᓪᓗᓂ ᐊᒻᒪᓗ ᑕᒪᓐᓇᖃᐃ ᓄᓇᕗᒻᒥᐅᓄᑦ 
ᐱᔪᒪᔭᐅᖃᑦᑕᕐᓯᒪᕙ ᑕᐃᒪᓐᖓ ᐱᒋᐊᖅᑎᑕᐅᓂᕐᒪᑦ. 
 
ᐊᓯᖏᓐᓂᒃ ᐱᔾᔪᑎᖃᖅᐸ ᖃᓄᐃᒻᒪᑦ ᑕᕝᕙᓂᓐᖏᒻᒪᖔᖅ? ᖁᔭᓐᓇᒦᒃ. ᐅᖃᑦᑎ. 
 
ᐅᖃᖅᑎ: ᐊᑭᓱᒃ. 
 
ᒥᓂᔅᑕ ᐅᓛᔪᒃ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐄ, ᐃᓱᒪᓗᒍᑎᖃᖅᑐᒍᑦ. ᓄᓇᕗᑦ ᒐᕙᒪᒃᑯᖏᑦ 
ᑕᕝᕙᑑᓐᖏᒻᒪᑦ ᐱᖃᕐᓇᑎᑦ ᐱᕙᓪᓕᐊᔪᓕᕆᓂᕐᒥᑦ ᐊᖏᕈᑎᐅᔪᒥᑦ, ᔫᑳᓐᓗ ᐊᒻᒪᓗ ᓄᓇᑦᓯᐊᖅ 
ᐱᖃᓐᖏᓐᓂᕗᑦᑕᐅᖅ ᐊᖏᕈᑎᒥᑦ ᐱᕙᓪᓕᐊᔪᓕᕆᓂᕐᒧᑦ. 
 
ᒫᓐᓇᕈᓘᓚᐅᖅᑐᖅ, ᑲᑎᖃᑎᒌᒍᓐᓇᓚᐅᖅᑯᒍᑦ ᐱᕙᓪᓕᐊᔪᓕᕆᔨᒃᑯᑦ ᒥᓂᔅᑕᐅᓪᓗᑕ ᑲᓇᑕᓕᒫᒥᑦ ᐊᒻᒪᓗ ᐱᖓᓱᑦ 
ᒥᓂᔅᑕᐅᔪᑦ ᐅᑭᐅᖅᑕᖅᑐᒥ ᐊᔅᓱᕉᑎᖃᕐᓯᒪᒻᒪᕆᑉᐳᑦ ᐊᖏᖅᑎᑦᑎᒐᓱᑦᑐᑎᑦ ᒐᕙᒪᒃᑯᓐᓂ ᐃᖅᑭᓖᑦ ᑲᑎᒪᔨᖏᑎᒍᑦ. 

ᐅᖃᖃᑎᖃᕈᓐᓇᓚᐅᖅᑯᖓ INAC ᒥᓂᔅᑕᐅᔪᖅ ᐱᔾᔪᑎᒋᓪᓗᒍ ᑕᒪᓐᓇ. ᐃᒪᖃᓕᖃᐃ ᑕᒪᒃᑯᐊ ᐊᖏᕈᑎᒋᒐᓱᑦᑕᕗᑦ 
ᖃᐅᔨᓴᒃᑲᓂᕐᓗᒋᑦ ᐊᒻᒪᓗ ᒐᕙᒪᒃᑯᑦ ᑲᓇᑕᒥ ᐊᖏᖃᑎᒋᓐᖏᓂᑯᕗᑦ ᐊᒻᒪᓗ ᐃᖅᑲᓇᐃᔭᖃᑎᖃᑦᑎᐊᕐᓗᑕ 
ᓄᓇᕗᑦ ᑐᓐᖓᕕᒃᑯᓐᓂ ᐊᔅᓱᕈᖃᑎᒋᒻᒪᕆᒃᑲᑦᑎᒍ ᐊᖏᖅᑎᑦᑎᒐᓱᓐᓂᕐᒥᑦ ᒐᕙᒪᒃᑯᓐᓂ ᑕᒪᔅᓱᒪ ᐊᐱᖅᑯᓯᕆᔭᖓᓂ 
ᑲᑎᒪᔨᐅᔫᑉ, ᖃᐅᔨᒪᓪᓚᕆᓐᖏᓚᒃᑲᑦ ᑭᓲᒻᒪᖔᑕ, ᑕᐃᒪᐃᒻᒪᑦ, ᑐᑭᓯᑦᑎᐊᕈᒃᑯ ᐊᐱᖅᑯᓯᕆᔭᐃᑦ, ᑐᑭᓯᑎᒃᑲᔭᖅᑲᒋᑦ 
ᑕᒪᔅᓱᒥᖓ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᓰᑦ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᒥᓂᔅᑕ ᐅᖃᖅᓯᒪᕗᖅ ᐋᖅᑮᓂᕐᒥᑦ ᐅᑭᐅᖅᑕᕐᑐᒥ ᒥᓂᔅᑕᐅᔪᑦ ᑲᑐᔾᔨᖃᑎᒌ, 
ᐄᖃᐃ, ᑕᒪᓐᓇ ᐅᖃᐅᓯᕆᓗᒍ. 
 
ᖃᐅᔨᒪᕗᖓ ᒪᕐᕉᒃ ᒥᓂᔅᑕᐅᔫᒃ ᐱᕙᓪᓕᐊᔪᓕᕆᔨᒃᑯᓐᓄᑦ ᐅᑭᐅᖅᑕᕐᑐᒥᑦ ᐊᑲᐅᔅᓴᖏᑦᑐᔅᓴᐅᒻᒪᑎᑦᑕᐅᖅ. 
ᒪᓕᒐᓕᐅᖅᕕᖏᑦᑕᐅᖅ ᐊᑲᐅᔅᓴᖏᑦᑐᔅᓴᐅᒋᕗᑦ ᐅᕙᒍᑎᑐᑦ ᑕᐃᒪᐃᑕᐅᓐᖏᓇᕈᔪᑦᑑᔮᕋᑦᑕ ᑲᓇᑕᒥ ᒐᕙᒪᒃᑯᓐᓄᑦ 
ᑕᐃᒪᐃᑦᑐᓂᑦ ᐅᖃᐅᓯᐅᔪᓂᑦ. 
 
ᒥᓂᔅᑕᐅᔪᖅ ᐅᖃᐅᔩᒍᓐᓇᖅᑳ ᑲᑎᒪᔨᐅᔪᓂᑦ ᖃᓄᐃᑦᑐᒥᑦ ᐸᕐᓇᐅᑎᖃᕐᒪᖔᑕ ᐅᕝᕙᓘᓐᓃᑦ 
ᖃᓄᐃᓕᖓᓂᐊᕐᒪᖔᑕ ᐃᓚᖏᓪᓗ ᐊᕕᑦᑐᖅᓯᒪᔪᓂᒃ ᒥᓂᔅᑕᐅᖃᑎᖏᒃ ᑲᓇᑕᒥ ᒐᕙᒪᒃᑯᓐᓄᑦ 
ᖃᓄᐃᓕᔭᐅᓂᐊᓕᕐᒪᖔᑕ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᐊᑭᓱᒃ. 
 
ᒥᓂᔅᑕ ᐊᑭᓱᒃ: ᖁᔭᓐᓇᒦᒃ, ᐅᖃᖅᑏ. ᐅᐊᑦᑎᐊᕈᓕ ᐋᖅᑮᕙᓚᐅᖅᑯᒍᑦ ᓄᓇᕗᒻᒥ ᐱᕙᓪᓕᐊᔪᓕᕆᔨᒃᑯᑦ 
ᖃᓄᐃᓕᖓᓂᐊᕐᓂᖏᓐᓂ ᑐᑭᓯᒋᐊᕈᑎᖃᖃᑦᑕᓚᐅᖅᑯᑦ ᐊᒥᓱᓂᑦ ᐱᔪᒪᔭᑦᑎᓐᓂ ᑲᓇᑕᒥ ᒐᕙᒪᒃᑯᓂ ᑕᕝᕙᓂ 
ᐱᕙᓪᓕᐊᔪᓕᕆᔨᒃᑯᓐᓄᑦ ᐊᖏᕈᑎᐅᔪᒥᑦ. 
 
ᒫᓐᓇᓕ ᐃᖅᑲᓇᐃᔮᖃᖅᑯᒍᑦ ᑲᑎᒪᔨᐅᔪᓄᑦ ᑲᑎᒪᔩᑦ ᑲᓇᑕᒥ ᖃᐅᔨᒃᑲᐃᖁᔨᒧᑦ ᐱᔪᒪᔭᑦᑎᓐᓂ ᑲᓇᑕᒥ 
ᒐᕙᒪᒃᑯᖏᓐᓂ. ᐊᒻᒪᓗᑦᑕᐅᖅ, ᑕᒪᓐᓇ ᑲᑎᒪᓂᐅᓂᐊᖅᑐᖅ ᑕᕝᕙᓂ ᑲᖏᖅᖠᓂᕐᒥᑦ, ᒫᑦᓯ 21-21-ᒧᑦ, ᐊᑎᖃᕐᑐᖅ 
ᓯᕗᒧᑦ ᐱᕙᓪᓕᐊᔪᓕᕆᔨᒃᑯᓐᓄᑦ ᐊᑐᖅᑕᐅᓂᐊᕐᓂᖓ ᑲᑎᒪᓂᐅᔪᖅ, ᑕᕝᕙᓐᖓᑦ ᑐᑭᓯᓂᖅᓴᐅᓂᐊᖅᐸᓪᓚᐃᔪᑦ 
ᐊᒻᒪᓗ ᐊᔅᓱᕉᑎᖃᕐᓗᑕ ᐱᐅᓂᖅᓴᒥᑦ ᐸᕐᓇᐅᑎᐅᔪᒥᑦ ᐋᖅᑮᒐᓱᓐᓂᕐᒥᑦ ᐱᕙᓪᓕᐊᔪᓕᕆᔨᒃᑯᑦ ᐊᖏᕈᑎᐅᔪᒥᑦ 
ᑲᓇᑕᒥ ᒐᕙᒪᒃᑯᓐᓂ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᓰᑦ. ᐅᖃᐅᓯᒃᑯᑦ ᐊᐱᖅᑯᓰᑦ. ᐃᓚᒋᐊᕈᑎ, ᑭᖑᓪᓕᖅᐹᖅ 
ᐃᓚᒋᐊᕈᑎᒃ, ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᒫᓐᓇᕈᓘᖃᑦᑕᓚᐅᖅᑐᑦ ᑐᓴᖃᑦᑕᓚᐅᖅᑯᒍᑦ ᐊᔅᓱᒻᒪᕆᒃ ᐅᑭᐅᖅᑕᕐᑐᒥ 
ᑭᒡᒐᑐᐃᔨᐅᔪᑦ ᑲᓇᑕᒥ ᒪᓕᒐᓕᐅᕐᕕᔾᔪᐊᖓᓂ ᐃᖅᑲᓇᐃᔭᖃᑎᒌᑦᑐᑎᑦ ᐃᒪᐃᑦᑐᓂᑦ ᐱᔾᔪᑎᖃᕐᑐᑎᑦ, ᐊᒻᒪᓗᑦᑕᐅᖅ 
ᐋᓐᓂᐊᖅᑐᓕᕆᓂᖅ ᐆᑦᑑᑎᑦᑎᐊᕙᒻᒪᕆᐅᕗᖅ. 
 
ᒥᓂᔅᑕᐅᔪᖅ ᐅᖃᕈᓐᓇᖅᑲ ᒪᓕᒐᓕᐅᑎᒻᒪᕆᐅᔪᖅ ᓄᓇᕗᒻᒧᑦ ᐊᒻᒪᓗ ᐊᓯᖏᑦ ᐅᑭᐅᖅᑕᕐᑐᒥ ᒪᓕᒐᓕᐅᕐᑎᒻᒪᕆᐅᔪᑦ 
ᐃᑲᔪᑦᑎᐊᖃᑦᑕᕐᒪᖔᑕ ᑕᒪᔅᓱᒪᓐᖓ ᐱᔾᔪᑎᖃᕐᑐᑎ ᐅᕙᑎᓐᓄᑦ ᑕᑲᓇᓂ ᐋᑑᕚ-ᒥ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᐊᑭᓱᒃ. 

ᒥᓂᔅᑕ ᐊᑭᓱᒃ: ᖁᔭᓐᓇᒥᒃ, ᐅᖃᖅᑏ. ᑲᑎᖃᑎᒋᖃᑦᑕᖅᓯᒪᕙᕋ ᒥᔅ ᓕᓐᑎᐅᓪ ᐊᑕᐅᓯᐊᕐᓇᒍ ᐊᒻᒪᓗ 
ᐅᖃᐅᑎᓯᒪᓪᓗᖑ ᑕᒪᓐᓇ ᐱᕙᓪᓕᐊᔪᓕᕆᓂᕐᒧᑦ ᐊᖏᕈᑎᐅᔪᖅ ᐱᔭᕆᐊᖃᕐᓂᑎᓐᓂ. 
 
ᑕᒪᓐᓇ ᐊᖏᔫᒻᒪᑦ ᐊᒻᒪᓗ ᑐᑭᓯᔭᐅᑦᑎᐊᖁᕙᕗᑦ ᑕᒪᓐᓇ ᐱᔪᒪᔭᕗᑦ ᖃᐅᔨᔭᐅᑦᑎᐊᕋᓗᐊᕐᒪᖔᖅ, ᑕᐃᒫᒃ 
ᐅᖃᖃᑎᖃᓚᐅᖅᑯᒍᑦ ᒥᔅ ᓕᓐᑎᐅᓪ-ᒥᑦ ᐊᒻᒪᓗ ᑲᑎᖃᑎᒋᒃᑲᓐᓂᕈᒪᓂᐊᖅᑲᕗᑦ ᓯᕗᒧᑦ ᑲᑎᒪᓂᐅᔪᖅ ᐱᔭᕇᖅᑲᑦ 
ᑲᖏᖅᖠᓂᕐᒥ. ᖃᐅᖁᔭᐅᓯᒪᒋᕗᖅᑕᐅᖅ ᑕᕝᕗᖓ ᑲᑎᒪᓂᕐᒧᑦ. ᖁᔭᓐᓇᒥᒃ, ᐅᖃᖅᑏ. 
 
ᐅᖃᖅᑎ ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᓰᑦ. ᐅᖃᐅᓯᒃᑯᑦ ᐊᐱᖅᑯᓰᑦ. ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐱᒋᐊᓚᐅᓐᖏᓂᓐᓂ ᐊᐱᖅᑯᓯᕆᓂᐊᖅᑕᓐᓂ, ᐅᑎᕆᐊᕈᒪᕗᖓ 
ᐃᓚᖓᓄᑦ ᓈᓴᐅᑎᓕᒃ 5, ᑕᕝᕙᓂ ᑲᑎᒪᔾᔪᑎᔅᓴᑎᓐᓂ, ᐅᖃᖅᑏ. 
 
ᐅᖃᖅᑎ: ᓯᖕᓇᕆᑲᐃᓐᓇᕋᒪ, ᐃᒃᑲᕐᕆᐊᓘᒃ. ᖃᓄᐃᒐᔪᓐᓂᕆᕙᑦᑕᕗᓪᓕ ᐃᒪᐃᐸᑦᓱᑕ ᐅᑕᕿᑦᓱᑕ 
ᐊᐱᖁᑎᖃᓐᓂᐅᔪᓂ, ᐃᒻᒪᖃᓗ ᑭᖒᒪᑦᓯᒍᕕ ᑕᒪᑐᒧᖓ, ᐊᑑᑎᒍᓐᓇᖅᓱᒍᓗ ᑕᐃᑲᓂᐊᓕᖃᑦ. ᐅᖃᒃᑯᑦ 
ᐊᐱᖁᑎᓂ. ᐃᒃᑲᕐᕆᐊᓗᒃ. 
 
ᐊᐱᖅᑯᑦ 387–1(6): ᒪᓕᒋᐊᓖᑦ ᐃᓕᖅᑯᓰᓪᓗ ᐲᖅᓯᓂᕐᒥᒃ ᓯᕗᓕᖅᑎᑦ ᑲᑎᒪᔨᖏᓐᓂᑦ 
 
ᐃᒃᑲᕐᕆᐊᓗᒃ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᖃᐅᔨᒪᖏᒃᑲᓗᐊᖅᑐᖓ ᖃᑦᓯᐅᓂᖏᓄ ᐊᑑᑎᒍᑎᐅᕙᑦᑐᐃᑦ 
ᐊᑐᐊᒐᖅᒧ ᑕᕝᕗᖓ ᐱᔾᔪᑎᒋᔭᕋᓗ ᐊᑑᑎᓕᒪᖏᓗᐊᒧ ᒪᓕᒐᖅᔪᐊᓕᕆᓂᖅᓄ ᖃᓄᐃᑑᓂᕆᕙᑕᖏᓄ. 
ᐊᐱᖁᑎᑦᓴᖃᕐᑐᖓ ᖃᓄᐃᑦᓯᒪᓂᐅᔪᒧ ᖃᐅᔨᒪᓗᐊᖏᑕᖅᓅᕙᖓ. ᑕᓪᓕᒻᒥᐅᓚᐅᖅᑐᒥ ᓂᕈᐊᓐᓂᖃᖅᓱᑕ 
ᐊᑕᐅᓯᖅᒧ ᑲᑎᒪᔨᐅᖃᑎᑎᖕᓄ ᑕᕝᕙᖓ ᑲᑎᒪᕕᖕᒥ. 
 
ᖃᔨᒪᖏᒃᑲᓗᐊᖅᑐᖓ ᐃᒻᒪᖃ ᐊᐱᖁᑎᒋᔭᕋ ᑐᑭᓯᓐᓇᓂᐊᕆᐊᖓᓄ ᑐᑭᓯᓐᓇᓂᐊᖏᓐᓂᖓᓄ. 
ᑕᑯᓚᐅᖅᓯᒪᖏᓯᐊᕋᒪ ᓇᓪᓕᐊᓂ ᖃᓄᐃᑑᒍᑎᑦᓴᖏᓄ ᒪᓕᒐᖅᓄ ᖃᓄᐃᒋᐊᖃᓂᕆᔭᑎᖕᓄ ᐲᖅᓯᒪᓂᕆᔭᑎᖕᓄ 
ᑲᑎᒪᔨᒧ ᑲᒪᑎᕕᖕᒥ. ᖃᐅᔨᒪᔾᔭᖏᑦᑐᖓ ᐱᑕᖃᕆᐊᖓᓄ ᒪᓕᒐᖅᒥ ᑕᑯᓚᐅᖅᓯᒪᖏᓯᐊᕋᒪ. ᑲᖑᓇᖅᓂᕆᔭᖓᓅᑦ? 
ᐅᕝᕙᓗ ᑲᑎᒪᕕᖕᒥ ᐱᔪᓐᓇᓂᖃᓂᖏᓄ ᑕᒪᑐᒧᖓ ᑐᑭᓯᔾᔪᑎᖓᓄ? ᑕᒪᑐᒧᖓ ᖃᐅᔨᒃᑲᖅᑕᐅᒋᐊᕈᒪᑦᓱᖓ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᑕᒪᓐᓇ ᐃᓱᒫᓘᑎ ᐅᖃᐅᓯᕆᔭᐅᓂᖃᓂᐊᖅᑐᑦᓴᐅᕗᖅ ᑲᒪᑎᓂᖃᓕᖃᑕ. ᑲᑎᒪᕕᖕᒦ ᐊᖓᔪᖄᕆᔭᖅ 
ᖃᓄᐃᒋᐊᕈᒪᕚ ᑕᒪᑐᒧᖓ? ᒥᓂᔅᑕ ᐃᖕ. 
 
ᒥᓂᔅᑕ ᑮᐊᓪᕙᖕ ᐃᖕ: ᖁᔭᓐᓇᒦᒃ, ᐅᖃᖅᑎ. ᐋᓯᓪᓕᐊᓯᑦ, ᓱᓕᔪᑎᑦ. ᐃᒪᐃᒐᔪᑉᐸᑦᓱᑎ, ᐃᓱᒫᓘᑎᐅᔪᐃᑦ ᒥᑦᓵᓄ 
ᒪᓕᒐᖅᓄ ᐊᒻᒪ ᖃᓄᐃᒋᐊᖃᓐᓂᕆᔭᖏᓄ ᑕᒪᑐᒪᓂ ᒪᓕᒐᓕᐅᖅᕕᖕᒥ ᐃᒪᐃᑑᓪᓗᑎ ᑲᑎᒪᐅᑎᑦᓴᐅᓪᓗᑎ ᑕᒪᖅᒥ. 
ᑕᐃᒪᐃᓕᑦᓱᖓ, ᐅᖃᖅᑏ, ᐅᖃᐅᑎᔪᓐᓇᑕᕋ ᑲᑎᒪᔨ, ᐃᒪᐃᑑᑦᓱᓂ ᐃᑦᓯᕙᐅᑕᐅᑦᓱᓂ ᐅᑯᓇᓂ ᒪᓕᒐᖅᓄ ᐊᒻᒪ 
ᖃᓄᐃᑑᓂᕆᔭᖏᓄ ᑲᑎᒪᔨᖏᓐᓄ ᑕᕝᕙᓂ ᑲᑎᒪᕕᖕᒥ, ᑕᐃᒪᐃᒧᓪᓗ ᐃᓚᐅᔭᕆᐊᖃᕐᑐᑦᓴᐅᕗᖅ ᐃᓚᒋᓗᒋ 
ᐃᒪᐃᒻᒪ ᑲᑎᒪᔨᖑᑲᐃᓐᓇᖅᑐᓂᓪᓗ ᐃᒻᒪᖃ ᐃᓱᒪᒋᔭᖃᖃ ᐊᑲᐅᖏᓕᐅᕈᑎᑕᖃᕆᐊᖏᓄᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᒃᑯᑦ ᐊᐱᖁᑎᑦᓴᐃᑦ. ᐃᓚᒋᐊᕈᑏᑦ. ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᐃᑦᓯᕙᐅᑕᐅᓗᖓ ᑖᒃᑯᓄᖓ ᑲᑎᒪᔨᖑᑲᐃᓐᓇᖅᑐᓄ, 
ᑕᑯᓚᐅᖅᓯᒪᔾᔭᖏᑦᑐᖓ ᓇᓪᓕᐊᓄ ᐊᑐᐊᒐᖅᓄ. ᖁᔭᓐᓇᒦᒃ. ᐃᒻᒪᖃᓗ ᐱᑕᖃᖏᑉᐸ ᒪᓕᒐᖅᒧ, ᓱᒻᒪᓪᓕ 
ᐊᑑᓯᒪᓂᑰᕙᑦ ᑕᒪᑐᒧᖓ ᐃᓱᒪᒋᔭᐅᔪᒧ ᓂᕈᐊᑲᓂᓂᐅᔪᒧᑦ? 

ᖃᐅᔨᓴᖅᓯᒪᓪᓗᒋ ᑕᒪᖅᒥ ᒪᓕᒐᕆᔭᖏ ᐊᒻᒪ ᐊᑑᑎᒍᑎᒋᕙᑦᑕᖏᓪᓗ ᐊᑑᑎᕙᑕᑎᖕᓄ ᑲᑎᒪᕕᖕᒥ, ᑭᓯᒥ 
ᑕᑯᓚᐅᖅᓯᒪᔾᔭᖏᓪᓚᖓ ᐃᓕᖓᓂᖃᕐᑐᓂ ᐲᖅᓯᓂᖅᒧ ᒥᓂᔅᑕᒥ ᐱᓇᓱᐊᕈᓯᐅᓚᐅᖅᑐᒥ ᑕᐃᒪᐃᒧᓪᓗ ᐃᒻᒪᖃ 
ᐱᑕᖃᖃᑦ ᑕᑯᔪᒪᑦᑕᕋᓗᐊᖅᕌ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐃᖕ. 
 
ᒥᓂᔅᑕ ᑮᐊᓪᕙᖕ ᐃᖕ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᑕᒪᑐᒧᖓ ᐃᓕᖓᔪᖅ ᐃᓗᐊᓃᑦᑐᖅ ᒨᓴᖕᓂ 
ᓴᕿᑕᐅᓯᒪᑦᓱᓂ ᒪᓕᒐᓕᐅᖅᕕᖕᒥ. ᐱᔾᔪᑎᒋᔭᖓᓗ ᐃᒪᐃᑑᑦᓱᓂ, ᑕᒪᒃᑯᐊ ᒪᓕᒐᕆᔭᖏᓄ ᐃᓗᐊᓃᑦᑐᐃᑦ 
ᒪᓕᒐᓕᐅᖅᕕᑦᑕ ᐊᒻᒪ ᐊᖓᔪᖄᐅᑏᑦ ᑲᑎᒪᔨᖏᑦᑕ ᒪᓕᒐᖓᓂ. ᓄᑖᖅ ᒪᓕᒐᖅ ᖄᖏᖅᑎᓯᒪᔭᑎᖕᓂ ᑕᒪᐃᓄ 
ᖃᐅᔨᓴᖅᓂᖅᓄ ᐃᓚᒋᑦᓱᑎᒍᑦ ᑕᒪᖅᒥ ᑲᑎᒪᔩᑦ ᖃᓄᐃᑑᓂᕆᔭᖏᓄᓗ ᐅᑯᓇᓂ ᒪᓕᒐᖅᓂ ᐊᒻᒪ 
ᖃᓄᐃᑑᓂᕆᖏᓄ ᑲᑎᒪᔨᖏᓂ, ᐃᒪᐃᑑᓪᓗᓂ ᑲᑎᒪᔨᐅᑉ ᐃᑦᓯᕙᐅᑕᖃᕐᕕᒋᔭᖓᓄ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᒃᑯᑦ ᐊᐱᖁᑎᑦᓴᐃᑦ. ᐃᓚᒋᐊᕈᑏᑦ. ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒍ): ᖁᔭᓐᓇᒦᒃ, ᑭᐅᔭᕋᐃᓐᓂᖅᓅᕕᑦ ᐊᐱᖁᑎᒋᔭᖅᓅᕙᖓ, ᑭᓯᒥ ᑐᓴᐅᒪᑦᓱᖓ 
ᖃᓄᐃᒋᐊᓂᐊᓂᑎᖕᓄ ᒪᓕᒐᖅᓄ ᐊᒻᒪ ᖃᓄᐃᑑᓂᕆᔭᖏᓄ ᑲᑎᒪᕕᖕᒥ. ᐊᐱᖅᑯᑎᒃᓴᖃᖅᑐᖓ ᐃᓕᖅᑯᓯᐅᔪᒥ 
ᐊᓂᑦᑎᓂᕐᒧᑦ ᒥᓂᔅᑕᐅᕕᖓᓂᑦ. ᒪᓕᒐᓕᐅᖅᑎᐅᔪᑦ ᖃᐅᔨᒪᔪᐃᓐᓇᐅᒻᒪᑕ ᑕᐃᒪᐃᑦᑐᒧᑦ ᒪᓕᒐᕐᒥᒃ ᐱᑕᖃᓐᖏᒻᒪᑦ. 
ᑭᓯᐊᓂᓕ ᑐᓴᖅᑎᑕᐅᓚᐅᖅᑐᑕ ᑎᑎᕋᕐᓯᒪᔪᖃᕐᒪᑦ; ᓇᒦᑦᑑᒐᓗᐊᕐᖏᓐᓇ ᒪᓕᒐᐅᔪᖅ? 
 
ᐅᕙᑦᑎᓐᓄᑦ ᑕᑯᑎᑦᑎᔪᓐᓇᖅᐱᑦ ᖃᐅᔨᒋᐊᕈᓐᓇᕐᓂᐊᕋᑦᑎᒍᑦ ᒪᓕᒐᕐᒥᒃ ᒪᓕᒃᑎᐊᕐᓂᕋᓗᐊᕐᒪᖔᑦᑕ? 
ᐊᔪᕐᓇᖏᓪᓚᖅ ᒥᓂᔅᑕᐅᔪᒧᑦ ᑕᒪᓐᓇ ᐃᓚᖓ ᐲᕈᓐᓇᕐᓗᓂᐅᒃ ᒪᓕᒐᕐᓂᒃ?. ᖁᔭᓐᓇᒦᒃ. ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐃᖕ. 
 
ᒥᓂᔅᑕ ᑭᐅᓪᕙᓐ ᐃᖕ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ. ᐅᐸᓗᖓᐃᔭᕐᓯᒪᓐᖏᑦᑐᖓ ᓴᖅᑭᓂᐊᕐᓗᒍ 
ᒪᓕᒐᓕᐅᖅᑎᓄᑦ ᐊᐅᓚᑦᓯᔨᖏᓐᓂᑦ ᑲᑎᒪᔨᓄᑦ ᒪᓕᒐᖓᓐᓂᒃ. ᑕᐃᓐᓇ ᐊᑐᐃᓐᓇᐅᔪᒐᓗᐊᖅ ᑭᒃᑯᑐᐃᓐᓇᕐᓄᑦ 
ᑕᑯᔭᒃᓴᐅᓗᓂ, ᑭᓯᐊᓂᓕ ᐃᒪᐃᓕᔪᓇᖅᑐᖓ, ᒪᓕᒐᓕᐅᖅᑎᐅᔪᖅ ᑐᑭᓯᑎᑕᐅᒋᐊᒃᑲᓐᓂᕈᒪᒍᓂ. ᑕᒪᓐᓇ 
ᑲᒪᒋᔪᓐᓇᖅᑕᕋ ᐊᓪᓚᕝᕕᒃᓯᒍᑦ. ᐃᓕᒃᓯ ᐊᓪᓚᕝᕕᖏᑎᒍᖅᑎᒍᓐᓇᑎᐊᖅᑕᕋ, ᐊᒻᒪᓗ ᑲᑎᒪᖃᑎᒋᓗᒍ 
ᒪᓕᒐᓕᐅᖅᑎᐅᔪᖅ ᐊᒻᒪᓗ ᓇᓗᓇᐃᕐᓱᐃᕕᒋᓗᒍ ᒪᓕᒐᓕᐅᖅᑎᒃᑯᑦ ᐊᐅᓚᑦᓯᔨᖏᑕ ᑲᑎᒪᔨᖏᑲ ᒪᓕᒐᖓᓐᓂᒃ 
ᑕᐃᓐᓇ ᐱᓇᓱᐊᕈᓯᐅᓚᐅᖅᑐᒥ ᐊᑐᖅᑎᓚᐅᖅᑕᕗᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ ᐃᖕ. ᐅᖃᐅᓯᒃᑯᑦ ᐊᐱᖅᑯᑎᒧᑦ ᐃᓚᒋᐊᕈᑦ. ᑭᖑᓪᓕᖅᐹᒥᒃ ᐃᓚᒋᐊᕈᑎᒋᔭᐃᑦ, 
ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᑕᑯᔪᒪᔪᖓ ᑕᐃᒃᓱᒥᖓ ᒪᓕᒐᐅᔪᒥᒃ ᐊᑐᓚᐅᖅᑕᑎᓐᓂᒃ ᑕᒪᓐᓇ 
ᐃᒃᐱᒋᓚᐅᕋᑦᑎᒍᑦ ᕿᒥᕐᕈᓪᓚᕆᓚᐅᕐᓇᒍ ᒪᓕᒐᐅᔪᖅ. ᑕᐃᒪᐃᑦᑐᓐᓇᖅᑐᖓ ᑕᒪᒃᑯᐊ ᐃᓄᐃᑦ, ᓄᓇᕗᒻᒥᐅᑕᐅᔪᑦ 
ᖃᐅᔨᒪᓂᐊᕐᒪᑕ ᑕᐃᒪᐃᑦᑐᒥ ᐊᓐᓂᑦᑎᑦᑕᓚᐅᕐᒪᖔᑦᑕ ᐱᓇᓱᐊᕈᓯᐅᓚᐅᖅᑐᒥ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ. ᐃᒃᑲᕐᕆᐊᓗᒃ, ᐃᕝᕕᑦ ᐅᖃᐅᓯᖏᓐᓄᑦ. ᐅᖃᐅᓯᒃᑯᑦ ᐊᐱᖅᑯᑏᑦ. ᐅᖃᐅᓯᒃᑯᑦ ᐊᐱᖅᑯᑏᑦ, 
ᐅᐃᓕᐊᒻᔅ. 

ᐊᐱᖅᑯᑦ 388-1(6): ᕿᑐᒻᒪᖅᓴᐃᕕᒻᒧᑦ ᐃᑲᔫᑎᒃᓴᐃᑦ ᒥᖅᓱᖅᑎᓄᑦ 
 
ᐅᐃᓕᐊᒻᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐊᐱᕆᓂᐊᖅᑐᖓ ᒥᓂᔅᑕᒧᑦ ᐃᑯᐱᒡᕕᓕᕆᔨᒃᑯᓐᓄᑦ. 
 
ᒫᓐᓇᕈᓗᓚᐅᖅᑐᖅ, ᒥᓂᔅᑕᐅᔪᖅ ᐅᖃᓚᐅᕐᒪᑦ ᕿᓯᑦ ᐊᑭᖏᓐᓂᑦ ᐊᒻᒪᓗ ᓴᓇᔭᐅᖃᑦᑕᕐᓂᖏᓐᓂᒃ 
ᕿᑐᒻᒪᒃᓴᐃᕕᑦᑎᓐᓂᑦ. ᐊᐱᖅᑯᑎᒐ ᐅᖃᖅᑎᒧᑦ ᐃᒪᐃᑦᑐᖅ: ᒫᓂ ᕿᑐᒻᒪᒃᓴᐃᕕᑦᑖᓚᖅᑭᑕ ᑕᒪᒃᑯᐊ ᕿᓯᖁᑎᕗ 
ᑕᒫᓂ ᕿᑐᒻᒪᒃᓴᖃᑦᑕᕐᓂᐊᕋᑦᑎᒍᑦ? ᐊᒃᓱᐊᓗᒃ ᐊᑭᑐᒻᒪᑦ ᑎᑭᓴᐃᓇᓱᐊᖅᑐᓂ ᕿᑐᒻᒪᓴᕐᓯᒪᔪᓂᒃ ᕿᓯᓐᓂᒃ 
ᖃᓪᓗᓈᑦ ᓄᓇᖓᓐᓂᑦ. ᖁᔭᓐᓇᒦᒃ, ᐅᖃᖅᑎ.. 
 
ᐅᖃᖅᑎ: ᒥᓂᔅᑕ ᐊᑭᓱᒃ. 
 
ᒥᓂᔅᑕ ᐅᓛᔪᒃ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐊᒻᒪᓗ ᖁᔭᓐᓇᒦᒃ, ᐃᕝᕕᑦ ᐊᐱᖅᑯᑎᖓᓄᑦ. 
ᐅᐊᑦᑎᐊᕈᑲᓪᓚᐅᓕᖅᑐᖅ, ᕿᑐᒻᒪᒃᓴᐃᕕᒃᑕᖃᖃᑦᑕᓚᐅᕐᓯᒪᒐᓗᐊᕐᖓᑦ ᕿᑭᖅᑕᕐᔪᐊᒥ, ᑕᐃᒃᑯᐊ 
ᕿᑐᒻᒪᒃᓴᐃᖃᑦᑕᓚᐅᖅᑐᑎᒃ ᕿᓯᓐᓂᒃ, ᑭᓯᐊᓂᓕ ᐊᒥᓱᑲᓪᓚᐅᔪᓂᒃ ᐱᔾᔪᑎᖃᖅᑐᑎᒃ ᐊᒻᒪᓗ ᐱᓗᐊᓗᖅᑐᒥᒃ 
ᐃᒋᑦᑎᓇᓱᐊᖅᑎᓪᓗᒋᑦ ᐃᓚᒃᓴᖏᓐᓂᒃ, ᑕᐃᓐᓇ ᕿᑐᒻᒪᒃᓴᐃᕕᐅᔪᖅ ᒪᑐᒋᐊᖃᓕᓚᐅᖅᑐᖅ. 
 
ᐊᒻᒪᓗ ᐅᕙᒍᑦ ᓄᓇᕗᒻᒥᐅᑕᐅᔪᒍᑦ, ᐊᒃᓱᐊᓗᒃ ᖃᐅᔨᒪᑦᑎᐊᕋᓱᐊᖅᐸᒃᑲᑦᑕ ᐊᕙᑎᑦᑎᓐᓂᒃ ᐊᒻᒪᓗ ᑕᒪᓐᓇ 
ᓄᓇᒋᔭᕗᑦ ᓱᕈᖁᓐᖏᓐᓇᑦᑎᒍᑦ ᐱᔾᔪᑎᒋᓗᐊᖅᑐᒍ ᑕᒪᒃᑯᐊ ᐅᒪᔪᓂ ᓂᕆᕙᒃᑲᑦᑎᒍᑦ. 
 
ᑕᒪᓐᓇ ᕿᒥᕐᕈᓇᒃᑲᓐᓂᕆᐊᖃᕐᓂᐊᖅᑕᕗᑦ ᐊᒻᒪᓗ ᖃᐅᔨᓇᓱᐊᕐᓗᑕ ᖃᓄᖅᑐᕈᑎᒃᓴᐅᔪᓂᒃ ᓴᓇᓂᐊᕐᓂᕈᑦᑕ 
ᕿᑐᒻᒪᒃᓴᐃᕕᐅᔪᒥᒃ ᑕᒪᐅᖓ ᓄᓇᒧᑦ ᐊᒃᑕᕐᓇᕋᔭᓐᖏᑦᑐᒥᒃ. ᑕᒪᒃᑯᐊ ᐃᓱᒪᒋᔭᕆᐊᖃᕋᑦᑎᒍᑦ ᓯᕗᓂᒃᓴᑎᓐᓄᒃ 
ᕿᓯᓕᕆᓂᕐᒧᑦ ᑕᒫᓂ ᓄᓇᕗᒻᒥ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐃᓚᒋᐊᕈᑦ. ᐅᐃᓕᐊᒻᔅ. 
 
ᐅᐃᓕᐊᒻᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐄ, ᓇᓗᓇᓐᖏᑦᑐᖅ ᑕᒪᓐᓇ ᐃᓱᒪᒋᔭᕆᐊᖃᕋᑦᑎᒍᑦ ᐊᕙᑎᕗᑦ, 
ᑭᓯᐊᓂᓕ ᒥᓂᔅᑕᐅᔪᖅ ᓇᓗᓇᐃᕐᓯᔪᔭᕐᒪᑦ ᐊᓯᖏᓐᓂᒃ ᖃᓄᖅᑐᕈᑎᒃᓴᐅᔪᓂᒃ. 
 
ᑲᑎᒪᓂᖃᑦᑎᓪᓗᑕ ᐃᖃᓗᑦᑑᑎᐊᕐᒥ, ᒥᓂᔅᑕ ᐅᖃᐅᓯᖃᓚᐅᖅᓯᒪᒻᒪᑦ ᓴᖅᑮᓯᓂᕐᒥᒃ ᐊᒥᓕᕆᕕᒻᒥᒃ 
ᐃᑲᔪᖅᑐᐃᒐᔭᖅᑐᒥᒃ ᕿᓯᓕᕆᓂᕐᒥᒃ. 
 
ᓴᓇᔪᖃᑉᐸᑦ ᐊᒥᓕᕆᕕᒻᒥᒃ, ᐊᖏᓪᓕᒋᐊᖅᓯᒪᔭᒻᒪᑦ ᐃᖅᑲᓇᐃᔮᒃᓴᓂᒃ. ᒥᓂᔅᑕ ᖃᐅᔨᒪᕙ ᑐᓐᖓᓇᕐᓂᖅᓴᓂᒃ 
ᐊᒥᓕᕆᕕᒃᑕᖃᓕᕐᒪᖔᖅ ᐊᑐᐃᓐᓇᐅᔪᒥᒃ ᐊᒻᒪᓗ ᑐᓴᖅᑎᑦᑎᔪᓐᓇᖅᑳ ᐅᕙᑦᑎᓐᓂᒃ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐊᑭᓱᒃ. 
 
ᒥᓂᔅᑕ ᐅᓛᔪᒃ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᖃᐅᔨᒪᓪᓚᑖᖏᑦᑐᖓ ᖃᓄᖅ ᑕᒪᓐᓇ 
ᐱᒋᐊᕈᓐᓇᕐᒪᖔᑦᑎᒍ ᑭᓯᐊᓂᓕ ᖃᐅᔨᒋᐊᕈᓐᓇᖅᑕᕗᑦ. 
 
ᕿᓰᓪᓕ ᐊᑭᖏᑦ ᐱᐅᒻᒪᕆᑦᑐᑦ ᑕᒫᓂ ᐊᕐᕌᒍᒥ, ᑕᑯᒋᐊᕐᓂᐊᕐᒥᔪᒍ ᑮᓇᐅᔭᓕᐅᕈᑕᐅᒃᑲᓐᓂᕈᓐᓇᕐᒪᖔᑕ 
ᓴᓇᔭᐅᓯᒪᓕᖅᑎᓪᓗᒋᑦ ᐊᒻᒪᓗ ᐱᕙᓪᓕᐊᔪᓕᕆᔨᒃᑯᑎᒍᑦ ᐱᕕᒃᓴᖃᕝᕕᐅᒍᓐᓇᖅᑐᑦ ᐊᑐᖅᑕᐅᒍᓐᓇᖅᑐᑦ ᓄᓇᓕᓐᓂ.  

ᕿᒥᕐᕈᓂᖃᓐᓂᐊᖅᑐᒍᑦ ᐊᒻᒪᓗ ᖃᐅᔨᒋᐊᓛᖅᑐᑦ ᐊᕙᑎᑦᑎᓐᓄᑦ ᓱᕋᖅᓴᒍᑕᐅᖏᑦᑐᓄᑦ 
ᕿᑐᒻᒪᒃᓴᐃᕕᒃᑕᖃᕈᓐᓇᕐᒪᖔᖅ ᑭᓯᐊᓂ ᐃᑲᔪᖅᓯᖃᑦᑕᕋᑦᑕ ᐃᓄᓐᓂᒃ ᓴᓇᖃᑦᑕᖅᑐᓂᒃ ᕿᓱᓐᓂᒃ. 
 
ᐃᑲᔪᖅᐸᒻᒥᔪᒍᑦ ᕿᑐᒻᒪᒃᓴᐃᓂᒃᑯ ᐊᒻᒪᓗ ᐃᑲᔪᖅᑕᐅᔾᔪᑎᓄᒃ ᒥᖅᓱᖅᑎᓄᑦ ᑕᖅᑳᓃᑦᑐᓄᑦ ᐊᑭᑐᔪᒻᒪᕆᐊᓘᒻᒪᑦ. 
ᑭᓯᐊᓂᓗ ᕿᒥᕐᕈᓂᖃᑦᑎᐊᕐᓂᐊᕈᑦᑕ ᐊᑯᓂᐅᓂᐊᕐᒥᒻᒪᑦ, ᐃᓚᐅᓂᐊᕐᒥᒻᒪᑕ ᐱᓕᕆᕕᐅᔪᑦ ᓇᒻᒥᓂᖃᑦᑐᐃᑦ, 
ᒥᖅᓱᖅᑏᑦ ᐊᒻᒪᓗ ᐃᖅᑲᓇᐃᔭᖅᑏᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑎᑦ. ᐃᓚᒋᐊᕈᑎᑦ. ᐅᐃᓕᐊᒻᔅ. 
 
ᐅᐃᓕᐊᒻᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐊᐱᖅᑯᑎᒋᓂᐊᕐᓕᕐᒥᔭᕋ ᖃᖓᓕ ᕿᒥᕐᕈᓂᖃᓐᓂᐊᖅᑭᓯ ᐊᒻᒪᓗ 
ᖃᖓᓗ ᑭᐅᒍᓐᓇᓂᐊᖅᑭᖓ ᑐᒃᓯᕋᐅᑎᓐᓄᑦ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ. ᐊᑭᓱᒃ. 
 
ᒥᓂᔅᑕ ᐅᓛᔪᒃ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᑐᓴᖅᑎᓛᖅᐸᕋ ᑲᑎᒪᔨ ᐊᒻᒪᓗ ᐃᓄᐃᖅ 
ᐱᔪᓐᓇᖅᓯᑐᐊᑦᑎᐊᕈᒪ ᖃᐅᔨᒍᑦᑕ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐃᓚᒋᐊᕈᑎᑦ, ᑭᖑᓪᓕᖅᐹᒥ ᐃᓚᒋᐊᕈᑎᑦ, ᐅᐃᓕᐊᒻᔅ. 
 
ᐅᐃᓕᐊᒻᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐃᒻᒪᖃ ᓇᓗᓇᐃᖏᓗᐊᕋᒪ ᐊᐱᖅᑯᑎᒋᔭᓐᓂᒃ ᒥᓂᔅᑕᒧᑦ. ᖃᖓ 
ᖃᐅᔨᓛᖅᑭᑦ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐊᑭᓱᒃ. 
 
ᒥᓂᔅᑕ ᐅᓛᔪᒃ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐃᒻᒪᖃ ᐅᕙᖓ ᐊᐱᖅᑯᑎᓐᓂᒃ ᑐᑭᓯᓚᐅᖏᓐᓇᒪ. 
ᑐᓴᖅᑎᓛᖅᑕᕋ ᑲᑎᒪᔨᐅᔪᖅ ᖃᐅᔨᒪᓕᑐᐊᕈᒪ ᑐᒃᓯᕋᖅᑕᖓᓂ ᐊᐱᖅᑯᑎᒋᔭᖓᓂᒃ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑲᑎᒪᔨᐅᔪᑦ ᖃᐃᔨᒪᓕᑦ ᐊᐱᕆᓇᖅ ᐊᓂᒍᒻᒪᑦ. ᑲᔪᓯᒋᐊᕐᓗᑕ ᑲᑎᒪᐅᑎᒃᓴᒧᑦ 7, 
ᑎᑎᕋᖅᓯᒪᔪᒃᑯᑦ ᐊᐱᖅᑯᑎᑦ. ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑲᐅᒐᒪᐃᓛᒃ ᓯᕗᓪᓕᕐᒥ, ᐅᑎᕈᒪᓂᕋᑦᑐᖓ ᑲᑎᒪᐅᑎᒃᓴᒧᑦ 
5, ᐅᓪᓗᒥᒧᑦ ᑲᑎᒪᒡᔪᑎᒃᓴᓄᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᑲᑎᒪᔨᐅᔪᖅ ᐊᖏᖅᑕᐅᔪᒪᔪᖅ ᐅᑎᕈᒪᓪᓗᓂ ᑲᑎᒪᐅᑎᒃᓴᒧᑦ 5-ᒧᑦ, ᐃᓕᑕᖅᓯᓂᖅ ᐳᓛᕆᐊᖅᓯᒪᔪᓂᒃ 
ᑲᑎᒪᕕᒻᒧᑦ. ᐊᖏᖅᑐᑦ. ᑲᔪᓯᓕᕆᑦ, ᐃᒃᑲᕐᕆᐊᓗᒃ. 
 

  ᑲᑎᒪᐅᑎᒃᓴᖅ 5: ᐅᑎᕐᓂᖅ ᐃᓕᑕᖅᓯᓂᕐᒧᑦ ᐳᓛᕆᐊᖅᓯᒪᔪᓂᒃ ᑲᑎᒪᕕᒻᒧᑦ 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐃᓕᑕᖅᓯᓚᐅᖅᓯᒪᖏᑦᑎᐊᕋᒪ ᓄᓕᐊᓐᓂᒃ ᑲᑎᒪᕕᒻᒥ. 
ᐃᓕᑕᕆᔪᒪᔭᕋ ᓄᓕᐊᕋ ᐊᒻᒪᓗ ᓄᑲᑦᑎᖅᐹᕋ ᐃᕐᓂᕋ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 

ᐅᖃᖅᑎ: ᖁᔭᓐᓇᒦᒃ. ᐃᓕᑕᖅᓯᓂᖅ ᐳᓛᕆᐊᖅᓯᒪᔪᓂᒃ ᑲᑎᒪᕕᒻᒧᑦ. ᑲᑦᑐᒃ. 
 
ᒥᓂᔅᑕ ᐲᑕ ᑲᑦᑐᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐊᒥᓱᐊᖅᑎᖏᑦᑐᖓᑦᑕᐅᖅ ᑖᓐᓇ ᐊᑐᕋᒃᑯ, ᑭᓯᐊᓂ 
ᐃᒃᐸᒃᓴᖅ, ᓴᓂᑭᓗᐊᕐᒥ ᐃᓕᓴᐃᔩᑦ ᑎᑭᓚᐅᕐᒪᑕ ᐃᖃᓗᓐᓄᑦ ᐊᒻᒪᓗ ᐃᓚᖏᑦ ᐅᕙᓃᒻᒪᑕ. 
 
ᐃᓚᒃᑲᓗ, ᐊᒻᒪᓗ ᐊᑖᑕᒪ ᓇᔭᖓᑕ ᐸᓂᐊ, ᑕᐃᓇ ᐊᒃᐱᒃ ᐊᒻᒪᓗ ᐸᓂᐊ, ᕉᔅᒥᐅᕆ ᐊᒻᒪᓗ ᓯᕗᓕᖅᑎᑦᑕ 
ᐱᖃᓐᓂᕆᔭᖓᑕ ᐸᓂᖓ, ᑎᐅᕆ ᑕᑲᑕᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᑲᑎᒪᔾᔪᑎᔅᓴᖅ 7. ᑎᑎᕋᖅᓯᒪᔪᑦ ᐊᐱᖅᑯᓰᑦ. ᑲᑎᒪᔾᔪᑎᔅᓴᖅ 7. ᑎᑎᕋᖅᓯᒪᔪᑦ ᐊᐱᖅᑯᓰᑦ. ᑲᑎᒪᔾᔪᑎᔅᓴᓐ 
8. ᐅᑎᕆᐊᕐᓂᖅ ᑎᑎᕋᖅᓯᒪᔪᓄᑦ ᐊᐱᖅᑯᓯᓄᑦ. ᑲᑎᒪᔾᔪᑎᔅᓴᖅ 9. ᑭᐅᔾᔪᑏᑦ ᒪᑐᐃᕈᑎᓄᑦ ᐅᖃᐅᓯᕐᓄᑦ. 
ᑲᑎᒪᔾᔪᑎᔅᓴᖅ 10. ᐃᓄᓐᓄᑦ ᐊᑎᓕᐅᖅᑕᐅᓯᒪᔪᑦ ᐱᔪᒪᔭᖏᓐᓄᑦ. ᑲᑎᒪᔾᔪᑎᔅᓴᖅ 11. ᐅᓂᑳᓕᐊᖑᔪᑦ 
ᑲᑎᒪᔨᕋᓛᖑᐃᓐᓇᖅᑐᓄᑦ ᐊᒻᒪᓗ ᑲᑎᒪᔨᕋᓛᖑᑲᐃᓐᓇᖅᑐᓄᑦ. ᑲᑎᒪᔾᔪᑎᔅᓴᖅ 12. ᐅᓂᒃᑳᓕᐊᖑᔪᑦ 
ᑲᑎᒪᔨᕋᓛᖑᐃᓐᓇᖅᑐᓄᑦ ᖃᐅᔨᓴᕐᓂᖏᓐᓂ ᐱᖁᔭᔅᓴᐅᔪᓂᑦ. ᐃᒃᑲᕐᕆᐊᓗᒃ. 
 

ᑲᑎᒪᔾᔪᑎᒃᓴᖅ 12: ᑲᑎᒪᔨᕋᓛᑦ ᒪᓕᒐᒃᓴᓕᕆᔩᑦ ᐅᓂᒃᑳᖏᑦ 
 
ᑲᑎᒪᔨᕋᓛᑦ ᐅᓂᒃᑳᖏ 012 – 1(6): ᒪᓕᒐᒃᓴᖅ 22 - ᐱᖁᔭᖅ ᐊᓯᔾᔩᓂᖅ ᑮᓇᐅᔭᓂᑦ ᓴᐳᒻᒥᔾᔪᑎ 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᒪᒥᐊᓇᖅ, ᐅᖃᖅᑏ. ᖁᔭᓐᓇᒦᒃ, ᐅᖃᖅᑏ. ᐅᖃᕈᒪᕗᖓ ᐱᖁᔭᔅᓴᖅ 22, ᐊᓯᔾᔩᓂᖅ 
ᑮᓇᐅᔭᓂᑦ ᓴᐳᒻᒥᔾᔪᑎ, ᖃᐅᔨᓴᕐᑕᐅᓚᐅᕐᓂᖓᓄᑦ ᑲᑎᒪᔨᕋᓛᓄᑦ ᐊᔭᐅᖅᑎᓄᑦ ᐊᒻᒪᓗ ᑖᓐᓇ ᐱᖁᔭᔅᓴᖅ 
ᐃᓱᒪᖅᓴᕐᓯᐅᕈᑕᐅᔪᓐᓇᖅᓯᕗᖅ ᑲᑎᒪᑐᐃᓇᓂᕐᒧᑦ. 
 
ᐅᖃᖅᑏ, ᐊᖏᖅᑕᐅᔪᒪᕗᖓ ᖁᔭᓈᖅᑕᐅᖁᓪᓗᒍ ᒪᓕᑦᑕᔅᓴᐅᔪᖅ 68(5) ᐊᒻᒪᓗ ᐱᖁᔭᔅᓴᖅ 22 ᓅᑦᑕᐅᓗᓂᑦ 
ᑲᑎᒪᑐᐃᓐᓇᓂᑦᑎᓐᓄ ᐅᓪᓗᒥᒧᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᐃᒃᑲᕐᕆᐊᓗᒃ. ᑐᔅᓯᕋᐅᑎᑕᖃᖅᑯ ᖁᔭᓈᖅᑕᐅᖁᓪᓗᒍ ᒪᓕᑦᑕᔅᓴᖅ 68(5) ᑕᒪᓐᓇ 
ᑲᑎᒪᔨᕌᖑᔪᓄᑦ ᐅᓂᑳᓕᐊᖑᔪᖅ ᐱᖁᔭᔅᓴᒧᑦ 22 ᑐᓂᔭᐅᑦᑕᐅᑎᒋᖁᓪᓗᒍ ᑲᑎᒪᑐᐃᓐᓇᓂᕐᒧᑦ. ᐊᒡᒑᖅᑐᖃᖅᑳ? 
ᐊᒡᒑᖅᑐᖃᓐᖏᑦᑐᖅ. ᒪᓕᒐᒃᓴᖅ 22 ᑐᓂᔭᐅᕗᖅ ᑲᑎᒪᑐᐃᓐᓇᓂᕐᒧᑦ ᐅᓪᓗᒥᒧᑦ. ᑲᑎᒪᔾᔪᑎᔅᓴᖅ 12. 
ᐅᓂᑳᓕᐊᖑᔪᑦ ᑲᑎᒪᔨᕋᓛᓄᑦ ᖃᐅᔨᓴᕐᓂᕐᒧᑦ ᐱᖁᔭᔅᓴᓂᑦ. ᑲᑎᒪᔾᔪᑎᔅᓴᖅ 13. ᓴᖅᑮᓂᖅ ᑎᑎᕋᖅᓯᒪᔪᓂᑦ. 
ᐳᑭᓐᓇᖅ. 
 

ᑲᑎᒪᔾᔪᑎᒃᓴᖅ 13: ᓴᖅᑭᑕᐅᓯᒪᔪᑦ ᑎᑎᖅᑲᐃᑦ 
 
ᓴᖅᑭᑕᐅᓯᒪᔪᖅ ᑎᑎᖅᑲᒃ 077-1(6): ᑎᑎᖅᑲᒃ ᐅᖅᓱᖅᑑᒥ ᐆᒪᔪᓕᕆᔨᒃᑯᓐᓂᑦ ᐱᔾᔪᑎᓕᒃ: 
ᓄᖅᑲᖓᑎᑕᐅᓂᖅ 
 
ᐳᑭᓐᓇᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑎᑎᕋᖅᓯᒪᔪᓂᑦ ᓴᖅᑮᔪᒪᕗᖓ ᐆᒪᔪᕐᓂᐊᑎᒃᑯᓃᓐᖔᖅᑐᖅ ᐅᖅᓱᖅᑑᒥᑦ. 
ᑎᑎᕋᖅᓯᒪᕗᖅ ᑕᒪᑮᓐᓂ ᖃᓪᓗᓈᑎᑐᑦ ᐊᒻᒪᓗ ᐃᓄᑦᑎᑐᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᑲᑎᒪᔾᔪᑎᔅᓴᖅ 13. ᑎᑎᕋᖅᓯᒪᔪᓂᑦ ᓴᖅᑮᓂᖅ. ᑲᑎᒪᔾᔪᑎᔅᓴᖅ 14. ᖃᐅᔨᑎᑦᑎᓂᖅ 
ᐱᒋᐊᖅᑎᑦᑎᓂᐅᓛᖅᑐᓂᑦ. ᐅᐃᓕᐊᒻᔅ. 

ᑲᑎᒪᔾᔪᑎᒃᓴᖅ 14: ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ 

 
ᑲᑎᒪᔨᕋᓛᓂᒃ ᐱᒋᐊᖅᑎᑕᖅ 018-1(6): ᐃᓚᒋᐊᖅᓯᓂᖅ ᐱᓕᕆᐊᒃᓴᓂᑦ ᑲᑎᒪᔨᕋᓛᓄᑦ ᕿᒥᕐᕈᓂᕐᒥᕐ 
ᐅᖃᐅᓯᓕᕆᓂᕐᒧᑦ ᒪᓕᒐᕐᒥᒃ- ᖃᐅᔨᒃᑲᐃᒍᑦ 
 
ᐅᐃᓕᐊᒻᔅ: ᖁᔭᓐᓇᒦᒃ, ᐅᖃᖅᑏ. ᖃᐅᔨᒃᑲᐃᕗᖓ ᒫᑦᓯ 12, 2003-ᖑᓕᖅᑲᑦ, ᐱᒋᐊᖅᑎᑦᑎᓛᕋᒪ: 
 
ᐱᒋᐊᖅᑎᑦᑎᓗᖓ, ᐊᐃᑉᐱᖅᑕᐅᓗᓂ ᒥᓂᔅᑕᐅᔪᒧᑦ ᑲᑎᒪᔨᒧᑦ ᐅᖅᑯᕐᒥᐅᓄᑦ ᑲᑎᒪᔨᕋᓛᖑᑲᐃᓐᓇᖅᑐᑦ 
ᖃᐅᔨᓴᖃᓪᓗᒋ ᐃᓕᓴᕆᔭᐅᓯᒪᔪᓄᑦ ᒐᕙᒪᒃᑯᓐᓄᑦ ᐅᖃᐅᓯᐅᔪᑦ ᐱᖁᔭᖅ ᑲᔪᓯᖁᓪᓗᒋᑦ 
ᑲᑎᒪᔨᕋᓛᖑᑲᐃᓐᓇᕐᓂᖏᓐᓂ ᒪᓕᒐᓕᐅᕐᕕᑎᓐᓄ ᑐᓂᓯᒐᓱᓐᓂᕐᒥᓂᑦ ᑭᖑᓪᓕᖅᐹᖑᔪᒥᑦ ᐅᓂᑳᓕᐊᖑᔪᒥᑦ 
ᒪᓕᒐᓕᐅᕐᕕᑎᓐᓄ ᐊᒻᒪᓗ ᑲᔪᓯᓗᑎᑦ ᑎᑎᖅᑕᐅᓯᒪᔪᓄᑦ ᐊᒻᒪᓗ ᐊᑐᖅᑕᐅᔪᔅᓴᓄᑦ ᐋᖅᑭᑦᑕᐅᓯᒪᔪᒧᑦ 
ᐱᒋᐊᕈᑎᐅᔪᖅ 001-1 (5). ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᕕᓕᐊᒻᔅ. ᑲᑎᒪᔨᐅᔪᖅ ᑐᓂᓯᓕ ᐊᓪᓚᑦᑎᐅᑉ ᓵᖓᓄᑦ ᐱᒋᐊᕈᑎᒋᓛᖅᑕᖓᓂᑦ? 
 
ᑲᑎᒪᔾᔪᑎᔅᓴᖅ 14. ᖃᐅᔨᑎᑦᑎᓂᖅ ᐱᒋᐊᕈᑎᐅᓛᖅᑐᓂᑦ. ᑲᑎᒪᔾᔪᑎᔅᓴᖅ 15. ᖃᐅᔨᑎᑦᑎᓂᖅ ᐱᒋᐊᖅᑎᑦᑎᓂᖅ 
ᓯᕗᓪᓕᖅᐹᒧᑦ ᐅᖃᓕᒫᖅᑕᐅᓂᖏᓐᓄᑦ. ᑲᑎᒪᔾᔪᑎᔅᓴᖅ 16. ᐱᒋᐊᖅᑎᑦᑎᔾᔪᑏᑦ. ᑲᑎᒪᔾᔪᑎᔅᓴᖅ 17. ᓯᕗᓪᓕᖅᐹᒥ 
ᐅᖃᓕᒫᖅᑕᐅᓂᖏᑦ. ᓯᕗᓕᖅᑎ ᐅᑲᓕᖅ. 
 

ᑲᑎᒪᔾᔪᑎᒃᓴᖅ 17: ᓯᕗᓪᓕᖅᐹᒥᒃ ᐅᖃᓕᒫᒃᓂᖅ ᒪᓕᒐᒃᓴᓂᑦ 
 

ᒪᓕᒐᒃᓴᖅ 28 - ᒪᓕᒐ ᐊᓯᔾᔨᖅᑕᐅᓂᖓᓄᑦ ᐅᑭᐅᑭᓗᐊᖅᑐᓄᑦ ᐱᕋᔭᒃᐸᑦᑐᓄᑦ ᒪᓕᒐᖅ ᐊᒻᒪᓗ ᐊᓯᖏ 
ᑭᖑᓂᐊᓂ ᓴᖅᑭᖃᑦᑕᕐᓯᒪᔪᑦ ᒪᓕᒐᐃᑦ - ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖅ 
 
ᓯᕗᓕᖅᑎ ᐅᑲᓕᖅ: ᖁᔭᓐᓇᒦᒃ, ᐅᖃᖅᑏ. ᐱᒋᐊᖅᑎᑦᑎᕗᖓ, ᐊᐃᑉᐱᑕᐅᓪᓗᓂ ᒥᓂᔅᑕᐅᑉ ᑲᑎᒪᔨᐅᔪᖅ 
ᕿᑭᖅᑖᓘᑉ ᓂᒡᒋᖓᓄᑦ, ᐱᖁᔭᔅᓴᖅ 28, ᒪᓕᒐᕐᒧᑦ ᐊᓯᔾᔩᓂᖅ ᐅᑭᐅᑭᓗᐊᖅᑐᓄᑦ ᐱᕋᔭᒃᐸᑦᑐᓄᑦ ᒪᓕᒐᖅ ᐊᒻᒪᓗ 
ᐊᓯᖏᑦ ᑭᖑᓂᐊᓂ ᓴᖅᑭᖃᑦᑕᖅᓯᒪᔪᑦ ᒪᓕᒐᐃᑦ ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖓᓄᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᓯᕗᓕᖅᑎ. ᐱᒋᐊᖅᑎᑕᐅᕗᖅ. ᓈᒻᒪᓴᖅᑐᑦ? ᓈᒻᒪᓴᓐᖏᑦᑐᑦ. ᑲᔪᓯᔪᖅ ᐊᒻᒪᓗ ᐱᖁᔭᔅᓴᖅ 
28, ᓯᕗᓪᓕᖅᐹᒥ ᐅᖃᓕᒫᖅᑕᐅᕗᖅ. 
 
ᑲᑎᒪᔾᔪᑎᔅᓴᖅ 17. ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖅ ᐱᖁᔭᔅᓴᓂᑦ. ᒥᓂᔅᑕ ᐲᑯ. 
 
ᒪᓕᒐᒃᓴᖅ 29 - ᒪᓕᒐ ᐊᓯᔾᔨᖅᑕᐅᓂᖓᓂ ᓄᓇᕗᑦ ᐅᒻᒪᖅᑯᑎᓕᕆᔨᒃᑯᑦ ᒪᓕᒐᖓ ᐊᒻᒪᓗ ᐊᓯᖏᑦ 
ᑭᖑᓂᐊᓂ ᓴᖅᑭᖃᑦᑕᖅᓯᒪᔪᑦ ᒪᓕᒐᐃᑦ - ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖅ 
 
ᒥᓂᔅᑕ ᐲᑯ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐱᒋᐊᖅᑎᑦᑎᕗᖓ, ᐊᐃᑉᐱᑕᐅᓪᓗᓂ ᒥᓂᔅᑕᐅᔪᖅ ᑲᑎᒪᔨᐅᔪᖅ 
ᑲᖏᖅᖠᓂᖅ ᓂᒡᒋᖓᓄᑦ/ᑎᑭᕋᕐᔪᐊᕐᒧᑦ, ᐱᖁᔭᔅᓴᖅ 29, ᒪᓕᒐᕐᒧᑦ ᐊᓯᔾᔩᖅᑕᐅᓂᖓᓂᑦ ᓄᓇᕗᒻᒥ 
ᐅᒻᒪᖅᑯᑎᓕᕆᔨᒃᑯᓐᓄᑦ ᒪᓕᒐᖅ ᐊᒻᒪᓗ ᐊᓯᖏᑦ ᑭᖑᓂᐊᓂ ᓴᖅᑭᖃᑦᑕᖅᓯᒪᔪᑦ ᒪᓕᒐᐃᑦ ᓯᕗᓪᓕᖅᐹᒥ 
ᐅᖃᓕᒫᖅᑕᐅᓂᖓᓄᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑖ. ᒨᓴᖕᓄ ᐱᓕᕆᔭᖃᖅᓂ. ᑕᒪᖅᒥ ᓈᒻᒪᓴᖅᑐᐃᑦ? ᑕᒪᖅᒥ ᓈᒻᒪᓴᖏᑦᑐᐃᑦ? ᒨᓴᖕ 
ᑲᔪᓯᔪᖅ ᐊᒻᒪ ᒪᓕᒐᖅ 29 ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖃᕐᑎᓪᓗᒍ. 
 
ᑲᑎᒪᐅᑎᑦᓴ 17. ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖏᓄ ᒪᓕᒐᐃᑦ. ᑲᑎᒪᐅᑎᑦᓴ 18. ᑭᖑᓪᓕᖅᒥ 
ᐅᖃᓕᒫᖅᑕᐅᓂᖏᓄ ᒪᓕᒐᐃᑦ. ᑲᑎᒪᐅᑎᑦᓴ 19. ᖃᓄᖅᑑᑕᐅᒋᐊᓂᖏᓄ ᑲᑎᒪᔨᓄ ᐅᑯᓇᓂ ᒪᓕᒐᖅᓄ ᐊᒻᒪ 
ᐊᓯᖏᓐᓄ ᐃᓱᒫᓘᑎᐅᔪᓄ. ᒪᓕᒐᖅ 22. ᒪᓕᒐᖅ 23. ᒪᓕᒐᖅ 24. ᒥᓂᔅᑕᐃᑦ ᐅᖃᐅᓯᑦᓴᖏᑦ 95-1(6), ᐊᒻᒪ  

ᓴᕿᑕᐅᓂᖏᓄ ᑎᑎᕋᖅᓯᒪᔪᐃᑦ 30-2(6) ᐃᓚᒋᑦᓱᓂᐅ ᐃᒃᑲᕐᕆᐊᓗᒃ ᐃᑦᓯᕙᐅᑕᕆᔭᐅᓗᓂ. ᑲᔪᓯᒋᐊᖏᓂᑎᖕᓄ 
ᑲᑎᒪᔨᖑᑲᐃᓐᓇᖅᑐᓄ, ᐊᑯᓐᓂᕈᑕᓂᐊᖅᓱᑕ 20ᒥᓇᔅᒧᑦ. 
 
ᐃᖅᓱᖅᑏ. 
 
>>ᑲᑎᒪᓂᖅ ᐊᑯᓐᓂᕈᑕᖅᑐᑦ 15:46ᒥ ᐅᓪᓗᒃᑯᑦ. 
 
ᐅᖃᖅᑎ: ᒪᓕᒐᓕᐅᖅᑏᑦ, ᓯᓚ ᐱᐅᓐᖏᓕᕙᓪᓕᐊᓂᖓᓄᑦ ᐊᒻᒪ ᐅᓗᕆᐊᓇᖅᑐᒦᖁᓇᒋᑦ ᒪᓕᒐᓕᐅᖅᑏᑦ 
ᐱᔨᑲᑖᓪᓗ ᐊᒻᒪ ᐃᖅᑲᓇᐃᔭᖅᑏᑦ ᐊᖏᕐᕋᒧᑦ ᐊᖅᑯᑎᖃᕆᐊᖃᕐᓂᐊᖅᑐᓄᑦ. 
 
ᒪᓕᒐᓕᐅᖅᑏᑦ ᐊᖏᖅᐹᑦ ᐅᓪᓗᒥᒧᑦ ᓄᖅᑲᖓᓚᐅᑲᖁᓪᓗᑕ ᐊᒻᒪ ᒪᓕᒐᖅ 46 ᒪᓕᓪᓗᒍ ᐱᖁᔨᕗᖔᕈᑦ 2-1(6)ᒥ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ. 
 
ᐅᖃᖅᑎ: ᐊᖏᖅᐱᓰ? ᖁᔭᓐᓇᒦᒃ. ᑲᑎᒪᔾᔪᑎᒃᓴᐃᑦ, ᑎᑎᕋᖅᑎ ᑯᐊᒃ. 
 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 
 
ᑎᑎᖅᑎ (ᑯᐊᒃ): ᖁᔭᓐᓇᒦᒃ ᐅᖃᖅᑏ. ᑲᑎᒪᔾᔪᑎᒃᓴᐃᑦ ᐊᐃᕝᕕᕐᒧᑦ ᒫᔾᔨ 11ᒥ. 
 
1. ᑐᒃᓯᐊᕐᓂᖅ 

2. ᑮᓇᐅᔭᖅᑐᕈᑎᒃᓴᓄᑦ ᐅᓂᒃᑳᖅ 

3. ᒥᓂᔅᑕᐃᑦ ᐅᖃᐅᓯᖏᑦ 

4. ᒪᓕᒐᓕᐅᖅᑏᑦ ᐅᖃᐅᓯᖏᑦ 

5. ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᓄᑦ 

6. ᐃᓕᑕᖅᓯᓂᖅ ᐳᓛᖅᑎᓂᑦ 

7. ᐅᖃᐅᓯᒃᑯᑦ ᐊᐱᖅᑯᑎᑦ 

8. ᑎᑎᖅᑲᒃᑯᑦ ᐊᐱᖅᑯᑎᑦ 

9. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

10. ᑭᐅᔾᔪᑎᑦ ᒪᑐᐃᕈᑎᒧᑦ 

11. ᑭᐅᔾᔪᑎᑦ ᑮᓇᐅᔭᖅᑐᕈᑎᒃᓴᒧᑦ ᐅᓂᒃᑳᒧᑦ 

12. ᐊᑎᓕᐅᕈᑕᐅᓯᒪᔪᑦ 

13. ᑲᑎᒪᔨᕋᓛᓂᑦ ᐅᓂᒃᑳᑦ 

14. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ ᐅᓂᒃᑳᖓᑦ 

15. ᑎᑎᖅᑲᓂᑦ ᓴᖅᑭᑎᕆᓂᖅ 

16. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

17. ᖃᐃᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᖓᓐᓂᒃ 

18. ᐱᒋᐊᖅᑎᑕᐃᑦ 

19. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

20. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

• ᒪᓕᒐᒃᓴᖅ 28 

• ᒪᓕᒐᒃᓴᖅ 29 

21. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

• ᒪᓕᒐᒃᓴᖅ 22 

• ᒪᓕᒐᒃᓴᖅ 23 

• ᒥᓂᔅᑕᐃᑦ ᐅᓂᒃᑳᖓᑦ 95-1(6) 

• ᓴᖅᑭᑕᐅᓯᒪᔪᖅ ᑎᑎᖅᑲᒃ 30-1(6) 

22. ᑲᑎᒪᔨᕋᓛ ᑕᒪᐃᓐᓄᑦ ᐅᓂᒃᑳᖓᑦ 

23. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

24. ᑲᑎᒪᔾᔪᑎᒃᓴᐃᑦ 

 
ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ ᑎᑎᕋᖅᑏ. ᐅᓪᓗᒥᒧᑦ ᓄᖅᑲᓚᐅᑲᒃᐳᖅ ᐊᐃᕝᕕᓐᖑᕋᓱᓐᓂᖓᓂ, ᒫᔾᔨ 11ᒥ, 1:30ᒧᐊᖅᐸᑦ. 
 
ᐃᖅᓱᖅᑏ. 
 
>>ᒪᓕᒐᓕᐅᕐᕕᒃ ᓄᖅᑲᖔᓚᐅᑲᓚᐅᖅᐳᖅ 4:10ᒧᐊᖅᑎᓪᓗᒍ ᐅᓐᓄᓴᒥ

